ರೈತ ಹೋರಾಟಗಾರ ಪ್ರೊ. ಎಂ.ಡಿ. ನಂಜುಂಡಸ್ವಾಮಿ: ಶಬ್ದಪಾರಮಾರ್ಗಮಶಕ್ಯಂ
ಕರ್ನಾಟಕದ ಆಧುನಿಕ ಚರಿತ್ರೆಯಲ್ಲಿ ಕರ್ನಾಟಕ ಏಕೀಕರಣ ಒಂದು ಮಹತ್ವಪೂರ್ಣ ಐತಿಹಾಸಿಕ ಘಟನೆ. ಹಾಗೆಯೇ ಕನ್ನಡ ವಿಶ್ವವಿದ್ಯಾಲಯದ ಸ್ಥಾಪನೆಯೂ ಮತ್ತೊಂದು ಮಹತ್ವದ ಘಟನೆ. ಕನ್ನಡ-ಕನ್ನಡಿಗ-ಕರ್ನಾಟಕ ಸಂಸ್ಕೃತಿಯ ಕಲ್ಪನೆಯಡಿಯಲ್ಲಿ ಅಸ್ತಿತ್ವಕ್ಕೆ ಬಂದ ಕನ್ನಡ ವಿಶ್ವವಿದ್ಯಾಲಯದ ಹರವು ವಿಸ್ತಾರವಾದದ್ದು. ಈ ಕಾರಣದಿಂದ ಕನ್ನಡ ವಿಶ್ವವಿದ್ಯಾಲಯದ ಆಶಯ ಮತ್ತು ಗುರಿ ಇತರ ವಿಶ್ವವಿದ್ಯಾಲಯಗಳಿಗಿಂತ ಭಿನ್ನ ಹಾಗೂ ಪ್ರಗತಿಪರ. ಕನ್ನಡದ ಸಾಮರ್ಥ್ಯವನ್ನು ಎಚ್ಚರಿಸುವ ಕಾಯಕವನ್ನು ಉದ್ದಕ್ಕೂ ಅದು ನೋಂಪಿಯಿಂದ ಮಾಡಿಕೊಂಡು ಬಂದಿದೆ. ಕರ್ನಾಟಕತ್ವದ ‘ವಿಕಾಸ’ ಈ ವಿಶ್ವವಿದ್ಯಾಲಯದ ಮಹತ್ತರ ಆಶಯವಾಗಿದೆ.
ಕನ್ನಡ ಅಧ್ಯಯನ ಮೂಲತಃ ಶುದ್ಧ ಜ್ಞಾನದ, ಕಾಲ, ದೇಶ, ಜೀವನ ತತ್ವದ ಪರವಾಗಿರುವುದರ ಜೊತೆಗೆ ಅಧ್ಯಯನವನ್ನು ಒಂದು ವಾಗ್ವಾದದ ಭೂಮಿಕೆ ಎಂದು ನಾವು ಭಾವಿಸಬೇಕಾಗಿದೆ. ಕನ್ನಡ ಬದುಕಿನ ಚಿಂತನೆಯ ಭಾಗವೆಂದೇ ಅದನ್ನು ರೂಪಿಸಿ ವಿವರಿಸಬೇಕಾಗಿದೆ. ಅಂದರೆ: ದೇಸಿ ಬೇರುಗಳ ಗುರುತಿಸುವಿಕೆ ಕನ್ನಡ ಅಧ್ಯಯನದ ಮುಖ್ಯ ಭಿತ್ತಿಯಾಗಬೇಕಾಗಿದೆ. ಕನ್ನಡ ಸಂಸ್ಕೃತಿಯು ಬಹುತ್ವದ ನೆಲೆಗಳನ್ನು ಆಧರಿಸಿ ರೂಪುಗೊಂಡಿದೆ. ಸಮಾಜಮುಖಿ ಚಿಂತನೆಗಳ ವ್ಯಾಪಕ ಅಧ್ಯಯನ ಬದುಕಿನ ಸಂಕೀರ್ಣ ಲಕ್ಷಣಗಳ ಸ್ವರೂಪವನ್ನು ಇದು ಪರಿಚಯಿಸುತ್ತದೆ. ನಾವು ಇದನ್ನು ಎಲ್ಲ ವಲಯಗಳಲ್ಲಿ ಕನ್ನಡದ ಅನುಷ್ಠಾನದ ಮೂಲಕ ಉಳಿಸಿ, ಬೆಳೆಸಬೇಕಾಗಿದೆ. ಆಗ ಕನ್ನಡ ಸಂಸ್ಕೃತಿಯು ವಿಶ್ವಪ್ರಜ್ಞೆಯಾಗಿ ರೂಪುಗೊಳ್ಳಲು ಸಾಧ್ಯವಾಗುತ್ತದೆ. ‘ಕನ್ನಡದ್ದೇ ಮಾದರಿ’ಯ ಶೋಧ ಇಂದಿನ ಮತ್ತು ಬರುವ ದಿನಗಳ ತೀವ್ರ ಅಗತ್ಯವಾಗಿದೆ.
ಕನ್ನಡ ಸಂಸ್ಕೃತಿಯ ಭಾಗವಾಗಿರುವ ಕನ್ನಡ ಅಧ್ಯಯನವು ಕಾಲದಿಂದ ಕಾಲಕ್ಕೆ ಹೊಸ ತಿಳಿವಳಿಕೆಯನ್ನು ತನ್ನ ತೆಕ್ಕೆಗೆ ಜೋಡಿಸಿಕೊಳ್ಳುತ್ತ ಬಂದಿದೆ. ಹೀಗಾಗಿ ವಿದೇಶಿ ಮತ್ತು ದೇಶಿ ವಿದ್ವಾಂಸರು ತೊಡಗಿಸಿಕೊಂಡ ಈ ವಿದ್ವತ್‌ಕ್ಷೇತ್ರದಲ್ಲಿ ಮುಂದಿನ ವಿದ್ವಾಂಸರು ಕಾಲದಿಂದ ಕಾಲಕ್ಕೆ ಹೊಸಬೆಳೆಯನ್ನು ತೆಗೆಯುತ್ತ ಬಂದಿದ್ದಾರೆ. ಕನ್ನಡ ಅಧ್ಯಯನ ಪಳೆಯುಳಿಕೆಯ ಶಾಸ್ತ್ರವಾಗದೆ, ಬದಲಾಗುತ್ತಿರುವ ಕಾಲಮಾನದಲ್ಲಿ ಎದುರಾಗುತ್ತಿರುವ ಆಹ್ವಾನಕ್ಕೆ ತಕ್ಕಂತೆ ತನ್ನ ಗತಿಯನ್ನು ಬದಲಾಯಿಸಿಕೊಳ್ಳುತ್ತ ಬಂದಿರುವುದು ಗಮನಿಸತಕ್ಕ ಅಂಶ. ಸಾಂಪ್ರದಾಯಿಕ ಚಿಂತನೆಗಳು ಆಧುನೀಕರಣದ ಈ ಕಾಲಘಟ್ಟದಲ್ಲಿ ಸಕಾಲಿಕಗೊಳ್ಳುವುದು ಅನಿವಾರ್ಯವಾಗಿದೆ. ಮಾಹಿತಿ ತಂತ್ರಜ್ಞಾನದ ಮೂಲಕ ಜಗತ್ತಿನ ಜ್ಞಾನಪ್ರವಾಹವೇ ನಮ್ಮ ಅಂಗೈಯೊಳಗೆ ಚುಳುಕಾಗುವ ಈ ಸಂದರ್ಭದಲ್ಲಿ ಕನ್ನಡದ ಚಹರೆ ಮತ್ತು ಕನ್ನಡ ಭಾಷೆಯ ಚಲನಶೀಲತೆಯನ್ನು ಶೋಧಿಸಲಿಕ್ಕೆ ಭಾಷಾ ಆಧುನೀಕರಣ ಮತ್ತು ಪ್ರಮಾಣೀಕರಣದ ಪ್ರಕ್ರಿಯೆಗಳ ನೆಲೆಯಲ್ಲಿ ಅಧ್ಯಯನದ ಹೊಸ ಸಾಧ್ಯತೆಗಳನ್ನು ಅನುಲಕ್ಷಿಸಿ, ಭಾಷಾನೀತಿ, ಭಾಷಾಯೋಜನೆ ರೂಪಿಸುವುದು ಅನಿವಾರ್ಯ ಹಾಗೂ ಅವಶ್ಯವಾಗಿದೆ. ಆಗ ಅಧ್ಯಯನದ ಸ್ವರೂಪ ಹಾಗೂ ಬಳಕೆಯ ವಿಧಾನದಲ್ಲಿ ಪರಿವರ್ತನೆ ಸಾಧ್ಯವಾಗುತ್ತದೆ.
ನಮ್ಮೆದುರು ನುಗ್ಗಿ ಬರುತ್ತಿರುವ ಜಾಗತೀಕರಣಕ್ಕೆ ಪ್ರತಿರೋಧವಾಗಿ ನಮ್ಮ ದೇಶೀಯ ಜ್ಞಾನಪರಂಪರೆಯನನ್ನು ಮರುಶೋಧಿಸಿ ಆ ಮೂಲಕ ಕುಸಿಯುತ್ತಿರುವ ನಮ್ಮ ಬೇರುಗಳನ್ನು ಬಲಗೊಳಿಸಿಕೊಳ್ಳಬೇಕಾಗಿದೆ. ಭಾಷೆ, ಸಾಹಿತ್ಯ, ವ್ಯಾಕರಣ, ಛಂದಸ್ಸು, ಚರಿತ್ರೆ, ಕೃಷಿ, ವೈದ್ಯ, ಪರಿಸರ ಮುಂತಾದ ಅಧ್ಯಯನ ವಿಷಯಗಳನ್ನು ಹೊಸ ಆಲೋಚನೆಯ ನೆಲೆಯಲ್ಲಿ ವಿಶ್ಲೇಷಿಸಬೇಕಾಗಿದೆ. ಆಧುನಿಕ ವಿಜ್ಞಾಣ, ತಂತ್ರಜ್ಞಾನವೇ ‘ಜ್ಞಾನ’ ಎಂದು ರೂಪಿಸಿರುವ ಇಂದಿನ ಆಲೋಚನೆಗೆ ಪ್ರತಿಯಾಗಿ ಈ ಜ್ಞಾನಶಾಖೆಗಳಲ್ಲಿ ಹುದುಗಿರುವ ದೇಶಿ ಪರಂಪರೆಯ ಜ್ಞಾನದ ಹುಡುಕಾಟ ನಡೆಯಬೇಕಾಗಿದೆ. ಅಂತಹ ಪ್ರಯತ್ನಗಳಿಗೆ ಬೇಕಾದ ಮಾರ್ಗದರ್ಶಕ ಸೂತ್ರಗಳ ಹಾಗೂ ಆಕರ ಪರಿಕರಗಳ ನಿರ್ಮಾಣದ ನೆಲೆ ತುಂಬ ಮುಖ್ಯವಾಗಿದೆ. ಕನ್ನಡ ವಿಶ್ವವಿದ್ಯಾಲಯವು ಕಳೆದ ಹದಿನಾರು ವರ್ಷಗಳಿಂದ ಈ ಕೆಲಸಗಳನ್ನು ಹಲವು ಯೋಜನೆಗಳ ಮೂಲಕ ರೂಪಿಸಿಕೊಂಡಿದೆ, ರೂಪಿಸಿಕೊಳ್ಳುತ್ತಿದೆ. ಇದೊಂದು ಚಲನಶೀಲ ಪ್ರಕ್ರಿಯೆಯಾಗಿದೆ. ಸಮಕಾಲೀನ ಭಾಷಿಕ, ಸಾಂಸ್ಕೃತಿಕ ಸಮಸ್ಯೆಗಳಿಗೆ ಮುಖಾಮುಖಿಯಾಗುತ್ತ ಕನ್ನಡ ನಾಡುನುಡಿಯನ್ನು ಹೊಸದಾಗಿ ಶೋಧಿಸುತ್ತಾ, ವಿವರಿಸುತ್ತಾ ಬಂದಿದೆ. ಅಂದರೆ: ಕನ್ನಡದ ಅರಿವಿನ ವಿಕೇಂದ್ರೀಕರಣವೇ ವರ್ತಮಾನದ ಹೊಸ ಬೆಳವಣಿಗೆ. ಇದು ಕನ್ನಡ ವಿಶ್ವವಿದ್ಯಾಲಯದ ಜೀವಧಾತುವಾಗಿದೆ.
ಕನ್ನಡ ವಿಶ್ವವಿದ್ಯಾಲಯವು ಕನ್ನಡದ ಹತ್ತಾರು ಕ್ಷೇತ್ರಗಳಿಗೆ ಸಂಬಂಧಿಸಿದ ಪ್ರಮುಖ ವಿಷಯಗಳನ್ನು ಕುರಿತು ಸಾಮಾನ್ಯ ಓದುಗರಿಗೆ ಅರಿವನ್ನು ನೀಡಲು ಮಂಟಪಮಾಲೆಯಲ್ಲಿ ಕಿರುಪುಸ್ತಕಗಳನ್ನು ಪ್ರಕಟಿಸುತ್ತಿದೆ. ‘ರೈತ ಹೋರಾಟಗಾರ ಪ್ರೊ.ಎಂ.ಡಿ. ನಂಜುಂಡಸ್ವಾಮಿ’ ಎಂಬ ಕಿರುಹೊತ್ತಿಗೆಯನ್ನು ಈ ಮಾಲೆಗಾಗಿ ಬರೆದುಕೊಟ್ಟಿರುವ ಸವಿತ ಬಿ.ಸಿ. ಅವರಿಗೆ ವಿಶ್ವವಿದ್ಯಾಲಯದ ಕೃತಜ್ಞತೆಗಳು ಸಲ್ಲುತ್ತವೆ.
ಈ ಗ್ರಂಥವನ್ನು ಅಚ್ಚುಕಟ್ಟಾಗಿ ಹೊರತರುತ್ತಿರುವ ಪ್ರಸಾರಾಂಗದ ನಿರ್ದೇಶಕರಾದ ಡಾ.ಮಂಜುನಾಥ ಬೇವಿನಕಟ್ಟಿ, ಸಹಾಯಕ ನಿರ್ದೇಶಕರಾದ ಶ್ರೀ ಬಿ.ಸುಜ್ಞಾನಮೂರ್ತಿ ಮತ್ತು ಶ್ರೀ ಕೆ.ಎಲ್‌. ರಾಜಶೇಖರ್ ಅವರಿಗೆ ಆಭಾರಿಯಾಗಿದ್ದೇನೆ.
ಡಾ.ಎ. ಮುರಿಗೆಪ್ಪ
ಕುಲಪತಿ
ರೈತ ಹೋರಾಟಗಾರ ಪ್ರೊ. ಎಂ.ಡಿ. ನಂಜುಂಡಸ್ವಾಮಿ (೧)
ಪ್ರವೇಶ
ಸ್ವಾತಂತ್ಯ್ರೋತ್ತರ ಭಾರತದಲ್ಲಿ ಮೊದಲಿಗೆ ಕಂಡುಬಂದದ್ದು ಆಹಾರ ಸಮಸ್ಯೆ. ಹೀಗಾಗಿ ಹೊರದೇಶಗಳಿಂದ ಧಾನ್ಯಗಳನ್ನು ಆಮದು ಮಾಡಿಕೊಳ್ಳುವುದರ ಮುಖೇನ ದೇಶದ ಜನರನ್ನು ಬದುಕಿಸುವ ಪರಿಸ್ಥಿತಿ ಇತ್ತು. ಆಗ ಸರ್ಕಾರ ‘ಹಸಿರುಕ್ರಾಂತಿ’ ಘೋಷಣೆಯೊಂದಿಗೆ ಹೆಚ್ಚು ಗೊಬ್ಬರ ಹಾಗೂ ಕೀಟನಾಶಕಗಳನ್ನು ಉಪಯೋಗಿಸಿ ಹೆಚ್ಚು ಇಳುವರಿ ಕೊಡುವ ತಳಿಗಳನ್ನು ಬೆಳೆಯಲು ರೈತರಿಗೆ ಪ್ರೋತ್ಸಾಹ ನೀಡಿತು. ರೈತರು ಶ್ರಮವಹಿಸಿ ದೇಶಕ್ಕೆ ಬೇಕಾಗುವಷ್ಟು ಮತ್ತು ಹೊರದೇಶಕ್ಕೆ ಕಳುಹಿಸುವಷ್ಟು ಆಹಾರ ಪದಾರ್ಥಗಳನ್ನು ಬೆಳೆದರು. ಇಂಥ ಸಂದರ್ಭದಲ್ಲಿ ದೇಶದಲ್ಲಿ ಇನ್ನೂರು ವರ್ಷಗಳ ಕಾಲ ಆಳ್ವಿಕೆ ನಡೆಸಿ ಜನರನ್ನು, ದೇಶವನ್ನು ಲೂಟಿ ಮಾಡಿದ್ದವರು ಸುಮ್ಮನಾಗದೇ ಹೊಸ ಹುನ್ನಾರ, ತಂತ್ರಗಳನ್ನು ಹೂಡಿದ್ದರು. ಇಂಥ ಹುನ್ನಾರಗಳಿಗೆ ಅವಕಾಶ ಮಾಡಿಕೊಡುವಂಥ ರೀತಿಯಲ್ಲಿ ಬ್ರಿಟಿಷರ ಆಡಳಿತಾವಧಿಯಲ್ಲಿದ್ದ ಕೆಲವೊಂದು ನೀತಿಗಳು ಹಾಗೆಯೇ ಮುಂದುವರೆದಿದ್ದವು. ಹೀಗೆ ಮುಂದುವರಿದ ನೀತಿಗಳು ರೈತರನ್ನು ಶೋಷಣೆಗೆ ಒಳಪಡಿಸಿದ್ದವು. ಇಂಥ ಶೋಷಣೆಗಳ ವಿರುದ್ಧ ನಾಡಿನಾದ್ಯಂತ ರೈತರು ಸ್ವಾತಂತ್ಯ್ರೋತ್ತರ ಹಾಗೂ ಸಮಕಾಲೀನ ಸಂದರ್ಭದಲ್ಲಿಯೂ ವಿಭಿನ್ನ ಮಜಲಗಳಲ್ಲಿ ಹೋರಾಟಗಳನ್ನು ನಡೆಸುತ್ತಲೇ ಬಂದಿದ್ದಾರೆ. ೧೯೮೦ರವರೆಗೂ ಭೂಮಿಯ ಹಂಚಿಕೆ, ಭೂಮಿಯ ಒಡೆತನ ಹಾಗೂ ಭೂಕಂದಾಯಕ್ಕೆ ಸಂಬಂಧಿಸಿದ ಪ್ರಶ್ನೆಗಳು ಎದುರಾದರೆ, ೧೯೮೦ರಂದೀಚೆಗೆ ಬೆಲೆಯ ಅಸ್ಥಿರತೆ, ಕೃಷಿ ಸಾಲ, ನೀರಾವರಿ, ವಿದ್ಯುಚ್ಛಕ್ತಿ, ಸಮಸ್ಯೆಗಳು, ನಕಲಿ ಬೀಜಗಳ ಮಾರಾಟ ಜಾಲಗಳು, ಮಾರುಕಟ್ಟೆಯ ವೈಪರೀತ್ಯಗಳು ರೈತರನ್ನು ನಲುಗುವಂತೆ ಮಾಡಿದವು. ಜಾಗತೀಕರಣಂದ ಭರಾಟೆ, ಬಹುರಾಷ್ಟ್ರೀಯ ಕಂಪೆನಿಗಳ ಗೋಸುಂಬೆತನಗಳು ರೈತರ ಹಕ್ಕುಗಳನ್ನು ನಿಷ್ಕ್ರಿಯಗೊಳಿಸಿ ತಮ್ಮ ಲೂಟಿಯನ್ನು ಹೆಚ್ಚಿಸಿಕೊಳ್ಳಲು ಮುಂದಾದವು. ಈ ಬಗೆಯ ಸಮಸ್ಯೆಗಳನ್ನು ಬಗೆಹರಿಸುವ ಸಲುವಾಗಿ ಹುಟ್ಟಿಕೊಂಡಿದ್ದೇ ‘ರೈತ ಚಳವಳಿ’. ರೈತ ಚಳವಳಿಯು ಅನಕ್ಷರಸ್ಥ ರೈತರಿಗೆ ಸರ್ಕಾರದ ದಬ್ಬಾಳಿಕೆ, ಪ್ರಜಾಪ್ರಭುತ್ವ ಹಾಗೂ ಸಂವಿಧಾನದ ತಿರುಚುವಿಕೆ, ಕೃಷಿ ಹಾಗೂ ತಂತ್ರಜ್ಞಾನ, ಬಿತ್ತನೆ ಬೀಜಗಳ ಸ್ವಾಮ್ಯ, ಕೃಷಿ ಹಾಗೂ ರೈತರ ಸಂಬಂಧಗಳು ಮೊದಲಾದವುಗಳ ಬಗೆಗೆ ರೈತರಲ್ಲಿ ಎಚ್ಚರವನ್ನುಂಟು ಮಾಡಿತು. ಈ ಬಗೆಯ ಆಶಯಗಳನ್ನು ಸಾಕಾರಗೊಳಿಸಲು ಪ್ರಯತ್ನಪಟ್ಟವರು ಕೆಲವೇ’ಮಂದಿ, ಅವರಲ್ಲಿ ಶಾಂತವೇರಿ ಗೋಪಾಲಗೌಡ, ವೈ.ಆರ್. ಪರಮೇಶ್ವರಪ್ಪ, ಬಿ.ಎಸ್‌. ಚಂದ್ರಶೇಖರ್, ಕೆ.ಜಿ.ಮಹೇಶ್ವರಪ್ಪ, ಎಚ್‌.ಎಸ್‌.ರುದ್ರಪ್ಪ, ಎಂ.ಡಿ.ನಂಜುಂಡಸ್ವಾಮಿ ಹಾಗೂ ಎನ್‌.ಡಿ.ಸುಂದರೇಶ್‌ ಅವರು ಪ್ರಮುಖರು, ಎಂ.ಡಿ.ನಂಜುಂಡಸ್ವಾಮಿ ಅವರು ‘ಕರ್ನಾಟಕ ರಾಜ್ಯ ರೈತ ಸಂಘ’ದ ಸಂಚಾಲಕರಾಗಿ, ಕಾರ್ಯಾಧ್ಯಕ್ಷರಾಗಿ ಹಾಗೂ ಅಧ್ಯಕ್ಷರಾಗಿ ರೈತ ಚಳವಳಿಯ ನೇತೃತ್ವವನ್ನು ವಹಿಸಿಕೊಂಡ ಮೇಲೆ ರೈತರ ಬದುಕಿನಲ್ಲಿ ಹಲವಾರು ಬದಲಾವಣೆಗಳು ಆದವು. ಈ ದಿಸೆಯಲ್ಲಿ ಅವರ ಜೀವನ, ಚಳವಳಿಗಳನ್ನು ಅರಿಯುವ ಕಿರುಪ್ರಯತ್ನವೇ ಪ್ರಸ್ತುತ ಕೃತಿ.
ನಂಜುಂಡಸ್ವಾಮಿ: ಕೌಟುಂಬಿಕ ಪರಿಸರ
ನಂಜುಂಡಸ್ವಾಮಿ ಅವರು ಹುಟ್ಟಿದ್ದು ಒಂದು ಸಂಪ್ರದಾಯವಾದಿ ಲಿಂಗಾಯಿತ ಕುಟುಂಬದಲ್ಲಿ. ಆದರೆ ಅವರು ಬೆಳೆದದ್ದು ಮಾತ್ರ ಭಿನ್ನವಾಗಿ. ಇವರ ತಂದೆಯಾದ ಎಂ.ಎನ್‌. ಮಹಂತದೇವರು ಮೈಸೂರು ಜಿಲ್ಲೆಯ ಟಿ.ನರಸೀಪುರ ತಾಲ್ಲೂಕು ಮಾಡ್ರಹಳ್ಳಿ ಮೂಲದಿಂದ ಬಂದು ಮೈಸೂರು ನಗರದಲ್ಲಿ ನೆಲೆಸಿದ್ದರು. ತಂದೆ ಇಡೀ ಮೈಸೂರಿನಲ್ಲೇ ಮೊದಲು ಎಂ.ಎ. ಪದವಿ ಪಡೆದು, ಖ್ಯಾತ ವಕೀಲರು ಸಹ ಆಗಿದ್ದರು. ಮಹಂತದೇವರು ಪ್ರಾಮಾಣಿಕ ನ್ಯಾಯವಾದಿ ಹಾಗೂ ರಾಜಕಾರಣಿ. ಆಗಿನ ಮೈಸೂರು ವಿಧಾನಸಭೆಯಲ್ಲಿ ಇಪ್ಪತ್ತಾರು ವರ್ಷ ಶಾಸಕರಾಗಿದ್ದರು. ತಂದೆಯ ವರ್ಚಸ್ಸು, ಧ್ವನಿ, ದಿಟ್ಟ ನಿಲುವು, ಘನತೆ, ಗಾಂಭೀರ್ಯ ಇತ್ಯಾದಿ ಗುಣಗಳು ಮಗನ ಮೇಲೆ ಪ್ರಭಾವ ಬೀರಿದವು. ನಂಜುಂಡ ಸ್ವಾಮಿ ಅವರ ತಾತ ಸಾವಿರಾರು ಎಕರೆ ಜಮೀನಿನ ಒಡೆಯರಾಗಿದ್ದರು. ಆ ಕಾರಣದಿಂದಲೇ ಒಬ್ಬ ಶಾಸಕನ ಮಗನಾಗಿ ಹಾಗೂ ಜಮೀನ್ದಾರನ ಮೊಮ್ಮಗನಾಗಿ ಬೆಳೆದಿದ್ದರಿಂದ ಅವರಿಬ್ಬರ ನಡೆ, ನುಡಿ, ವಿಚಾರಗಳು ಸಹಜವಾಗಿ ನಂಜುಂಡಸ್ವಾಮಿ ಅವರ ಮೇಲೆ ಪ್ರಭಾವ ಬೀರದ ಇರಲಿಲ್ಲ.
ನಂಜುಂಡಸ್ವಾಮಿ ಅವರು ೧೯೩೬ರ ಫೆಬ್ರವರಿ ೧೩ ರಂದು ಮೈಸೂರಿನ ಸರಸ್ವತಿಪುರಂನಲ್ಲಿ ಎಂ.ಎನ್‌. ಮಹಂತದೇವರು ಹಾಗೂ ರಾಜಮ್ಮಣ್ಣಿ ದಂಪತಿಗಳಿಗೆ ಐದನೇ ಮಗನಾಗಿ ಜನಿಸಿದರು. ಅವರು ಪ್ರಾಥಮಿಕ ವಿದ್ಯಾಭ್ಯಾಸವನ್ನು ಮೈಸೂರಿನ ಹಾರ್ಡ್‌ವಿಕ್‌ ಹೈಸ್ಕೂಲಿನಲ್ಲಿ ಮುಗಿಸಿದರು. ಅಲ್ಲಿಯ ಯುವರಾಜ ಕಾಲೇಜಿನಲ್ಲಿ ಇಂಟರ್ ಮೀಡಿಯೆಟ್‌ ಪರೀಕ್ಷೆಯಲ್ಲಿ ತೇರ್ಗಡೆಯಾಗಿ, ನಂತರ ಮೈಸೂರು ಮೆಡಿಕಲ್‌ ಕಾಲೇಜಿಗೆ ಅರ್ಜಿ ಹಾಕಿದ್ದರು. ಪ್ರವೇಶಕ್ಕೆ ಎಲ್ಲಾ ಅರ್ಹತೆಗಳಿದ್ದರೂ ಅಲ್ಲಿನ ಒಳರಾಜಕೀಯದಿಂದ ಅರ್ಜಿ ತಿರಸ್ಕೃತವಾಯಿತು. ನಂತರ ಮೈಸೂರು ವಿಶ್ವವಿದ್ಯಾಲಯದಿಂದ ೧೯೫೪ರ‍ಲ್ಲಿ ಬಿ.ಎಸ್ಸಿ. ಪದವಿ ಪಡೆದರು. ಬಿ.ಎಸ್ಸಿ ಪದವಿ ಪಡೆದ ನಂತರವೂ ವೈದ್ಯನಾಗಬೇಕೆಂಬ ಹಂಬಲದಿಂದ ಮತ್ತೆ ಮೈಸೂರು ಮೆಡಿಕಲ್‌ ಕಾಲೇಜಿಗೆ ಎರಡನೆ ಬಾರಿಗೆ ಅರ್ಜಿ ಸಲ್ಲಿಸಿದರು. ಉತ್ತಮ ಅಂಕಗಳನ್ನು ಗಳಿಸಿ ಉನ್ನತ ಶ್ರೇಣಿಯಲ್ಲಿದ್ದರೂ ಮತ್ತೆ ಅದೇ ಒಳರಾಜಕೀಯದಿಂದ ಅರ್ಜಿ ಎರಡನೆಯ ಬಾರಿಯೂ ತಿರಸ್ಕೃತಗೊಂಡಿತು. ಧೃತಿಗೆಡದ ನಂಜುಂಡಸ್ವಾಮಿ ಅವರು ತಂದೆಯ ಒತ್ತಾಯ ಹಾಗೂ ಆಸೆಗೆ ಬೆಲೆಕೊಟ್ಟು ಮೈಸೂರು ವಿಶ್ವವಿದ್ಯಾಲಯದ ಕಾನೂನು ಪದವಿಗಾಗಿ ಪ್ರವೇಶ ಪಡೆದು, ೧೯೫೬ರಲ್ಲಿ ಬಿ.ಎಲ್‌. ಪದವಿ ಪಡೆದರು. ನಂತರ ಕರ್ನಾಟಕ ವಿಶ್ವವಿದ್ಯಾಲಯದಿಂದ ೧೯೬೧ರಲ್ಲಿ ಪ್ರಥಮ ದರ್ಜೆಯಲ್ಲಿ ಎಲ್‌.ಎಲ್‌.ಎಂ. ಪದವಿ ಪಡೆದದ್ದು ಉಂಟು.
ಉನ್ನತ ವ್ಯಾಸಂಗಕ್ಕಾಗಿ ನೆದರ್ ಲ್ಯಾಂಡಿನ ‘ಹೇಗ್‌ ಅಕಾಡೆಮಿ ಆಫ್‌ ಇಂಟರ್ ನ್ಯಾಷನಲ್‌ ಲಾ’ ಸಂಸ್ಥೆಗೆ ೧೯೬೧ರಲ್ಲಿ ತೆರಳಿದರು. ಅಲ್ಲಿ ಫೋಡರ್ಸ್ ಫೌಂಡೇಶನ್‌ನ ಶಿಷ್ಯವೇತನದ ಸಹಾಯದಿಂದ ೧೯೬೧-೬೨ನೇ ವರ್ಷದಲ್ಲಿ ಸ್ನಾತಕೋತ್ತರ ಸಂಶೋಧನೆಯನ್ನು ಪೂರ್ಣಗೊಳಿಸಿದರು. ೧೯೬೧-೬೨೪ ವರೆಗೆ ಜರ್ಮನಿಯ ಸಾರ್ ವಿಶ್ವವಿದ್ಯಾಲಯದಲ್ಲಿ ‘ಡಾಕ್ಟೋರಲ್‌ ವರ್ಕ್ ಇನ್‌ ಇಂಟರ್ ನ್ಯಾಷನಲ್‌ ಲಾ’ ಪೂರ್ಣಗೊಳಿಸಿದರೂ ತಾವು ತಯಾರಿಸಿದ್ದ ಪ್ರಬಂಧದಲ್ಲಿ ತಮ್ಮ ತಾಯ್ನಾಡಿನ ಘನತೆ, ಆತ್ಮಗೌರವಗಳಿಗೆ ಧಕ್ಕೆ ತರುವ ಸಾಮ್ರಾಜ್ಯಶಾಹಿ ಕಾನೂನುಗಳನ್ನು ವಿರೋಧಿಸಿ ಬರೆದಿದ್ದರು. ಅಂದಿನ ಜಗದ್ವಿಖ್ಯಾತ ನ್ಯಾಯಶಾಸ್ತ್ರ ಪ್ರವೀಣ ಹಾಗೂ ವಿಶ್ವವಿದ್ಯಾಲಯದ ಡೀನ್‌ ಆಗಿದ್ದ ಸೈಡಲ್‌ ಹೊಯೆನ ವೆಲ್ಡರ್ನ್‌ ಹಾಗೂ ಅಲ್ಲಿನ ಇನ್ನೊಬ್ಬ ಲಾ ವಿದ್ವಾಂಸ ಮೇರ್ ಹಾಫರ್ ಅವರು ನಂಜುಂಡ ಸ್ವಾಮಿ ಅವರ ವಾದವನ್ನು ಒಪ್ಪದ ಕಾರಣ ಪಿಎಚ್‌.ಡಿ. ಪದವಿಯನ್ನು ತಿರಿಸ್ಕರಿಸಿದರು. ಆತ್ಮಾಭಿಮಾನ ಹಾಗೂ ದೇಶಾಭಿಮಾನಕ್ಕೆ ಧಕ್ಕೆಯುಂಟುಮಾಡುವ ಶಿಕ್ಷಣ ಅವರಿಗೆ ತೃಣಕ್ಕೆ ಸಮಾನವಾಗಿತ್ತು. ಆದ್ದರಿಂದ ಶಿಕ್ಷಣವನ್ನು ಅಲ್ಲಿಗೆ ಮೊಟಕುಗೊಳಿಸಿ ಭಾರತಕ್ಕೆ ವಾಪಸ್ಸಾದರು.
ಜಾತ್ಯತೀತ ತತ್ವವನ್ನು ಜಾರಿಗೆ ತರಲು ಮತ್ತು ಜಾತಿ ಪದ್ಧತಿಯನ್ನು ತಮ್ಮ ಬದುಕಿನಲ್ಲಿ ಸಂಪೂರ್ಣ ನಿಷೇಧಿಸಲು ಕ್ಷತ್ರಿಯ ಮರಾಠಾ ಜನಾಂಗಕ್ಕೆ ಸೇರಿದ ಪ್ರತಿಮಾ ಅವರನ್ನು ಏಪ್ರಿಲ್‌ ೨೬, ೧೯೮೦ರಂದು ಮದುವೆಯಾಗುವುದರ ಮುಖೇನ ಅಂತರ್ ಜಾತಿ ವಿವಾಹಕ್ಕೆ ಪ್ರೋತ್ಸಾಹ ನೀಡಿದರು. ೧೯೮೧ ಏಪ್ರಿಲ್‌ ೨೬ ರಂದು ‘ಚುಕ್ಕಿ’ ಎಂಬ ಹೆಣ್ಣು ಮಗುವಿಗೆ ಹಾಗೂ ಸೆಪ್ಟೆಂಬರ್ ೧೨, ೧೯೮೩ರಂದು ‘ಪಚ್ಚೆ’ ಎಂಬ ಗಂಡು ಮಗುವಿಗೆ ಜನ್ಮ ಕೊಟ್ಟರು. ಯಾವ ಜಾತಿ ಹಾಗೂ ಧರ್ಮಗಳ ನೆರಳು ಬೀಳದಂಥ ಹೆಸರುಗಳನ್ನು ತಮ್ಮ ಮಕ್ಕಳಿಗೆ ಇಟ್ಟು ಜಾತ್ಯತೀತ ತತ್ವವನ್ನು ಬದುಕಿನ ಉದ್ದಕ್ಕೂ ಪ್ರತಿಪಾದಿಸಿದರು. ವೃತ್ತಿ ಜೀವನದ ಜೊತೆ ಜೊತೆಗೆ ಅಪಾರ ಸಮಾಜ ಸೇವೆಯನ್ನು ಮಾಡಿದರು. ಅವರು ತಮ್ಮ ಜೀವನದಲ್ಲಿ ಶಿಸ್ತಿಗೆ ಹೆಚ್ಚಿನ ಮಹತ್ತ್ವಕೊಟ್ಟ ವ್ಯಕ್ತಿಯಾಗಿದ್ದರು. ಅವರ ನಿರರ್ಗಳ ಮಾತಿನ ಶೈಲಿ, ಸೌಮ್ಯ ಸ್ವಭಾವ, ವೈಚಾರಿಕ ಚಿಂತನೆ, ಅಪಾರ ಪಾಂಡಿತ್ಯಗಳಿಂದಾಗಿ ಸ್ವಾತಂತ್ಯ್ರೋತ್ತರ ಕರ್ನಾಟಕದಲ್ಲಿ ಕಾಂಗ್ರೆಸ್ಸೇತರ ಜನತಾ ಸರ್ಕಾರದ ರಚನೆಗೆ ಮುಖ್ಯ ಪ್ರೇರಕರ ಲ್ಲೊಬ್ಬರಾದರು. ರೈತರನ್ನು ಸಂಘಟಿಸುವ ದೃಷ್ಟಿಯಿಂದ ‘ನಮ್ಮ ನಾಡು’ ಪತ್ರಿಕೆಯನ್ನು ಆರಂಭಿಸಿದರು.
ಸೈದ್ಧಾಂತಿಕ ಪ್ರಭಾವಗಳು
ಮಹಂತದೇವರು ನ್ಯಾಯವಾದಿಯಾಗಿ ತನ್ನ ಕಕ್ಷಿದಾರನನ್ನು ನಡೆಸಿಕೊಳ್ಳುತ್ತಿದ್ದ ರೀತಿಯೂ ನಂಜುಂಡಸ್ವಾಮಿ ಅವರ ಮೇಲೆ ಪ್ರಭಾವ ಬೀರಿತ್ತು. ತಮ್ಮ ವಿದ್ಯಾಭ್ಯಾಸದ ಅವಧಿಯಿಂದಲೂ ಬಿಳಿಯ ವಸಾಹತುಶಾಹಿ ದೇಶಗಳು ಬಡ ರಾಷ್ಟ್ರಗಳನ್ನು ಶೋಷಣೆಗೆ ಒಳಪಡಿಸುತ್ತಿದ್ದ ತಂತ್ರಗಳನ್ನು ನೋಡಿ ಅರಿತಿದ್ದರು. ಶಾಲಾ-ಕಾಲೇಜು ದಿನಗಳಲ್ಲಿ ಗಾಂಧಿ, ಲೋಹಿಯಾ ಹಾಗೂ ಶಾಂತವೇರಿ ಗೋಪಾಲಗೌಡರಂಥ ಸಮಾಜ ಸುಧಾರಕರ ಮತ್ತು ಮಾನವತಾವಾದಿಗಳ ಚಿಂತನೆಗಳಿಂದ, ಸಮಾನತೆಯ ಸಿದ್ಧಾಂತಗಳಿಂದ ಪ್ರಭಾವಿತರಾಗಿದ್ದರು. ರಾಮಮನೋಹರ ಲೋಹಿಯಾ ಅವರು ಬರೆದಿದ್ದ ‘ಮಾರ್ಕ್ಸ್, ಗಾಂಧಿ ಅಂಡ್‌ ಸೋಶಿಯಲಿಸಂ’ ಎಂಬ ಗ್ರಂಥದಿಂದ ಹೆಚ್ಚು ಪ್ರಭಾವಿತರಾದ್ದುದೂ ಉಂಟು. ಹಾಗಾಯೇ ಸಮಾನತೆಯಲ್ಲಿ ನಂಬಿಕೆ ಇಟ್ಟಿದ್ದ ಇವರು ರೈತ, ಕೂಲಿಕಾರ್ಮಿಕ ಹಾಗೂ ದಲಿತರ ಏಳಿಗೆಗೆ ಹಲವಾರು ಚಳವಳಿ, ಹೋರಾಟ ಹಾಗೂ ಸಂಘರ್ಷಗಳನ್ನು ರೂಪಿಸಿ ಅಸಮಾನತೆಯನ್ನು ಹೋಗಲಾಡಿಸಲು ಶ್ರಮಿಸಿದರು. ಸ್ವಾತಂತ್ರ್ಯ ಚಳವಳಿಯಲ್ಲಿ ಗಾಂಧಿಯವರು ಬ್ರಿಟಿಷರ ವಿರುದ್ಧ ನಡೆಸಿದ ಹೋರಾಟಗಳು ಹಾಗೂ ಪ್ರಯೋಗಗಳು, ರೂಪಿಸುತ್ತಿದ್ದ ತಂತ್ರಗಳಿಂದ ಪ್ರಭಾವಿತರಾಗಿ, ಅವುಗಳನ್ನು ಪ್ರೊಫೆಸರ್ ಅವರು ರೈತ ಚಳವಳಿಯಲ್ಲಿ ಅಳವಡಿಸಿಕೊಳ್ಳುವಂತೆ ಆಗಿತ್ತು.
ಅಹಿಂಸಾ ಚಳವಳಿಗಳ ಮೂಲಕ ಹೋರಾಟ ನಡೆಸಿ ನ್ಯಾಯ ಪಡೆದುಕೊಳ್ಳಬೇಕೆಂಬುದು ನಂಜುಂಡಸ್ವಾಮಿ ಅವರ ಗುರಿಯೂ ಆಗಿತ್ತು. ಗಾಂಧಿ ತತ್ವವನ್ನು ಅದರಲ್ಲೂ ಪ್ರಮುಖವಾಗಿ ಅಹಿಂಸೆ ಹಾಗೂ ಉಪವಾಸವನ್ನೇ ತನ್ನ ಅಸ್ತ್ರವಾಗಿ ಮಾಡಿಕೊಂಡ ರೈತ ಸಂಘ, ಅದನ್ನೇ ನಂಬಿಕೊಂಡು ಹೋರಾಟ ಮಾಡಿದ್ದು ಒಂದು ಮರೆಯಲಾಗದ ಅಧ್ಯಾಯ. ನಂಜುಂಡಸ್ವಾಮಿ ಅವರು ಲೋಹಿಯಾ ಪ್ರತಿಪಾದಿಸುತ್ತಿದ್ದ ಸಮಾಜವಾದಿ ಸಿದ್ಧಾಂತಗಳಿಂದ ಪ್ರಭಾವಿತರಾಗಿದ್ದರು. ಲೋಹಿಯಾ ಅವರು ಹೇಳುವಂತೆ-
“ರಾಜಕೀಯದಲ್ಲಿ ಸಾಮಾನ್ಯವರ್ಗ ಮುಂದಾಳುಗಳಾಗಬೇಕು. ಸಾರ್ವಜನಿಕ ವ್ಯವಹಾರದಲ್ಲಿ ಇಂಗ್ಲಿಷ್‌ ಕೈಬಿಡಬೇಕು, ಮಹಿಳೆಯರು ಸ್ವತಂತ್ರರಾಗಬೇಕು, ಆರ್ಥಿಕ ವ್ಯವಸ್ಥೆ ವಿಕೇಂದ್ರೀಕೃತವಾಗಬೇಕು, ರಾಜ್ಯ ವ್ಯವಸ್ಥೆ ಚತುಸ್ತಂಭ ವ್ಯವಸ್ಥೆ
ಆಗಬೇಕು”
-ಇತ್ಯಾದಿ ವಿಚಾರಗಳು ನಂಜುಂಡಸ್ವಾಮಿ ಅವರ ಮೇಲೆ ಪ್ರಭಾವ ಬೀರಿದ್ದವು. ಹಾಗೆಯೇ ಅವುಗಳ ಪ್ರತಿಪಾದನೆಗಾಗಿ ತಮ್ಮ ಸಂಪೂರ್ಣ ಜೀವನವನ್ನೇ ಸವೆಸಿದರು. ಲೋಹಿಯಾ ಅವರು ಅನ್ಯಾಯದ ವಿರುದ್ಧ ಬೀದಿಗಿಳಿದು ಹೋರಾಟ ಮಾಡಬೇಕೆಂದು ಬಯಸಿದ್ದರು. ಅದೇ ಬಗೆಯ ತಂತ್ರಗಳನ್ನು ಎಂ.ಡಿ.ಎನ್‌ ಅವರು ಕೂಡ ತಮ್ಮ ಹೋರಾಟದ ಉದ್ದಗಲಕ್ಕೂ ಅಳವಡಿಸಿಕೊಂಡಿದ್ದರು. ಅಪಾರ ಅನುಭವ, ಗ್ರಹಿಕೆಗಳನ್ನು ಸಮುದಾಯದ ಕ್ರಿಯಾಶೀಲತೆಯನ್ನಾಗಿ ಅವಸ್ಥಾಂತರಿಸುವುದು ಹೇಗೆ ಎಂಬುದನ್ನು ಗಾಂಧಿ, ಲೋಹಿಯಾ, ಶಾಂತವೇರಿ ಹಾಗೂ ಇನ್ನಿತರರ ವಿಚಾರಧಾರೆಗಳಿಂದ ತಿಳಿದಿದ್ದರು. ಹಾಗೆಯೇ ವರ್ತಮಾನದ ಆತಂಕ ಪಲ್ಲಟಗಳಿಗೆ ಮುಖಾಮುಖಿಯಾಗಿಸಿದ ಪ್ರಯೋಗಶೀಲತೆಯನ್ನು ಎಂ.ಡಿ.ಎನ್‌ ರೂಪಿಸಿದ್ದು ದಾಖಲಾರ್ಹ.
ವೃತ್ತಿ ಜೀವನ
ಪಿಎಚ್‌.ಡಿ. ಅಧ್ಯಯನದ ಸಮಯದಲ್ಲಿ ತಮ್ಮ ಬಿಡುವಿನ ವೇಳೆಯಲ್ಲಿ ಜರ್ಮನಿಯಲ್ಲಿದ್ದ ಏರ್ ಫೋರ್ಸ್ ಬೇಸ್‌ನಲ್ಲಿ ರಿಸೆಪ್ಷನಿಸ್ಟ್‌ ಆಗಿ ಕೆಲಸ ಮಾಡುತ್ತಿದ್ದರು. ಅದೇ ಸಂದರ್ಭದಲ್ಲಿ ಪ್ರಧಾನಮಂತ್ರಿಯಾಗಿದ್ದ ಜವಾಹರ್ ಲಾಲ್‌ ನೆಹರೂ ಅವರು ನಿಧನರಾಗಿದ್ದ ಸುದ್ದಿ ಕೇಳಿ ತಮಗೆ ತಾವೇ ರಜೆ ಪೋಷಿಸಿಕೊಂಡು ಶೋಕಾಚರಣೆ ಮಾಡಿದರು. ಈ ಬಗೆಯ ಆಚರಣೆ ಅವರ ದೇಶಾಭಿಮಾನಕ್ಕೆ ಸಾಕ್ಷಿಯಾಗಿದೆ. ಅದಕ್ಕೆ ಅಲ್ಲಿನ ಅಧಿಕಾರಿಗಳು ಇವರನ್ನು ಹಗುರವಾಗಿ, ನಿಷ್ಟುರವಾಗಿ ಮಾತನಾಡಿದ್ದರಿಂದ ತಮ್ಮ ಹುದ್ದೆಗೆ ರಾಜೀನಾಮೆ ನೀಡಿ ೧೯೬೫ರಲ್ಲಿ ಭಾರತಕ್ಕೆ ಹಿಂದಿರುಗಿದರು. ಭಾರತಕ್ಕೆ ವಾಪಸ್ಸಾಗುತ್ತಿದ್ದಂತೆಯೇ ನೇರವಾಗಿ ತಮ್ಮ ತಾತ ಪಟೇಲ್‌ ನಂಜಪ್ಪನವರು ಕೊಟ್ಟಿದ್ದಂಥ ಜಮೀನಿನಲ್ಲಿ ವ್ಯವಸಾಯ ಮಾಡಲು ಆರಂಭಿಸಿದರು. ಅದೇ ಸಂದರ್ಭದಲ್ಲಿ ಕರ್ನಾಟಕದಲ್ಲಿ ಮೊಟ್ಟ ಮೊದಲ ಬಾರಿಗೆ ಲೆವಿ ಪದ್ಧತಿಯ ವಿರುದ್ಧ ಮೈಸೂರಿನಲ್ಲಿ ಹೋರಾಡುವ ಮೂಲಕ ನಂಜುಂಡಸ್ವಾಮಿ ಅವರು ರೈತರ ಹೋರಾಟಕ್ಕೆ ಚಾಲನೆ ನೀಡಿದರು. ೧೯೬೫ರಿಂದ ೧೯೭೮ರವರೆಗೆ ಕಾನೂನು ಪ್ರಾಧ್ಯಾಪಕರಾಗಿ ವೃತ್ತಿ ಜೀವನ ಪ್ರಾರಂಭಿಸಿದರು. ಮೈಸೂರಿನ ಶಾರದಾ ವಿಲಾಸ ಲಾ ಕಾಲೇಜು, ಬೆಂಗಳೂರಿನ ಬಿ.ಎಂ.ಎಸ್‌. ಹಾಗೂ ರೇಣುಕಾಚಾರ್ಯ ಕಾನೂನು ಕಾಲೇಜುಗಳಲ್ಲಿ ಸೇವೆ ಸಲ್ಲಿಸಿದರು. ೧೯೭೩ರ‍ಲ್ಲಿ ದಕ್ಷಿಣ ಭಾರತ ಸಣ್ಣ ಬೆಳೆಗಾರರ ಒಕ್ಕೂಟದ ಕಾನೂನು ಸಲಹೆಗಾರರಾಗಿ ಕಾರ್ಯನಿರ್ವಹಿಸಿದರು. ೧೯೭೯-೮೫ರ ವರೆಗೆ ಸ್ವತಂತ್ರವಾಗಿ ‘ಸೋಶಿಯೋ ಲೀಗಲ್‌ ಸರ್ವೀಸ್‌ ಅಂಡ್‌ ರಿಸರ್ಚ್ ಸೆಂಟರ್’ (ಎಸ್‌.ಎಲ್‌.ಎಸ್‌.ಆರ್.ಸಿ) ಎಂಬ ಕಾನೂನು ಕಾಲೇಜನ್ನು ಸ್ಥಾಪಿಸಿ ಅದರ ಪ್ರಾಂಶುಪಾಲರಾದರು. ೧೯೮೫-೮೯ರವರೆಗೆ ‘ರಾಮಮನೋಹರ ಲೋಹಿಯಾ ಕಾನೂನು ಕಾಲೇಜ’ನ್ನು ಸ್ಥಾಪಿಸಿ ಅದರ ಪ್ರಾಂಶುಪಾಲರಾಗಿ ಸೇವೆ ಸಲ್ಲಿಸಿದರು.
ಸಮಾಜವಾದಿ ಪಕ್ಷ ಹಾಗೂ ಸಮಾಜವಾದಿ ಯುವಜನ ಸಭಾ
ಕಾನೂನು ಕಾಲೇಜುಗಳಲ್ಲಿ ಬೋಧನಾ ವೃತ್ತಿಯ ಜೊತೆಗೆ ಸಮಾಜ ಸುಧಾರಣೆಯ ಕಡೆಗೂ ಗಮನಹರಿಸಿದರು. ಸಮಾಜವಾದಿ ಚಳವಳಿಯ ಹರಿಕಾರ ರಾಮಮನೋಹರ ಲೋಹಿಯಾ ಅವರು ಬರೆದಿದ್ದ “ಮಾರ್ಕ್ಸ್, ಗಾಂಧಿ ಅಂಡ್‌ ಸೋಶಿಯಲಿಸಂ” ಎಂಬ ಪುಸ್ತಕದಿಂದ ಪ್ರಭಾವಗೊಂಡು “ಸಮಾಜವಾದಿ ಪಕ್ಷ”ವನ್ನು ಸೇರಿದರು. ಸಮಾಜವಾದಿ ಪಕ್ಷದಲ್ಲಿ ಆಗ ಶಾಂತವೇರಿ ಗೋಪಾಲಗೌಡ, ಜೆ.ಎಚ್‌. ಪಟೇಲ, ಕೆ.ಜಿ. ಮಹೇಶ್ವರಪ್ಪ ಮುಂತಾದವರಿದ್ದರು. ಅವರ ಮೇಲುಸ್ತುವಾರಿಯಲ್ಲಿ ಕೆಲಸ ಮಾಡಲು ಒಪ್ಪದೆ ೧೯೬೮ರಲ್ಲಿ ‘ಸಮಾಜವಾದಿ ಯುವಜನ ಸಭಾ’ ಎಂಬ ಒಂದು ತರುಣರ ಉಪ ಸಂಘಟನೆಯನ್ನು ಕಟ್ಟಿಕೊಂಡರು. ೧೯೬೮ ರಿಂದ ೧೯೭೨ರ ವರೆಗೆ ಸಮಾಜವಾದಿ ಯುವಜನ ಸಭಾದ ರಾಜ್ಯ ಪ್ರಧಾನ ಕಾರ್ಯದರ್ಶಿಯಾಗಿ ನಂಜುಂಡಸ್ವಾಮಿ ಅವರು ದುಡಿದರು. ನಂಜುಂಡಸ್ವಾಮಿ ಅವರ ಜೊತೆ ಪೂರ್ಣಚಂದ್ರ ತೇಜಸ್ವಿ, ಬಿ.ಎನ್‌. ಶ್ರೀರಾಮ್‌, ಪಿ. ಲಂಕೇಶ್‌, ಕೆ.ರಾಮದಾಸ್‌, ಎನ್‌.ಡಿ. ಸುಂದರೇಶ್‌, ಕಡಿದಾಳು ಶಾಮಣ್ಣ, ಪ್ರಭುಶಂಕರ್, ಜಿ.ಎಸ್‌. ಶಿವರುದ್ರಪ್ಪ ಹಾಗೂ ನಂಜುಂಡಸ್ವಾಮಿ ಅವರಿಂದ ಪ್ರೇರೇಪಿತರಾಗಿದ್ದ ಸಿದ್ಧರಾಮಯ್ಯ, ಎಂ.ಪಿ. ಪ್ರಕಾಶ್‌, ರವಿವರ್ಮಕುಮಾರ್, ಟಿ.ಎನ್‌. ಸೀತಾರಾಮ್‌, ಶೂದ್ರ ಶ್ರೀನಿವಾಸ್‌, ಕಿ.ರಂ. ನಾಗರಾಜ್‌, ಸಿದ್ಧಲಿಂಗಯ್ಯ, ಅಗ್ರಹಾರ ಕೃಷ್ಣಮೂರ್ತಿ, ಚಂದ್ರಶೇಖರ ಪಾಟೀಲ ಹಾಗೂ ಇನ್ನೂ ಅನೇಕ ಪ್ರತಿಭಾವಂತರ ಪಡೆ ಸೇರಿಕೊಂಡಿತ್ತು. ನಂಜುಂಡಸ್ವಾಮಿ ಹಾಗೂ ಪೂರ್ಣಚಂದ್ರ ತೇಜಸ್ವಿ ಇವರಿಬ್ಬರೂ ಸೇರಿ ಪ್ರಕಟಿಸಿದ “ಲೋಹಿಯಾ ಕೆಂಪು ಪುಸ್ತಕ” ಹಲವಾರು ನಾಯಕರುಗಳನ್ನು ಪ್ರೇರೇಪಿಸಿ ರಾಜಕೀಯ ಮುಂಚೂಣಿಗೆ ತರುವಲ್ಲಿ ಯಶಸ್ವಿಯಾಗಿದೆ.
೧೯೭೨ರಲ್ಲಿ ರಾಮಮನೋಹರ ಲೋಹಿಯಾ ಅವರು ಮುನ್ನಡೆಸುತ್ತಿದ್ದ “ಸಮಾಜವಾದಿ ಪಕ್ಷ”ದ ರಾಷ್ಟ್ರೀಯ ಕಾರ್ಯಕಾರಿಣಿಯ ಸದಸ್ಯರಾಗಿ ನಂಜುಂಡಸ್ವಾಮಿ ಅವರು ಕೆಲಸ ನಿರ್ವಹಿಸಿದರು. ಕರ್ನಾಟಕದಲ್ಲಿ ವೈಜ್ಞಾನಿಕ ಚಿಂತನೆಗಳನ್ನು ಜಾರಿಗೆ ತರಲು, ‘ಕರ್ನಾಟಕ ವಿಚಾರವಾದಿ ಒಕ್ಕೂಟ’ವನ್ನು ಹುಟ್ಟು ಹಾಕಿ ಅದರ ಸಂಸ್ಥಾಪಕ ಅಧ್ಯಕ್ಷರಾಗಿ ೧೯೭೨-೭೪ರ ವರೆಗೆ ಸೇವೆ ಸಲ್ಲಿಸಿದರು. ಶ್ರೀಲಂಕಾ ಮೂಲಕದ ಅಂತಾರಾಷ್ಟ್ರೀಯ ಖ್ಯಾತಿಯ ವಿಚಾರವಾದಿ ಡಾ. ಎ.ಟಿ. ಕೊವೂರ್ ಅವರ ಜೊತೆಗೂಡಿ ವಂಚಕ ದೈವ ಮಾನವರುಗಳ ಪವಾಡಗಳನ್ನು ಬಯಲಿಗೆಳೆಯರು ಪವಾಡ ರಹಸ್ಯ ಬಯಲು ಆಂದೋಲನಗಳನ್ನು ಹಮ್ಮಿಕೊಂಡರು. ಮೂಢನಂಬಿಕೆಗಳಾದ ಜಾತಿಪದ್ಧತಿ, ಧರ್ಮ ಮತ್ತು ದೇವರ ವಿರುದ್ಧ ತಮಿಳುನಾಡಿನ ವಿಚಾರವಾದಿ ಪೆರಿಯಾರ್ ಇ.ವಿ. ರಾಮಸ್ವಾಮಿ ನಾಯ್ಕರ್ ಅವರ ‘ಸ್ವಾಭಿಮಾನಿ ಚಳವಳಿ’ಯನ್ನು ನಾಡಿನಾದ್ಯಂತ ಪ್ರಾರಂಭಿಸಿದರು. ಮೊಟ್ಟ ಮೊದಲ ಬಾರಿಗೆ ಪೆರಿಯಾರ್ ಅವರ ಸಭೆಗಳನ್ನು ಕರ್ನಾಟಕದಲ್ಲಿ ಆಯೋಜಿಸುವುದರ ಮೂಲಕ ೧೯೭೪ ರಿಂದ ೧೯೭೮ರವರೆಗೆ ಹೋರಾಟಗಳನ್ನು ಹಮ್ಮಿಕೊಂಡರು. ಜಯಪ್ರಕಾಶ್‌ ನಾರಾಯಣರು ರೂಪಿಸಿದ್ದ ಪ್ರಜಾಪ್ರಭುತ್ವ ಚಳವಳಿಯಲ್ಲಿ ಭಾಗವಹಿಸಿ ೧೯೭೪ ರಿಂದ ೧೯೭೮ರವರೆಗೆ ಹೋರಾಟಗಳನ್ನು ಹಮ್ಮಿಕೊಂಡರು. ಜಯಪ್ರಕಾಶ್‌ ನಾರಾಯಣರು ರೂಪಿಸಿದ್ದ ಪ್ರಜಾಪ್ರಭುತ್ವ ಚಳವಳಿಯಲ್ಲಿ ಭಾಗವಹಿಸಿ ೧೯೭೪ರಿಂದ ೧೯೭೮ರ ವರೆಗೆ ಕರ್ನಾಟಕದಲ್ಲಿ ‘ನವ ನಿರ್ಮಾಣ ಕ್ರಾಂತಿ’ಯನ್ನೂ ಆರಂಭಿಸಿದ್ದರು. ಇದೇ ಸಮಯದಲ್ಲಿ ವೀರಶೈವ ಸಮ್ಮೇಳನ ಹಾಗೂ ಬ್ರಾಹ್ಮಣ ಸಮ್ಮೇಳನಗಳ ವಿರುದ್ಧ ಪ್ರತಿಭಟನೆ ಹಮ್ಮಿಕೊಂಡರು. ಕನ್ನಡ ಸಾಹಿತ್ಯದಲ್ಲಿನ ಸಾಮಾಜಿಕ ವಿಕೃತ ರೂಪವನ್ನು ಜನತೆಗೆ ತಿಳಿಸಲು ೧೯೭೪-೭೬ರವರೆಗೆ ‘ಕರ್ನಾಟಕ ಕಲಾವಿದರ ಹಾಗೂ ಬರಹಗಾರರ ಒಕ್ಕೂಟ’ವನ್ನು ಮೈಸೂರಿನಲ್ಲಿ ರಾಷ್ಟ್ರಕವಿ ಕುವೆಂಪು ಅವರಿಂದ ಉದ್ಘಾಟಿಸುವುದರ ಮೂಲಕ ಪ್ರಾರಂಭಿಸಿ, ಅದರ ಸಂಚಾಲಕರಾಗಿ ಕಾರ್ಯ ನಿರ್ವಹಿಸಿದರು. ೭೦ರ ದಶಕದಲ್ಲಿ ಕರ್ನಾಟಕದ ಪ್ರಪ್ರಥಮ ಹಿಂದುಳಿದ ವರ್ಗಗಳ ಆಯೋಗದ ಅಧ್ಯಕ್ಷರಾಗಿದ್ದ ಎಲ್‌.ಜಿ. ಹಾವನೂರ ಅವರ ವರದಿಗೆ ಎಲೆ ಮರೆಯ ಕಾಯಿಯಂತೆ ಶ್ರಮವಹಿಸಿ ದುಡಿದರು.
ದಕ್ಷಿಣ ಭಾರತದ ಸಣ್ಣ ಬೆಳೆಗಾರರ ಒಕ್ಕೂಟ
೧೯೭೨ರಲ್ಲಿ ನಂಜುಂಡಸ್ವಾಮಿ ಹಾಗೂ ಪೂರ್ಣಚಂದ್ರತೇಜಸ್ವಿ ಅವರು ಜೊತೆಗೂಡಿ ‘ದಕ್ಷಿಣ ಭಾರತ ಸಣ್ಣ ಬೆಳೆಗಾರರ ಒಕ್ಕೂಟ’ವನ್ನು ಚಿಕ್ಕಮಗಳೂರಿನ ಮೂಡಿಗೆರೆಯಲ್ಲಿ ಹುಟ್ಟು ಹಾಕಿ ಅದರ ಸಂಘಟನೆಯಲ್ಲಿ ತೊಡಗಿದರು. ಈ ಸಂಘಟನೆಯಲ್ಲಿದ್ದ ಹೆಚ್ಚಿನವರೆಲ್ಲ ‘ಸಮಾಜವಾದಿ ಯುವಜನ ಸಭಾ’ದ ಸದಸ್ಯರು. ನಂಜುಂಡಸ್ವಾಮಿ ಅವರು ಒಕ್ಕೂಟದ ಅಧ್ಯಕ್ಷರಾದರು. ತೇಜಸ್ವಿ ಅವರು ಸಂಘದ ಸಂಚಾಲಕತ್ವ ಹಾಗೂ ಚಿಕ್ಕಮಗಳೂರು ಜಿಲ್ಲೆಯ ಉಸ್ತುವಾರಿಯನ್ನು ಹೊತ್ತರು. ದೇಶದ ಬೆನ್ನೆಲುಬಾಗಿರುವ ರೈತರ ಹಿತಕ್ಕೆ ಧಕ್ಕೆ ತರುವ ಯಾವುದೇ ಪಕ್ಷ ಮತ್ತು ಸರ್ಕಾರಗಳ ವಿರುದ್ಧ ಹೋರಾಡುವುದೇ ಈ ಸಂಘಟನೆಯ ಮುಖ್ಯ ಉದ್ದೇಶ. ಈವರೆವಿಗೂ ದೇಶದಲ್ಲಿ ರೈತರ ಸಂಘಟನೆ ಇಲ್ಲದೇ ಹೋದುದೇ ರೈತರ ಈಗಿನ ಹೀನ ಸ್ಥಿತಿಗೆ ಕಾರಣ. ಅಷ್ಟಲ್ಲದೆ ಆಯಾಯ ಕೃಷಿಗೆ ಸಂಬಂಧಿಸಿದಂತೆ ರೈತರೆಲ್ಲಾ ವಿಭಜನೆಗೊಂಡು ಕಾಫಿ, ಏಲಕ್ಕಿ, ಭತ್ತ, ಕಬ್ಬು, ಅಡಿಕೆ ಇತ್ಯಾದಿಗಳನ್ನು ಬೆಳೆಯುವವರ ಬೇರೆ ಬೇರೆ ಸಂಘಗಳಾಗಿ ರೂಪುಗೊಂಡವು. ಈ ಎಲ್ಲಾ ರೈತರನ್ನೂ ಸಣ್ಣ ಬೆಳಗಾರರನ್ನಾಗಿ ಒಂದುಗೂಡಿಸಿ ರಾಜ್ಯದಾದ್ಯಂತ ಸಶಕ್ತ ರೈತ ವಿಮೋಚನೆ ಆಂದೋಳವನ್ನು ರೂಪುಗೊಳಿಸುವುದು ಈ ಸಂಘಟನೆಯ ಉದ್ದೇಶ .
ಈ ಸಂಘದ ಬೇಡಿಕೆಗಳು ಕಾಫಿ, ಏಲಕ್ಕಿ ಹಾಗೂ ಭತ್ತಕ್ಕೆ ಸೀಮಿತವಾಗಿದ್ದವು. ಅದರ ವ್ಯಾಪ್ತಗಿಯೂ ಕೂಡ ಸೀಮಿತವಾಗಿದ್ದರಿಂದ ಈ ಸಂಘಟನೆಯಲ್ಲಿಯೂ ಕೃಷಿ ಕಾರ್ಮಿಕರ ಬೇಡಿಕೆಗಳು ಪ್ರಮುಖವಾದ ಬೇಡಿಕೆಗಳಾಗಿ ಬರಲಿಲ್ಲ. ದಕ್ಷಿಣ ಭಾರತ ಸಣ್ಣ ಬೆಳೆಗಾರರ ಒಕ್ಕೂಟದಿಂದ ಲೆವಿ ಸಮಸ್ಯೆ ಹಾಗೂ ಬೆಟರ್ ಮೆಂಟ್‌ ಜಾರ್ಜ್‌ಗೆ ಸಂಬಂಧಿಸಿದ ಹೋರಾಟಗಳು ನಡೆದವು. ಕರ್ನಾಟಕದ ಮಟ್ಟದಲ್ಲೂ ಕಬ್ಬು ಬೆಳೆಗಾರರ ಸಂಘಟನೆ ಯೊಂದಿತ್ತು. ೧೯೭೭ರಲ್ಲಿ ಇದರ ಬೇಡಿಕೆಗಳು ಕಂದಾಯದಲ್ಲಿ ಏಕರೂಪತೆ, ಕೃಷಿ ಹಾಗೂ ಕೈಗಾರಿಕೆಗಳ ಬೆಲೆಗಳ ನಡುವೆ ತಾರತಮ್ಯ ಸಾಮ್ಯತೆ, ವಿದ್ಯುಚ್ಛಕ್ತಿಗೆ ನ್ಯಾಯವಾದ ದರ, ಖಾಸಗೀ ಕಬ್ಬು ಕಾರ್ಖಾನೆಗಳ ರಾಷ್ಟ್ರೀಕರಣ, ಸಾಲಕ್ಕೆ ಸಮರ್ಪಕ ವ್ಯವಸ್ಥೆ ಇತ್ಯಾದಿಗಳು. ಈ ಸಂಘಟನೆಯು ಬೃಹತ್‌ ಚಳವಳಿಗಳನ್ನು ನಡೆಸಿದ್ದು ಕಂಡುಬರುವುದಿಲ್ಲ.
‘ಕರ್ನಾಟಕ ರಾಜ್ಯ ರೈ ಸಂಘ’ದ ಸ್ಥಾಪನೆಯ ಹಿನ್ನೆಲೆ
ಕರ್ನಾಟಕದಲ್ಲಿ ರೈತ ಆಂದೋಲನದ ಮೂಲ ನೆಲೆ ಶಿವಮೊಗ್ಗ ಜಿಲ್ಲೆ ಎಂದರೆ ತಪ್ಪಾಗಲಾರದು. ಆದರೆ ಇಂದು ರೈತ ಚಳವಳಿಯು ಕೇವಲ ಶಿವಮೊಗ್ಗಕ್ಕೆ ಅಷ್ಟೇ ಸೀಮಿತವಾಗಿಲ್ಲ; ಇಡೀ ಕರ್ನಾಟಕದಲ್ಲೇ ಬಹಳ ಸಂಘಟಿತವಾದ ಬೃಹತ್‌ ಹೋರಾಟವಾಗಿದೆ. ೧೯೭೦ರ ದಶಕದಲ್ಲಿ ಶಿವಮೊಗ್ಗ ಜಿಲ್ಲೆಯ ‘ಕಬ್ಬು ಬೆಳೆಗಾರರ ಸಂಘ’ವನ್ನು ಮಾಜಿ ವಿಧಾನಸಭಾ ಸಭಾಪತಿ, ಮಾಜಿ ಸಚಿವ ಹಾಗೂ ಹಿರಿಯ ಗಾಂಧೀವಾದಿ ಹೆಚ್‌.ಎಸ್‌. ರುದ್ರಪ್ಪ ಅವರು ಹಾಗೂ ಎನ್‌.ಡಿ. ಸುಂದರೇಶ್‌ ಜೊತೆಗೂಡಿ ಹುಟ್ಟು ಹಾಕಿದರು. ಇದು ಅಸಮರ್ಪಕ ಬೆಲೆ, ಸಾಲ ಬಾಕಿ, ಕಡಿಮೆ ಬೆಲೆ ಇತ್ಯಾದಿ ವಿಷಯಗಳನ್ನು ವಿರೋಧಿಸುವಷ್ಟು ಪ್ರಬಲವಾಗಿತ್ತು.
ಇದೇ ಅವಧಿಯಲ್ಲಿ ಬಳ್ಳಾರಿ ಜಿಲ್ಲೆಯ ಕಬ್ಬು ಬೆಳಗಾರರು ಶಿವಮೊಗ್ಗ ರೈತರಿಗೆ ಸಮನಾದ ಬೇಡಿಕೆಗಳನ್ನು ಮುಂದಿಟ್ಟರು. ಈ ಸಂಘದ ಬೇಡಿಕೆಗಳು ಕೃಷಿ ಸಾಲ ರದ್ದು ಪಡಿಸುವುದು, ಕೃಷಿಯನ್ನು ಕೈಗಾರಿಕೆಯೆಂದು ಘೋಷಿಸುವುದು, ಗೃಹ ಕೈಗಾರಿಕೆಗಳ ಸ್ಥಾಪನೆ, ಕೃಷಿ ಉತ್ಪಾದನೆಗಳಿಗೆ ತುಲನಾತ್ಮಕ ಬೆಲೆ , ಬಡ್ಡಿಯ ದರವನ್ನು ಕಡಿಮೆ ಮಾಡುವುದು , ಕೃಷಿ ಯಂತ್ರೋಪಕರಣಗಳಿಗೆ ಕರದಿಂದ ವಿನಾಯಿತಿ, ಭೂನ್ಯಾಯ ಮಂಡಳಿಗಳ ವಿಸರ್ಜನೆ, ಕೃಷಿ ಭೂ ಮಿತಿ ಹೆಚ್ಚಳ, ವಿದ್ಯುತ್‌ ದರದಲ್ಲಿ ಕಡಿತ , ಕಡಿಮೆ ಬಡ್ಡಿಯಲ್ಲಿ ಸಾಲ ಮಂಜೂರು ಇತ್ಯಾದಿ ಬೇಡಿಕೆಗಳಿದ್ದವು. ಬಳ್ಳಾರಿ ರೈತ ವರ್ಗವಗು ತಮ್ಮ ಬಹುಮುಖ ಕಾರ್ಯಸೂಚಿಯಲ್ಲಿ ಕೃಷಿ ಕಾರ್ಮಿಕರ ಸಮಗ್ರ ಬೇಡಿಕೆಯನ್ನು ಮುಂದಿಡಲು ಸಫಲವಾಗಲಿಲ್ಲ.
೧೯೮೦ರ ದಶಕದಲ್ಲಿ ಬಹಳ ದೊಡ್ಡ ಶಕ್ತಿಯಾಗಿ ಬೆಳೆದು ನಿಂತ ಕರ್ನಾಟಕ ರಾಜ್ಯ ರೈತ ಸಂಘದ ಹುಟ್ಟಿಗೆ ಮುಖ್ಯವಾಗಿ ಒಂದು ರೀತಿಯಲ್ಲಿ ಮಲಪ್ರಭಾ ರೈತ ಚಳವಳಿ ಕಾರಣವಾಗಿದೆ.
ಮಲಪ್ರಭಾ ಅಚ್ಚುಕಟ್ಟು ಪ್ರದೇಶವನ್ನು ಸುರಕ್ಷಿತ ನೀರಾವರಿ ಪ್ರದೇಶವೆಂದು ಘೋಷಿಸಿದ್ದು ಕೂಡ ಒಂದು ಕಾರಣವೆಂದು ವಾದಿಸಬಹುದು. ಈ ಯೋಜನೆಯಡಿಯಲ್ಲಿ ಹತ್ತಿಯ ಹೊರತಾಗಿ ಬೇರೆ ಬಳೆಗಳಾದ ಕಬ್ಬು ಮೊದಲಾದ ಬೆಳೆಗಳನ್ನು ಬೆಳೆಸಲು ಅವಕಾಶ ನೀಡಲಿಲ್ಲ. ಹಾಗೂ ಬೆಟರ್ ಮೆಂಟ್‌ ಲೆವಿ (ಅಭಿವೃದ್ಧಿ ತೆರಿಗೆ) ಹಾಗೂ ನೀರಿನ ಕಿಂದಾಯ ಮುಖ್ಯವಾಗಿದ್ದವು. ಇವು ಹಲವಾರು ಸಮಸ್ಯೆಗಳಿಗೆ ದಾರಿ ಮಾಡಿಕೊಟ್ಟವು. ರೈತರು ಸಾಲದಲ್ಲಿ ಸಿಲುಕುವಂತೆ ಮಾಡಿತು. ಗ್ರಾಮೀಣ ಪ್ರದೇಶದಲ್ಲಿ ವರ್ಗಗಳ ನಡುವೆ ಸಂಘರ್ಷದ ತೀವ್ರತೆಯನ್ನು ಹೆಚ್ಚಿಸಿತು ಹಾಗೂ ರೈತರ ಬಡತನವನ್ನು ಇನ್ನಷ್ಟು ಹೆಚ್ಚಿಸಿತು . ಇವೆಲ್ಲ ಪರಿಸ್ಥಿತಿಗಳು ರೈತ ಹೋರಾಟಕ್ಕೆ ದಾರಿ ಮಾಡಿಕೊಟ್ಟವು.
ನರಗುಂದ ತಾಲ್ಲೂಕು ಕಛೇರಿ ಎದುರು ರೈತರು ೨೦ ದಿನಗಳ ಸತ್ಯಾಗ್ರಹ ಮಾಡಿದರೂ ಏನೂ ಪ್ರಯೋಜನವಾಗಲಿಲ್ಲ. ಆಗ ರೈತರು ಅರೆಬೆತ್ತಲೆಯಾಗಿ ಬಾರ್ ಕೋಲು ಹಿಡಿದು ಚಳವಳಿ ಮಾಡಿದರೂ ರೈತರಿಗೆ ಸೂಕ್ತ ಉತ್ತರ ನೀಡುವಲ್ಲಿ ಸರ್ಕಾರ ವಿಫಲವಾಯಿತು. ಈ ಮಧ್ಯೆ ರೈತರು ೧೯೮೦ರ ಏಪ್ರಿಲ್‌ನಲ್ಲಿ ಹೊಸದಾಗಿ ಆಯ್ಕೆಯಾಗಿದ್ದ ಮುಖ್ಯಮಂತ್ರಿ ಗುಂಡೂರಾವ್‌ ಅವರನ್ನು ಭೇಟಿಯಾಗಿ ಪರಿಹಾರಕ್ಕಾಗಿ ಒತ್ತಾಯಿಸಿದರು. ಆದರೆ ಸರ್ಕಾರ ರೈತರನ್ನು ಗಂಭೀರವಾಗಿ ಪರಿಗಣಿಸಲಿಲ್ಲ. ನಂತರ ಸರಕಾರಿ ಕಛೇರಿ ಎದುರು ಸರದಿ ಉಪವಾಸವನ್ನು ರೈತರು ಪ್ರಾರಂಭಿಸಿದರು. ೧೯೮೦ರ ಜೂನ್‌ ೩೦ ರಂದು ನರಗುಂದದ ೧೦,೦೦೦ಕ್ಕೂ ಹೆಚ್ಚಿನ ರೈತರು ಒಟ್ಟು ಸೇರಿ ಬೃಹತ್ ಸಮಾವೇಶ ಮಾಡಿದರು. ಜುಲೈ ೮ರಂದು ಮುಖ್ಯಮಂತ್ರಿಗೆ ನೀಡಿದ್ದ ಮನವಿ ನೆನೆಗುದಿಗೆ ಬಿದ್ದಿದ್ದರಿಂದ ರೈತರು ಸಹನೆ ಕಳೆದುಕೊಂಡರು. ಪರಿಣಾಮವಾಗಿಯೇ, ನರಗುಂದ, ನವಲಗುಂದ, ಸವದತ್ತಿಯಲ್ಲಿ ಬಂದ್‌ಗೆ ಕರೆ ಕೊಡಲಾಯಿತು.
ಸಾವಿರಾರು ಜನರು ತಹಶೀಲ್ದಾರರ ಕಛೇರಿಯನ್ನು ಜುಲೈ ೨೧ ರಂದು ಮುಚ್ಚಲು ಒತ್ತಾಯಿಸುತ್ತಿದ್ದರೂ ತಹಶೀಲ್ದಾರ ರೈತರ ಮಾತಿಗೆ ಕಿವಿಗೊಡಲಿಲ್ಲ. ನರಗುಂದ ಮತ್ತು ನವಲಗುಂದದ ರೈತರು ತಹಶೀಲ್ದಾರರಿಗೆ ಮನವಿ ಸಲ್ಲಿಸಲು ಹೋಗಿದ್ದ ಸಮಯದಲ್ಲಿ ಪೊಲೀಸರು ದೌರ್ಜನ್ಯ ನಡೆಸಿದರು. ಅಂತಿಮವಾಗಿ ಪರಿಸ್ಥಿತಿ ವಿಕೋಪಕ್ಕೆ ತಲುಪಿ ಗೋಲಿಬಾರ್ ಮಾಡಿದ ಪ್ರಯುಕ್ತ ಸುಮಾರು ಇಪ್ಪತ್ತು ರೈತರು ಪ್ರಾಣಕಳೆದುಕೊಂಡರು. ಹೀಗೆ ದೌರ್ಜನ್ಯ ಹಾಗೂ ಗೋಲಿಬಾರ್ ನೊಂದಿಗೆ ರೈತ ಹೋರಾಟ ಅಂಕುರಿಸಿತು. ಇದೇ ಕಾಲದಲ್ಲಿ ನರಗುಂದ ರೈತರು ರೈತ ಹಾಗೂ ರೈತಕೂಲಿಕಾರರ ಸಂಘವನ್ನು ರಾಜಶೇಖರಪ್ಪ ಹೊಸಕೇರಿ ಅವರ ನೇತೃತ್ವದಲ್ಲಿ ರಚಿಸಿಕೊಂಡು ಹೋರಾಟಕ್ಕಿಳಿದರು. ನರಗುಂದ ರೈತರು ನವಲಗುಂದದ ರೈತರ ಪರವಾಗಿ ಉಪವಾಸ ಸತ್ಯಾಗ್ರಹ, ಮೆರವಣಿಗೆ, ಬಂದ್‌, ಪಾದಯಾತ್ರೆ, ರಸ್ತೆತಡೆ ಮೊದಲಾದವುಗಳ ಮೂಲಕ ಚಳವಳಿ ಉಗ್ರರೂಪ ಪಡೆಯಿತು. ಈ ಚಳವಳಿಯು ಕರ್ನಾಟಕದ ಉಳಿದ ಮೂಲೆಗಳಲ್ಲಿಯೂ ಪ್ರತಿಧ್ವನಿಸಿತು. ಇದು ವಿಭಿನ್ನ ಪ್ರಾದೇಶಿಕ ಬೇಡಿಕೆಗಳನ್ನು ಸದೃಶ ರೀತಿಯಲ್ಲಿ ಒಟ್ಟುಗೂಡಿಸಿ ನಿರಂತರ ಪ್ರತಿಕ್ರಿಯೆಯನ್ನುಂಟು ಮಾಡಿತು. ಗದಗ, ಬೆಟಗೇರಿ, ಬಿಜಾಪುರ, ಕೊಪ್ಪಳ, ದಾವಣಗೆರೆ, ಚಿತ್ರದುರ್ಗ, ಅಂಕೋಲ, ಕುಮಟಾ, ಸಿರಸಿ ಮತ್ತು ರಾಯಚೂರುಗಳಿಗೆ ಚಳವಳಿ ಹರಡಿತು. ಏರುತ್ತಿರುವ ಬೆಲೆಗಳ ವಿರುದ್ಧ ಧ್ವನಿ ಎತ್ತುವುದರೊಂದಿಗೆ ಮಲಪ್ರಭಾ ರೈತರಿಗೆ ಉಳಿದ ರೈತರು ಬೆಂಬಲ ನೀಡಿರುವುದು ಕಂಡುಬರುತ್ತದೆ.
ಕೊನೆಗೆ ರೈತರ ತೀವ್ರ ಪ್ರತಿಭಟನೆಯ ನಂತರ ಗುಂಡೂರಾವ್‌ ನೇತೃತ್ವದ ಸರಕಾರ ೧೯೮೦ ಜುಲೈ ೩೦ರಂದು ೮೫ ಕೋಟಿ ರೂಪಾಯಿಗಳನ್ನು ಮಧ್ಯಂತರ ಪರಿಹಾರವಾಗಿ ನೀಡಲು ಒಪ್ಪಿತು. ಆದರೆ ಘಟನೆಗೆ ಸಂಬಂಧಿಸಿದ ವರದಿ ಬರುವವರೆಗೂ ಅಭಿವೃದ್ಧಿ ಕಂದಾಯ (ಬೆಟರ್ ಮೆಂಟ್‌ ಲೆವಿ) ಹಾಗೂ ನೀರು ಕಂದಾಯಗಳನ್ನು ತಾತ್ಕಾಲಿಕವಾಗಿ ಮನ್ನಾ ಮಾಡಬೇಕೆಂದು ಆದೇಶ ನೀಡಿತು. ಹೀಗೆ ಚಳವಳಿ ಆರಂಭಗೊಂಡ ಕೆಲವೇ ದಿನ ಗಳಲ್ಲಿ ಶಿವಮೊಗ್ಗದ ರೈತರು “ಶಿವಮೊಗ್ಗ ರೈತ ಸಂಘ”ದ ಅಡಿಯಲ್ಲಿ ಚಳವಳಿಗೆ ಧುಮುಕಿದರು. ಈ ಸಂಘಕ್ಕೆ ಇನ್ನಷ್ಟು ಇಂಬು ದೊರೆತದ್ದು ಸಮನ್ವಯ ಸಮಿತಿಯ ರಚನೆಯಿಂದ. ಅದರ ಬೇಡಿಕೆಗಳು ಹಾಗೂ ಸಮನ್ವಯ ಸಮಿತಿಯ ಬೇಡಿಕೆಗಳು ಹೆಚ್ಚು ಕಡಿಮೆ ಒಂದೇ ಅಥವಾ ಸಮನಾಗಿದ್ದವು. ಮುಂದೆ ಶಿವಮೊಗ್ಗ ರೈತ ಸಂಘ ವಿಭಿನ್ನ ರೈತ ಸಂಘಟನೆಗಳ ಹಿತಾಸಕ್ತಿಯನ್ನು ತನ್ನ ಕಕ್ಷೆಗೆ ತೆಗೆದುಕೊಳ್ಳುವಲ್ಲಿ ಸಫಲ ಮತ್ತು ಸಮರ್ಥವಾಯಿತಲ್ಲದೆ ಚಳವಳಿಯಲ್ಲಿ ಭಾಗವಹಿಸಿದ ವಿಭಿನ್ನ ಸಂಘಟನೆಗಳನ್ನು ನಿಯಂತ್ರಿಸುವುದರಲ್ಲಿಯೂ ಯಶಸ್ವಿಯಾಯಿತು.
ಶಿವಮೊಗ್ಗದಲ್ಲಿ ರೈತ ಚಳವಳಿಯ, ೧೯ ಬೇಡಿಕೆಗಳನ್ನು ರೂಪಿಸುವುದರ ಮುಖಾಂತರ ಪ್ರಾರಂಭವಾಯಿತು. ಅದರೊಂದಿಗೆ ಸ್ಥಳೀಯ ಮತ್ತು ವಿಭಿನ್ನ ರೈತ ಸಂಘಟನೆಗಳ ಬೇಡಿಕೆಗಳನ್ನು ಒಟ್ಟುಗೂಡಿಸಲಾಯಿತು. ಹೋರಾಟದ ಆರಂಭದ ದಿನಗಳಲ್ಲಿ ಬೇಡಿಕೆಗಳು ಹೀಗಿದ್ದವು. ನೀರಿನ ತೆರಿಗೆ, ಅಭಿವೃದ್ಧಿ ತೆರಿಗೆ, ಕಂದಾಯದ ರದ್ಧತಿ ಮತ್ತು ಮಾಫಿ, ತುಲನಾತ್ಮಕ ಬೆಲೆ ಹಾಗೂ ಗೊಬ್ಬರ ಬೆಲೆಗಳಲ್ಲಿ ಕಡಿತ. ಕೆಲವೇ ದಿನಗಳಲ್ಲಿ ವೃದ್ಧಾಪ್ಯ ವೇತನ, ಭತ್ತಕ್ಕೆ ತುಲನಾತ್ಮಕ ಬೆಲೆ ಹಾಗೂ ಇನ್ನೆರಡು ಬೇಡಿಕೆಗಳನ್ನು ಸೇರಿಸಲಾಯಿತು. ವಾಸ್ತವವಾಗಿ ನೋಡುವುದಾದರೆ ‘ರೈತ ಸಂಘ’ವು ಆಗಸ್ಟ್‌ ೧೧, ೧೯೮೦ರ ಉಪವಾಸ ಸತ್ಯಾಗ್ರಹ, ಜಿಲ್ಲಾಧಿಕಾರಿಯ ಕಛೇರಿ ಮುತ್ತಿಗೆ ಮುಖಾಂತರ ಅಸ್ತಿತ್ವಕ್ಕೆ ಬಂದಿತು. ಶಿವಮೊಗ್ಗದ ಈ ಹೋರಾಟ ವಿಭಿನ್ನ ಪ್ರದೇಶಗಳಲ್ಲಿ ಪರಿಣಾಮ ಬೀರಿತು. ಚಿತ್ರದುರ್ಗ ರೈತರು ನೈತಿಕ ಬೆಂಬಲ ಹಾಗೂ ಅಸಹಕಾರ ಚಳವಳಿಯನ್ನು ತಮ್ಮ ಜಿಲ್ಲೆಯಲ್ಲಿ ನಡೆಸಲು ಶಿವಮೊಗ್ಗ ರೈತರ ಬೆಂಬಲ ಕೇಳಿದರು.ಹಾಸನದ ರೈತರು ಅಸಹಕಾರ ಚಳವಳಿ, ಉಪವಾಸ ಸತ್ಯಾಗ್ರಹ, ರಸ್ತೆತಡೆ, “ಜೈಲ್‌ ಭರೋ” ಮುಖಾಂತರ ಶಿವಮೊಗ್ಗ ರೈತರಿಗೆ ನೈತಿಕ ಬೆಂಬಲ ನೀಡಿದರು.
ಅನಿಶ್ಚಿತ ದಿನ ರೈತರಿಗೆ ಸಂಬಂಧಿಸಿದ ವಿಭಿನ್ನ ವಿಷಯಗಳನ್ನು ಚರ್ಚಿಸುವುದಕ್ಕಾಗಿ ರಾಜ್ಯದ ವಿವಿಧೆಡೆಯಿಂದ ರೈತ ಪ್ರತಿನಿಧಿಗಳು ಬೆಂಗಳೂರಿನಲ್ಲಿ ಸಮಾವೇಶಗೊಂಡು ಅಂತಿಮವಾಗಿ ಶಿವಮೊಗ್ಗ ರೈತರ ೧೯ ಬೇಡಿಕೆಗಳನ್ನು ಚರ್ಚಿಸುವುದರ ಜೊತೆಗೆ ಉಳಿದ ಜಿಲ್ಲೆಗಳ ರೈತರಿಗೆ ಈ ಬೇಡಿಕೆಗಳು ಅನ್ವಯವಾಗಬಹುದೆ ಎಂಬುದು ಮುಖ್ಯವಾಗಿ ಪರಿಗಣನೆಯಾಯಿತು. ಇದು ಅಕ್ಟೋಬರ್ ೧೭ರಂದು ಬೇಡಿಕೆಯನ್ನು ಸಲ್ಲಿಸಿತ್ತು.
ನಂತರ ೧೯ ಬೇಡಿಕೆಗಳ ಪಟ್ಟಿಯನ್ನು ಸಲ್ಲಿಸುವುದರ ಮುಖಾಂತರ ‘ಕರ್ನಾಟಕ ರಾಜ್ಯ ರೈತ ಸಂಘ’ ಅಕ್ಟೋಬರ್ ೧೭, ೧೯೮೦ರಂದು ಅಧಿಕೃತವಾಗಿ ಅಸ್ತಿತ್ವಕ್ಕೆ ಬಂದಿತು. ಇದರ ಸಂಸ್ಥಾಪಕ ಅಧ್ಯಕ್ಷರಾಗಿದ್ದವರು ಹಿಂದಿನ ಕೃಷಿ ಮಂತ್ರಿ ಹಾಗೂ ಸ್ಪೀಕರ್ ಆಗಿದ್ದ ಹೆಚ್‌.ಎಸ್‌. ರುದ್ರಪ್ಪ ಅವರು, ಪ್ರೊ. ಎಂ.ಡಿ. ನಂಜುಂಡಸ್ವಾಮಿ ಹೋರಾಟ ಸಮಿತಿಯ ಸಂಚಾಲಕರಾಗಿ, ಸುಂದರೇಶ್‌ ಅವರು ಪ್ರಧಾನ ಕಾರ್ಯದರ್ಶಿಗಳಾಗಿ ನೇಮಕಗೊಂಡರು. ಕಡಿದಾಳು ಶಾಮಣ್ಣ, ರೇವಣ್ಣಸಿದ್ದಯ್ಯ ಮುಂತಾದ ಅನೇಕರು ಇದರ ನೇತೃತ್ವ ವಹಿಸಿದ್ದರು.
ರೈತ ಹೋರಾಟಗಾರ ಪ್ರೊ. ಎಂ.ಡಿ. ನಂಜುಂಡಸ್ವಾಮಿ (೨)
ಕರ್ನಾಟಕ ರಾಜ್ಯ ರೈತ ಸಂಘದ ತತ್ತ್ವ–ಸಿದ್ಧಾಂತ:ನಂಜುಂಡಸ್ವಾಮಿ
ಬುದ್ಧ, ಬಸವ, ಕಾರ್ಲ್‌ಮಾರ್ಕ್ಸ್, ಗಾಂಧಿ, ಹಾಗೂ ಲೋಹಿಯಾ ಅಂಥವರು ರೈತರ ಉದ್ಧಾರಕ್ಕಾಗಿ ಹಾಕಿಕೊಟ್ಟ ತತ್ತ್ವಗಳನ್ನು ನಂಜುಂಡಸ್ವಾಮಿ ಅವರು ಮುಂದುವರಿಸಿಕೊಂಡು ಬಂದಿರುವುದು ಗಮನಾರ್ಹವಾಗಿದೆ. “ಬುದ್ಧ ಅತ್ತಾಹಿ ಅತ್ತನೋ ನಾಥೋ, ಅತ್ತಾಹಿ ಅತ್ತನೋ ಗತಿ’ – ‘ನಿನಗೆ ನೀನೇ ಒಡೆಯ ನಿನಗೆ ನೀನೇ ಗತಿ” ಎಂದು ಘನತೆ, ಆತ್ಮಗೌರವದಲ್ಲಿ ಜನತೆಯನ್ನು ಎಚ್ಚರಿಸಿದನು. ನಂತರ ಬಸವಣ್ಣ ‘ಕಾಯಕವೇ ಕೈಲಾಸ’ವೆಂದು ಈ ನಾಡನ್ನು ಮತ್ತೊಮ್ಮ ಘನತೆ, ಸ್ವಾಭಿಮಾನಗಳ ಕಾಯಕದಲ್ಲಿ ಎಚ್ಚರಿಸಿದರು. ೨೦ನೇ ಶತಮಾನದಲ್ಲಿ ಪೆರಿಯಾರರು ‘ಸೂಯಮರಿಯಾದೈ’ ಅಂದರೆ ‘ಸ್ವ-ಮರ್ಯಾದೆ” ಸ್ವಾಭಿಮಾನವೆನ್ನುವ ಮಂತ್ರವನ್ನು ತಮಿಳರಿಗಿತ್ತ ಮಾದರಿಯಲ್ಲಿಯೇ, ಕನ್ನಡ ನಾಡಿನ ರೈತ ಕೋಟಿಗೆ ಹಸಿರು ರುಮಾಳಿನ ಸ್ವಾಭಿಮಾನದ ದೀಕ್ಷೆಯನ್ನು, ಬಾರುಕೋಲಿನ ಆತ್ಮರಕ್ಷೆಯನ್ನು ಕಾಯಕದ ನಿಲುವಿನಲ್ಲಿ ನಿಲ್ಲುವಂತೆ ಮಾಡಿದವರು ನಂಜುಂಡಸ್ವಮಿ ಅವರು. ಮಾರ್ಕ್ಸ್‌ವಾದದ ‘ವರ್ಗ ಸಂಘರ್ಷ’ದ ಮಾದರಿಯಲ್ಲಿಯೇ ರೈತರ ‘ವರ್ಗಕ್ಕಾಗಿ ವರ್ಗ’ ಪ್ರಜ್ಞೆಯನ್ನು, ವೈಚಾರಿಕ ಚಿಂತನೆಯನ್ನು ಹಾಗೂ ಹೋರಾಟಗಳನ್ನು ನಂಜುಂಡಸ್ವಾಮಿ ರೂಪಿಸಿದರು.
ಗಾಂಧಿ ರೂಪಿಸಿದ ‘ನಾಗರಿಕ ಅಸಹಕಾರ’, ‘ನಾಗರಿಕ ಅವಿಧೇಯತೆ’, ‘ಕರ ನಿರಾಕರಣೆ’, ಅಹಿಂಸೆ ಹಾಗೂ ಸತ್ಯಾಗ್ರಹದ ಅಸ್ತ್ರಗಳನ್ನು ನಂಜುಂಡಸ್ವಾಮಿ ಅವರು ಮರು ರೂಪಿಸಿ, ಅನುಸರಿಸಿ ಕರ್ನಾಟಕ ರಾಜ್ಯ ರೈತ ಸಂಘ ತನ್ನ ಹೋರಾಟದ ಹಾದಿಯನ್ನು ಹಿಡಿಯಲು ಪ್ರೇರಣೆಯನ್ನು ನೀಡಿದರು. ಇಂದಿಗೂ ಕೂಡ ರೈತ ಸಂಘಗಳು ಈ ತತ್ತ್ವಗಳ ಮಾರ್ಗದಲ್ಲಿ ಕ್ರಿಯಾಶೀಲವಾಗಿವೆ. ರೈತರಿಗೆ ‘ಪಂಪ್‌ಸೆಟ್‌ ತೆರಿಗೆ ಕಟ್ಟಬೇಡಿ’, ‘ವಿದ್ಯುಚ್ಛಕ್ತಿ ಬಿಲ್‌ ಕಟ್ಟಬೇಡಿ’ ಎಂದು ಎಂ.ಡಿ.ಎನ್‌. ಕೊಡುತ್ತಿದ್ದ ಕರೆ ಹಾಗೂ ರೂಪಿಸುತ್ತಿದ್ದ ಚಳವಳಿಗಳು ಸ್ವಾತಂತ್ರ್ಯ ಪೂರ್ವದಲ್ಲಿ ಗಾಂಧಿಯವರ ಕರ ನಿರಾಕರಣೆ ಚಳವಳಿಯನ್ನು ಸ್ವಾತಂತ್ಯ್ರೋತ್ತರದಲ್ಲಿ ಮತ್ತೊಮ್ಮೆ ರೂಪಿಸಿದಂತಿದ್ದವು. ಮಾರ್ಕ್ಸ್ ಅವರ ತತ್ತ್ವ ಸಿದ್ಧಾಂತಗಳಿಂದ ಸಮಾಜವಾದಿ ಹೆಜ್ಜೆಗಳನ್ನು ಸಮಾಜವಾದಿ ಹಾದಿಯಲ್ಲೇ ಮುಂದೆ ತೆಗೆದುಕೊಂಡು ಹೋಗಬೇಕು. ಅಂದರೆ ಮೊದಲನೆಯದು ಹೋರಾಟ, ಎರಡನೆಯದು ವೈಚಾರಿಕ ಸ್ಪಷ್ಟತೆ, ಮೂರನೆಯದು ಆ ಗುರಿಯನ್ನು ಸಾಧಿಸುವಂಥದು. ಇದಕ್ಕೆ ಪೂರಕವಾದ ಕಾರ್ಯಗಳನ್ನು ನಂಜುಂಡಸ್ವಾಮಿ ಅವರು ಮಾಡುತ್ತಿದ್ದರು. ರೈತರಲ್ಲಿ ಸ್ವಾಭಿಮಾನ ಜಾಗೃತಗೊಂಡು ಶೋಷಣೆಯ ವಿರುದ್ಧ ಹೋರಾಟ ಮಾಡುವ ಮೂಲಕ ಸಮಾನತೆ ಹಾಗೂ ಪರಿವರ್ತನೆಯನ್ನು ತಂದುಕೊಳ್ಳುತ್ತಾರೆ ಎಂಬುದನ್ನು ಮನಗಂಡಿದ್ದರು.
ರೈತ ಸಂಘವನ್ನು ಒಂದು ಬೇಡಿಕೆಯ ಸಂಘವನ್ನಾಗಿ ರೂಪಿಸದೇ, ಇಡೀ ಸಮಾಜದ ಸಮಗ್ರ ಬದಲಾವಣೆಗಾಗಿ ದುಡಿಯಲು ರೂಪಿಸಿದರು. ರೈತರು ಆರ್ಥಿಕವಾಗಿ, ರಾಜಕೀಯವಾಗಿ ಮತ್ತು ಸಾಮಾಜಿಕವಾಗಿ ಸಮಾನತೆಯನ್ನು ಗಳಿಸಬೇಕೆಂದು ನಂಜುಂಡಸ್ವಾಮಿ ಅವರು ಸಂಘಟನೆಯನ್ನು ಕಟ್ಟಿ ಬೆಳೆಸಿದರು. ರೈತರು ಯಾರಿಗೂ ಹೆದರದೆ, ಬಾಗದೆ ಯಾವತ್ತಿಗೂ ಸ್ವಾಭಿಮಾನದ ಉಸಿರಾಡುತ್ತಾ, ಅಧಿಕಾರಿ ವರ್ಗದವರ ಶೋಷಣೆಯ ಬಿರುದ್ಧ ಸೆಟೆದು ನಿಲ್ಲುವಂತೆ ಪ್ರೇರಣೆ ನೀಡಿದರು ಎಂದರೆ ತಪ್ಪಾಗಲಾರದು. ರೈತ ಸಂಘದಲ್ಲಿ ಎಲ್ಲರೂ ಸಮಾನರು. ಶ್ರೀಮಂತ-ಬಡವ, ಮೇಲು-ಕೀಳು ಎಂಬ ಭಾವನೆ ಬರಬಾರದು. ಸಂಘಟನೆಯಲ್ಲಿ ಬಲವಿದೆ ಎಂದು ನಂಜುಂಡಸ್ವಾಮಿ ನಂಬಿದವರು. ಸಂಘಟನೆಯಲ್ಲಿ ಯಾರೂ ದೊಡ್ಡವರಲ್ಲ, ಸಿದ್ಧಾಂತವೇ ದೊಡ್ಡದು. ಎಲ್ಲರೂ ಸಮಾನತೆಯ ಆಧಾರದ ಮೇಲೆ ದುಡಿಯಬೇಕು ಎಂಬ ತತ್ತ್ವ-ಸಿದ್ಧಾಂಥಗಳನ್ನು ರೂಪಿಸಿಕೊಂಡಿದ್ದರು.
ವಿಧಾನ ಸಭೆಯ ಶಾಸಕರಾಗಿ ಪ್ರೊ.ಎಂ.ಡಿ. ನಂಜುಂಡಸ್ವಾಮಿ
ರಾಜಕಾರಣರಹಿತವಾದ ಕರ್ನಾಟಕ ರಾಜ್ಯ ರೈತ ಸಂಘವನ್ನು ಕಟ್ಟಿದ್ದರೂ ಕೂಡ ಕಾಂಗ್ರೆಸ್‌ ಹಾಗೂ ಜನತಾ ಸರ್ಕಾರಗಳಿಂದ ರೈತರಿಗಾದ ತೊಂದರೆಗಳನ್ನು ಗಮನಿಸಿದ ನಂಜುಂಡಸ್ವಾಮಿ ಅವರು-
“ಮೊದಲು ನಾವು ಹೊಸ ಕರ್ನಾಟಕವನ್ನು ಕಟ್ಟಲೇ ಬೇಕು. ನೀಚರ ಕೈಯಲ್ಲಿ ಕರ್ನಾಟಕವನ್ನು ಕೊಟ್ಟು ನಾವು ಸುಮ್ಮನೆ ಕೂರಲು ಆಗುವುದಿಲ್ಲ. ಆ ಪಕ್ಷ ಈ ಪಕ್ಷ ಯಾವುದೇ ಪಕ್ಷಗಳಿರಬಹುದು, ಈ ಹಲ್ಕಮುಂಡೇಗಂಡರ ಕೈಯಲ್ಲಿ ನಾವು ಸರ್ಕಾರ ಕೊಟ್ಟು ಸುಮ್ಮಕನೆ ಕೂರೋದೆ?”
-ಎಂಬ ಹೇಳಿಕೆಗಳು ಸಂಘದ ಕಾರ್ಯಕರ್ತರನ್ನು ಹುರಿದುಂಬಿಸಿದವು. ನಾಡಿನ ರಾಜಕಾರಣದ ಚುಕ್ಕಾಣಿ ಹಿಡಿದಿದ್ದ ಅಧಿಕಾರಶಾಹಿಗಳನ್ನು ಮಣಿಸಲು ರೈತರದೇ ಆದಂಥ ಸಂಘಟನೆ ಹಾಗೂ ರಾಜಕಾರಣದ ವೇದಿಕೆಗಳನ್ನು ನಿರ್ಮಿಸಲು ಪ್ರಯತ್ನಪಟ್ಟರು.
೧೯೮೩ರ ವಿಧಾನಸಭಾ ಚುನಾವಣೆಯ ಕರ್ನಾಟಕ ರಾಜ್ಯ ರೈತ ಸಂಘ ನೇರವಾಗಿ ಸ್ಪರ್ಧಿಸಲಿಲ್ಲ. ಮುಂದೆ ೧೯೮೫ರ ನಂತರದಲ್ಲಿ ಕರ್ನಾಟಕ ರಾಜ್ಯ ರೈತ ಸಂಘ ಜನತಾ ಪಕ್ಷದ ಧೋರಣೆಗಳಿಗೆ ಬೇಸತ್ತು, ೧೯೮೯ರ ಚುನಾವಣೆಯಲ್ಲಿ ಸಕ್ರಿಯ ರಾಜಕಾರಣ ಪ್ರವೇಶ ಮಾಡುವುದಾಗಿ ತಿಳಿಸಿತು. ರೈತ ಸಂಘದ ಸಂಘಟನೆಯಲ್ಲಿ ಬೆನ್ನಲುಬಾಗಿದ್ದ ನಂಜುಂಡಸ್ವಾಮಿ ಅವರ ನೇತೃತ್ವದಲ್ಲಿ ‘ಕನ್ನಡ ದೇಶ’ ಪಕ್ಷ ಉದಯವಾಗಿ ಅವರು ಮುಂಬರುವ ವಿಧಾನ ಸಭೆಯ ಚುನಾವಣೆಯಲ್ಲಿ ರಾಜ್ಯದ ಎಲ್ಲಾ ಕ್ಷೇತ್ರಗಳಲ್ಲೂ ತನ್ನ ಅಭ್ಯರ್ಥಿಗಳನ್ನು ನಿಲ್ಲಿಸುವುದಾಗಿ ಹೇಳಿದರು. ಆದರೆ ಹಲವಾರು ಕಾರಣ ಹಾಗೂ ಭಿನ್ನಾಭಿಪ್ರಾಯಗಳಿಂದಾಗಿ ಕನ್ನಡ ದೇಶ ಪಕ್ಷ ತನ್ನ ಅಸ್ತಿತ್ವವನ್ನು ಕಳೆದುಕೊಂಡಿತು. ಅನಂತರದಲ್ಲಿ ೧೯೮೯ರಲ್ಲಿ ‘ರೈತ ಸಂಘ’ ಪಕ್ಷವನ್ನು ವಿಧಾನ ಸಭಾ ಚುನಾವಣೆಗೆ ಸ್ಪರ್ಧಿಸುವಂತೆ ಮಾಡಿದರು. ಚುನಾವಣೆಯಲ್ಲಿ ಕರ್ನಾಟಕ ರಾಜ್ಯ ರೈತ ಸಂಘ ೧೧೧ ಸ್ಥಾನಗಳಿಗೆ ತನ್ನ ಅಭ್ಯರ್ಥಿಗಳನ್ನು ನಿಲ್ಲಿಸಿತ್ತು. ಅವರಲ್ಲಿ ೮೯ ಜನ ಅಭ್ಯರ್ಥಿಗಳು ಠೇವಣಿಯನ್ನು ಕಳೆದುಕೊಂಡರು. ಬೆಳಗಾವಿ ಹಾಗೂ ಧಾರವಾಡ ಜಿಲ್ಲೆಗಳು ಮಾತ್ರ ರೈತ ಸಂಘದ ಅಭ್ಯರ್ಥಿಗಳನ್ನು ಗೆಲ್ಲಿಸಿ ವಿಧಾನ ಸಭೆಗೆ ಕಳುಹಿಸಿದ ಕೀರ್ತಿಗೆ ಪಾತ್ರವಾದವು.
ಧಾರವಾಡ ಹಾಗೂ ಬೆಳಗಾವಿ ಕ್ಷೇತ್ರಗಳಿಂದ ಪಾಟೀಲ್‌ ಬಾಬಾಗೌಡ ರುದ್ರಗೌಡರು ಸ್ಪರ್ಧಿಸಿ ಆಯ್ಕೆಯಾಗಿದ್ದರು. ಆನಂತರ ಅವರು ಧಾರವಾಡ ಗ್ರಾಮಾಂತರ ಕ್ಷೇತ್ರಕ್ಕೆ ರಾಜೀನಾಮೆ ನೀಡಿದ್ದರಿಂದ ಆ ಸ್ಥಾನಕ್ಕೆ ನಡೆದ ಉಪಚುನಾವಣೇಯಲ್ಲಿ ನಂಜುಂಡಸ್ವಾಮಿ ಅವರು ಆಯ್ಕೆಯಾದರು. ಧಾರವಾಡ ಗ್ರಾಮಾಂತರ ಕ್ಷೇತ್ರದ ವಿಧಾನ ಸಭಾ ಶಾಸಕರಾಗಿ ಹಾಗೂ ಕರ್ನಾಟಕ ರಾಜ್ಯ ರೈತ ಸಂಘದ ಕಾರ್ಯಾಧ್ಯಕ್ಷರಾಗಿದ್ದುಕೊಂಡು ಸುಧಾರಣೆಗಳನ್ನು ತರಲು ಪ್ರಯತ್ನಿಸಿದರು. ಬರಗಾಲ, ರೈತರ ಲೂಟಿ, ಕೈಗಾರಿಕೆಗಳ ಖಾಸಗೀಕರಣ, ವಿದ್ಯುಚ್ಛಕ್ತಿ, ನಗರಗಳ ಬೆಳವಣಿಗೆ , ನೈಸರ್ಗಿಕ ಸಂಪತ್ತಿನ ರಾಷ್ಟ್ರೀಕರಣ, ಜಲವಿವಾದ, ನೀರಾವರಿ ಯೋಜನೆ, ಡಂಕಲ್‌ ಪ್ರಸ್ತಾವನೆಯ ಪರಿಣಾಮಗಳು ಹಾಗೂ ವೈಜ್ಞಾನಿಕ ಬೆಲೆಗೆ ಸಂಬಂಧಿಸಿದಂತೆ ವಿಧಾನ ಸಭೆಯ ಭಾಷಣಗಳಲ್ಲಿ ತಮ್ಮ ಚಿಂತನೆಗಳನ್ನು ಮಂಡಿಸಿದರು. ಹಲವು ಬಗೆಯ ಚಳವಳಿಗಳನ್ನು ನಡೆಸುವ ಮುಖೇನ ಬದಲಾವಣೆಗಳನ್ನು ತರಲು ಪ್ರಯತ್ನಿಸಿದರು.
ಅಲ್ಲದೆ ೧೯೮೯ರಿಂದ ೧೯೯೪ರವರೆಗೆ ಅಧಿಕಾರದಲ್ಲಿದ್ದ ಕಾಂಗ್ರೇಸ್‌ ಸರಕಾರ, ರೈತರ ಬಾಕಿಯ ಬಲವಂತ ವಸೂಲಿಯನ್ನು ಪೂರ್ಣವಾಗಿ ನಿಲ್ಲಿಸಿದ್ದು, ತುಂಡುಭೂಮಿ ಕಾಯಿದೆ ರದ್ದು ಮಾಡಿದ್ದು, ಬಗರ್ ಹುಕುಂ ಸಾಗುವಳಿ ಸಕ್ರಮ ಮಾಡುವ ಕಾನೂನು ರಚಿಸಿದ್ದು, ಆಶ್ರಯ ಯೋಜನೆ ಜಾರಿಗೆ ತಂದದ್ದು, ಉಚಿತ ವಿದ್ಯುಚ್ಛಕ್ತಿ ಸೌಲಭ್ಯ ಒದಗಿಸಿದ್ದು, ೧೦,೦೦೦ ರೂಪಾಯಿಗಳವರೆಗಿನ ಸಾಲ ರದ್ದು ಮಾಡಿದ್ದು, ಬಡ್ಡಿ, ಸುಸ್ತಿ ಬಡ್ಡಿ ರದ್ದು ಮಾಡಿದ್ದು, ಹಿಂದಿನ ಜನತಾದಳ ಸರ್ಕಾರ ಸಹಕಾರ ಕಾಯಿದೆಗೆ ತಂದಿದ್ದ ೧೦೧(ಸಿ) ತಿದ್ದುಪಡಿ ರದ್ದು ಮಾಡಿದ್ದು, ಇದರ ಜೊತೆಗೆ, ಯಾವುದೇ ಜಿಲ್ಲೆಯ, ಯಾವುದೇ ರೈತ ಕಾರ್ಯಕರ್ತನ ವೈಯಕ್ತಿಕ ಸಮಸ್ಯೆಗಳನ್ನು, ಜರೂರಾಗಿ ಬಗೆಹರಿಸುವ ಕೆಲಸವನ್ನು ಕಾಂಗ್ರೆಸ್‌ ಸರ್ಕಾರ ಮಾಡುವುದರ ಹಿಂದೆ ನಂಜುಂಡಸ್ವಾಮಿಯವರ ಪರಿಶ್ರಮವನ್ನು ಗಮನಿಸಬಹುದು.
ಹೋರಾಟಗಳು ಹಾಗೂ ನಂಜುಂಡಸ್ವಾಮಿ
ನಂಜುಂಡಸ್ವಾಮಿ ಅವರು ತಮ್ಮ ಸಂಪೂರ್ಣ ಜೀವನವನ್ನು ರೈತಪರ ಹೋರಾಟಗಳಿಗಾಗಿ ಮುಡುಪಾಗಿಟ್ಟರು. ರೈತರಿಗೆ ಆಗುತ್ತಿದ್ದ ಶೋಷಣೆಗಳ ವಿರುದ್ಧ ಸದಾ ಜಾಗೃತ ರಾಗಿರುತ್ತಿದ್ದರು. ಅವರು ನಡೆಸಿರುವ ಹೋರಾಟಗಳು ಗಾಂಧಿಯವರ ಹೋರಾಟದ ಮಾರ್ಗಗಳನ್ನೇ ನೆನಪಿಗೆ ತರುತ್ತವೆ. ಅಸಹಕಾರ, ಉಪವಾಸ, ಸತ್ಯಾಗ್ರಹ, ಮೌನ ಪ್ರತಿಭಟನೆ , ಸಪ್ಪಳ ಪ್ರತಿಭಟನೆಗಳಿಂದ ಹಿಡಿದು ತೀವ್ರತರವಾದ ಚಳವಳಿಗಳನ್ನು ನಡೆಸಿದರು. ಅವುಗಳಲ್ಲಿ ಕೆಲವನ್ನು ಇಲ್ಲಿ ಉದ್ಧರಿಸಬಹುದು.
ಲೆವಿ ವಿರೋಧಿ ಚಳವಳಿ
ನಂಜುಂಡಸ್ವಾಮಿ ಅವರು ಮೊದಲಿಗೆ ಕೈಗೆತ್ತುಕೊಂಡ ಚಳವಳಿ ಲೆವಿ ವಿರೋಧಿ ಚಳವಳಿಯಾಗಿತ್ತು. ಆಹಾರ ಧಾನ್ಯ ಸಂಗ್ರಹಣೆಯ ಕಾರ್ಯಕ್ರಮವಾಗಿ ಸರ್ಕಾರ ಪ್ರತಿ ಸುಗ್ಗಿಯಲ್ಲಿಯೂ ತಾಲ್ಲೂಕು ಜಿಲ್ಲೆಯಾದ್ಯಂತ ದಾರಿ-ದಾರಿಗಳಲ್ಲಿ ‘ಲೆವಿ’ಗೇಟುಗಳನ್ನು ನಿರ್ಮಿಸುತ್ತಿದ್ದರು. ರೈತರಿಗೆ ತಿಳಿಯದಂತೆ ಅದು ಅಧಿಕಾರಿಗಳಿಗೆ ಲಂಚದ ಸುಗ್ಗಿಯಾಗಿತ್ತು. ಸುಗ್ಗೀ ಕಾಲದಲ್ಲಿ ಈ ರೀತಿ ‘ಲೆವಿ’ ಗೇಟು ನಿರ್ಮಿಸುವುದರಿಂದ ರೈತರ ಧಾನ್ಯಕ್ಕೆ ಒಟ್ಟಾರೆ ಧಾರಣೆ ಕಡಿಮೆಯಾಗುತ್ತಿತ್ತು. ರೈತರು ಮಾರಾಟ ಮಾಡಲು ತೆಗೆದುಕೊಂಡು ಹೋಗುತ್ತಿದ್ದ ಬೆಳೆಯಲ್ಲಿ ಹತ್ತನೇ ಒಂದು ಭಾಗವನ್ನು ಮಾರುಕಟ್ಟೆ ಬೆಲೆಗಿಂತ ಕಡಿಮೆ ಬೆಲೆಗೆ ಸರ್ಕಾರಕ್ಕೆ ಮಾರಬೇಕಾಗಿತ್ತು.
ಲೆವಿ ಹಾಗೂ ಬೆಟರ್ ಮೆಂಟ್‌ ಚಾರ್ಜ್‌ಗೆ ವಿರುದ್ಧವಾಗಿ ಹಳ್ಳಿ ಹಳ್ಳಿಗಳಲ್ಲಿ ರೈತರನ್ನು ಸಂಘಟಿಸಿದರು. ಸಂವಿಧಾನದಲ್ಲಿ ರೈತ ತಾನು ಬೆಳೆದ ಬೆಳೆಯನ್ನು ಯಾರಿಗಾದರೂ ಮಾರಾಟ ಮಾಡಬಹುದು. ಲೆವಿ ಕಾನೂನಿಗೆ ವಿರುದ್ಧ ಎಂದು ಹೇಳಿ ಗೇಟ್‌ಗಳನ್ನು ನೂರಾರು ಜನರು ಸೇರಿ ಮುರಿದು ಹಾಕುವಂತೆ ಮಾಡಿದರು. ಲೆವಿ ಕೊಡಲು ನಿರಾಕರಿಸುವುದರ ಮೂಲಕ ಲೆವಿ ಚೀಟಿಗಳನ್ನು ಸುಡುವ ಕಾರ್ಯಕ್ರಮಗಳನ್ನು ಹಾಕಿಕೊಂಡರು. ಇದರಲ್ಲಿ ನಂಜುಂಡಸ್ವಾಮಿ ಅವರ ಜೊತೆಗೆ ತೇಜಸ್ವಿ, ಸುಂದರೇಶ್‌, ಕಡಿದಾಳು ಶಾಮಣ್ಣ ಎಲ್ಲರೂ ಭಾಗವಹಿಸಿದ್ದರು. ಲೆವಿ ಚೀಟಿ ಸುಡುವ ಕಾರ್ಯಕ್ರಮ ಪ್ರತಿಭಟನೆಯಾಗಿ ಮಾರ್ಪಟ್ಟು ಮೂಡಿಗೆರೆ, ತೀರ್ಥಹಳ್ಳಿ, ಆಗುಂಬೆ, ಹೊಳೆ ಹೊನ್ನೂರುಗಳಲ್ಲಿ ತೀವ್ರ ಪ್ರತಿರೋಧ ವ್ಯಕ್ತವಾಗಿ ನಂತರ ಕರ್ನಾಟಕದಾದ್ಯಂತ ಲೆವಿ ನೀತಿಗೆ ವಿರುದ್ಧವಾಗಿ ಹೋರಾಟಗಳು ಆರಂಭವಾದವು.
ರೈತರ ಮನೆ ಜಪ್ತಿ ವಿರುದ್ಧ ನಡೆಸಿದ ಚಳವಳಿ
ಕೃಷಿಗೆ ಕೊಟ್ಟ ಸಹಕಾರಿ ಹಾಗೂ ವಾಣಿಜ್ಯ ಬ್ಯಾಂಕ್‌ಗಳ ಸಾಲವನ್ನು ಮನ್ನಾ ಮಾಡುವುದಾಗಿ ಭರವಸೆ ನೀಡಿದ್ದ ಜನತಾ ಸರ್ಕಾರ, ಅನಂತರದಲ್ಲಿ ಸಾಲ ಕಟ್ಟದ ರೈತರ ಆಸ್ತಿ, ಮನೆ ಜಪ್ತಿ ಹಾಗೂ ಹರಾಜಿಗೆ ಮುಕ್ತ ಪರವಾನಗಿ ನೀಡಿತು. ಈ ಕ್ರಮವನ್ನು ವಿರೋಧಿಸಿ ರೈತರು ಅಧಿಕರಿಗಳ ವಿರುದ್ಧ ತಿರುಗಿ ಬಿದ್ದರು. ಅದೇನೇ ಆದರೂ ಸಾಲ ಕಟ್ಟಬಾರದು. ಜೊತೆಗೆ ಸಾಲಮನ್ನಾ ಇತ್ಯರ್ಥವಾಗುವವರೆಗೂ ಕಂದಾಯವನ್ನು ಕಟ್ಟಬಾರದು ಎಂದು ನಿಶ್ಚಯಿಸಿದರು. ಈ ಮಧ್ಯೆ ರೈತ ಸಂಘದ ವತಿಯಿಂದ ನಂಜುಂಡಸ್ವಾಮಿ ಅವರ ಸಲಹೆಯ ಮೇರೆಗೆ ರೈತರ ಮನೆ ಜಪ್ತಿ ತಡೆಗಾಗಿ ಹೈಕೋರ್ಟ್‌ಗೆ ಅರ್ಜಿ ಸಲ್ಲಿಸಿ ತಡೆಯಾಜ್ಞೆ ತಂದರು. ಇಲ್ಲಿ ವಕೀಲರಾದ ಶಾಂತರಾಜ್‌, ರವಿವರ್ಮಕುಮಾರ್ ಹಾಗೂ ಎಸ್‌.ಆರ್.ನಾಯಕ್‌ ಅವರ ಪಾತ್ರ ಗಮನಾರ್ಹವಾದದ್ದು.
ರೈತರ ತೀವ್ರ ಪ್ರತಿರೋಧದ ನಡುವೆಯೂ ಜಪ್ತಿ ಕಾರ್ಯ ಹಾಗೆಯೇ ಮುಂದುವರೆಯಿತು. ಹೀಗೆ ಜನತಾ ಸರ್ಕಾರಕ್ಕೆ ವಿರುದ್ಧವಾಗಿ ರಾಜ್ಯದ ರೈತರು ಬೃಹತ್‌ ಪ್ರದರ್ಶನ ವೊಂದನ್ನು ಅಕ್ಟೋಬರ್ ೨, ೧೯೮೨ರ ಗಾಂಧಿ ಜಯಂತಿಯ ದಿನ ಬೆಂಗಳೂರಿನಲ್ಲಿ ಏರ್ಪಡಿಸಿದರು. ಅನಂತರದಲ್ಲಿ ಜಪ್ತಿ ನಿಲ್ಲದೆ ಇದ್ದಾಗ ರೈತರು ಪಿಕೆಟಿಂಗ್‌ ಮಾಡಲು ನಂಜುಂಡಸ್ವಾಮಿ ಅವರು ಕರೆಕೊಟ್ಟರು. ಎನ್‌.ಡಿ. ಸುಂದರೇಶ್‌ ಹಾಗೂ ಇತರೆ ಮೂವತ್ತು ಮಂದಿ ರೈತರನ್ನು ದಸ್ತಗಿರಿ ಮಾಡಿ ಶಿವಮೊಗ್ಗ ಜೈಲಿನಲ್ಲಿ ಇಡಲಾಗಿತ್ತು. ರೈತರ ಆಸ್ತಿ ಜಪ್ತಿ ಮಾಡುವಂಥ ೧೦೧ (ಸಿ) ಕಾನೂನನ್ನು ವಿರೋಧಿಸಿ ೧೯೮೫ ರ ಅಕ್ಟೋಬರ್ ೨ ರಿಂದ ನವೆಂಬರ್ ೧ ರವರೆಗೆ ರಾಜ್ಯದೆಲ್ಲೆಡೆಯಿಂದ ಲಕ್ಷಾಂತರ ರೈತರು ಪಾದಯಾತ್ರೆಯನ್ನು ಹಮ್ಮಿಕೊಂಡರು.
ಸರ್ಕಾರಿ ನೌಕರರ ಲಂಚದ ಅಸ್ತಿಯ ಮರುಜಪ್ತಿ ಚಳವಳಿ
ರೈತರ ಆಸ್ತಿಯ ಜಪ್ತಿಗೆ ಪ್ರತಿಕ್ರಿಯೆಆಗಿ ರೈತ ಸಂಘದವರು ಆರಂಭಿಸಿದ ಹೊಸ ಬಗೆಯ ಚಳವಳಿ ಇದಾಗಿದೆ. ನಂಜುಂಡಸ್ವಾಮಿ ಅವರು ರೈತರಿಗೆ ಸ್ಥೈರ್ಯ ತುಂಬುವ ಸಲುವಾಗಿ ಈ ಬಗೆಯ ಚಳವಳಿಯನ್ನು ಹಮ್ಮಿಕೊಂಡರು. ರೈತರ ಆಸ್ತಿಯ ಜಪ್ತಿಯನ್ನು ಅಮಾನವೀಯವಾಗಿ ಮಾಡುತ್ತಿದ್ದ ಅಧಿಕಾರಿಗಳ ವಿರುದ್ಧ ೧೯೮೨ ರಲ್ಲಿ ಹುಟ್ಟಿಕೊಂಡದ್ದೇ ‘ಮರುಜಪ್ತಿ ಚಳವಳಿ’. ಅಧಿಕಾರಿಗಳು ರೈತರ ಮನೆಯಿಂಧ ವಸ್ತುಗಳನ್ನು ಜಪ್ತಿ ಮಾಡಿಕೊಂಡು ಹೋಗಿದ್ದಕ್ಕೆ ವಿರುದ್ಧವಾಗಿ ಅವನ್ನು ಮರುಜಪ್ತಿ ಮಾಡಿ ಅದೇ ರೈತನ ಮನೆಗೆ ತಲುಪಿಸುವ ಕಾರ್ಯವನ್ನು ರೈತ ಸಂಘ ಹಮ್ಮಿಕೊಂಡಿತು. ಮೊಟ್ಟ ಮೊದಲ ಮರು ಜಪ್ತಿ ಕಾರ್ಯಕ್ರಮ ನಡೆದದ್ದು ಮಾರ್ಚ್ ೮, ೧೯೮೨ ರ ಭದ್ರಾವತಿ ತಾಲ್ಲೂಕಿನ ಮಲ್ಲಾಪುರ ಗ್ರಾಮದಲ್ಲಿ. ಈ ಕಾರ್ಯಕ್ರಮದಲ್ಲಿ ಎಚ್‌.ಎಸ್‌.ರುದ್ರಪ್ಪ, ಎನ್‌.ಡಿ. ಸುಂದರೇಶ್‌ ಹಾಗೂ ನಂಜುಂಡಸ್ವಾಮಿ ಅವರು ಭಾಗವಹಿಸಿದ್ದರು.
ಮದ್ಯಪಾನ ನಿಷೇಧ ಕುರಿತ ಹೋರಾಟ
ಎರಡು ವಿಭಿನ್ನ ಕಾಲಘಟ್ಟಗಳಲ್ಲಿ ಮದ್ಯಪಾನ ನಿಷೇಧ ಹೋರಾಟಗಳು ನಡೆದಿರುವುದನ್ನು ಕಾಣಬಹುದು. ಮೊದಲನೆಯ ಅವಧಿಯನ್ನು ೧೯೮೦-೮೬ ಎಂದು, ಹಾಗೂ ೧೯೯೦ರ ನಂತರದ ಅವಧಿಯನ್ನು ಎರಡನೆಯದಾಗಿ ಗುರುತಿಸಬಹುದು. ಶಿವಮೊಗ್ಗ ಹಾಗೂ ಹಾಸನ ಜಿಲ್ಲೆಗಳಲ್ಲಿ ಹೊಸ ಸಾರಾಯಿ ಅಂಗಡಿಗಳನ್ನು ತೆಗೆಯುವ ಸಂದರ್ಭದಲ್ಲಿ ಮಹಿಳೆಯರ ನೇತೃತ್ವದಲ್ಲಿ ಹೋರಾಟ ಕೈಗೊಂಡು ಕೊನೆಗೆ ಅವುಗಳನ್ನು ಮುಚ್ಚಿಸಿದ್ದರು. ೧೯೮೨ರಲ್ಲಿ ಹಾಸನದಲ್ಲಿಯೂ ಇಂಥ ಘಟನೆಗಳು ಸಂಭವಿಸಿದವು. ೧೯೮೨ ಹಾಗೂ ೧೯೮೩ರಲ್ಲಿ ಹಾಸನ ಜಿಲ್ಲೆಯ ಏಳುಮಾಲಹಳ್ಳಿ ಮತ್ತು ಏರಿಕೇರಿಗಳಲ್ಲಿ ಹೆಂಡದಂಗಡಿಗಳ ಹರಾಜನ್ನು ರೈತರು ತಡೆದರು. ೧೯೮೨ರಲ್ಲಿ ಶಿವಮೊಗ್ಗದಲ್ಲಿ ಮದ್ಯ ಉದ್ದಿಮೆಯೊಂದಕ್ಕೆ ಸರಬರಾಜು ಆಗುತ್ತಿದ್ದ ನೀರನ್ನು ನಿಲ್ಲಿಸಿದ ಘಟನೆಗಳೂ ಇವೆ.
೧೯೯೦ರ ನಂತರ ನಂಜುಂಡಸ್ವಾಮಿ ಅವರು ಸಂಪೂರ್ಣ ಮದ್ಯಪಾನ ನಿಷೇಧಕ್ಕೆ ಕರೆ ನೀಡಿದರು. ಈ ಹೋರಾಟ ಧಾರವಾಡ, ಶಿವಮೊಗ್ಗ ಹಾಗೂ ಬೆಳಗಾವಿ ಜಿಲ್ಲೆಗಳಿಗೆ ಹಬ್ಬಿತು. ಶಿವಮೊಗ್ಗದ ಅಲ್ಲಾಪುರ, ಉದಿಕೆರೆ, ಬಾಬಕೆರೆ ಮುಂತಾದ ೩೬ ಪ್ರದೇಶಗಳಲ್ಲಿ ಸಂಪೂರ್ಣವಾಗಿ ಮದ್ಯಪಾನ ನಿಷೇಧ ಜಾರಿಗೆ ತರುವಲ್ಲಿ ರೈತ ಸಂಘದ ಮೂಲಕ ಯಶಸ್ವಿಯಾಗಿದ್ದರು. ವಿವಿಧ ಹಳ್ಳಿಗಳಲ್ಲಿ ದೀರ್ಘ ಪಾದಯಾತ್ರೆ ಮೂಲಕ, ಹೆಂಡದಂಗಡಿಗಳನ್ನು ಮುಚ್ಚಿಸುವ ಮೂಲಕ ಪ್ರತಿಭಟನೆಗಳನ್ನು (ಉದಾಹರಣೆ:೧೯೯೩ರಲ್ಲಿ ತೀರ್ಥಹಳ್ಳಿ ಘಟನೆ) ನಡೆಸಿದರು. ಅದೇ ವರ್ಷ ಶಿವಮೊಗ್ಗ ಜಿಲ್ಲೆಯ ಮಲ್ಲಿಗೆಕಟ್ಟೆಯಲ್ಲಿ, ೧೯೯೪ರಲ್ಲಿ ನಾಗಸಮುದ್ರದಲ್ಲಿ ಸಾರಾಯಿ ವ್ಯಾಪಾರವನ್ನು ಹರಾಜು ಮಾಡುವುದನ್ನು ವಿರೋಧಿಸಲಾಯಿತು. ಹಾಗೆಯೇ ಅದರ ಮಾರಾಟವನ್ನು ನಿಲ್ಲಿಸಿ, ಅಲ್ಲಿದ್ದ ಹೆಂಡದ ಪಾತ್ರೆಗಳಿಗೆ ಬೆಂಕಿ ಹಚ್ಚಿದರು. ಹೆಂಡದ ವಾಹನಗಳೂ ಸುಟ್ಟುಹೋದವು. ಮಹಿಳೆಯರ ನೇತೃತ್ವದಲ್ಲಿ ನಡೆದ ಈ ಚಳವಳಿಯಲ್ಲಿ ಸ್ಥಳೀಯ ಶಿಕ್ಷಕರು ಹಾಗೂ ವಿದ್ಯಾರ್ಥಿಗಳೂ ಭಾಗವಹಿಸಿದ್ದರು ಎನ್ನುವುದು ಗಮನಾರ್ಹವಾದ ಸಂಗತಿಯಾಗಿದೆ.
ಪ್ರಾಕೃತಿಕ ಸಂಪನ್ಮೂಲಗಳನ್ನು ಆಯಾ ಗ್ರಾಮಗಳಲ್ಲೇ ಮೀಸಲಿಡುವ ಚಳವಳಿ
ಗ್ರಾಮ ಸ್ವರಾಜ್ಯಕ್ಕೆ ಸಂಬಂಧಿಸಿದಂತೆ ಪ್ರಾಕೃತಿಕ ಸಂಪನ್ಮೂಲಗಳನ್ನು ಆಯಾ ಗ್ರಾಮಗಳಲ್ಲೇ ಮೀಸಲಿಡುವ ಚಳವಳಿಯನ್ನು ರೈತಸಂಘದ ಮುಖೇನ ನಂಜುಂಡಸ್ವಾಮಿ ಆರಂಭಿಸಿದರು. ಗ್ರಾಮಗಳಲ್ಲಿರುವ ಸಂಪನ್ಮೂಲಗಳನ್ನು ಅಲ್ಲಿನ ಜನರಿಗಾಗಿಯೇ ಉಪಯೋಗಿಸಬೇಕು ಹಾಗೂ ಅದರಿಂದ ಬರುವ ಲಾಭಗಳನ್ನು ಆಯಾ ಹಳ್ಳಿಯ ಅಭ್ಯುದಯ , ಅಭಿವೃದ್ಧಿಗಾಗಿ ಬಳಸಿಕೊಳ್ಳಬೇಕೆಂದು ತಿಳಿಸಿದರು. ಈ ಚಳವಗಳಿಯು ಗ್ರಾನೈಟ್‌ಗೆ ಸಂಬಂಧಿಸಿದ ಪ್ರಕರಣಗಳಿಗೆ ಮಾತ್ರ ಮೀಸಲಾಗಿದ್ದವು. ಇದರ ಪರಿಣಾಮವಾಗಿ ೧೯೮೨ರಲ್ಲಿ ಮಳವಳ್ಳಿ, ಮದ್ದೂರು, ರಾಮನಗರ, ಚನ್ನಪಟ್ಟಣ, ದೊಡ್ಡ ಆಲಹಳ್ಳಿ, ಸಾತನೂರು, ಕೋಡಿಹಳ್ಳಿ, ಉಯ್ಯಂಬಳಿ ಹೋಬಳಿಗಳಲ್ಲಿ ಗ್ರಾನೈಟ್‌ ಕಲ್ಲು ಗಣಿಗಾರಿಕೆ ವಿರುದ್ಧದ ಹೋರಾಟಗಳು ಆರಂಭವಾದವು. ಸರ್ಕಾರಿ ಜಮೀನಿನಲ್ಲಿದ್ದರೂ ಗ್ರಾನೈಟ್‌ ನಿಕ್ಷೇಪ ಹಳ್ಳಿಗಳ ಒಡೆತನಕ್ಕೆ ಸೇರಿದ್ದೆಂದು ಜನರಲ್ಲಿ ಅರಿವು ಮೂಡಿಸಿದ ಪ್ರೊಫೆಸರ್ ಆ ಸಂಪನ್ಮೂಲದ ರಾಯಧನ ಹಳ್ಳಿಗಳಿಗೆ ಸೇರಬೇಕೆಂದು ಹೋರಾಟ ನಡೆಸಿದರು. ಗ್ರಾನೈಟ್‌ ತುಂಬಿದ ಲಾರಿಗಳನ್ನು ತಡೆಹಿಡಿದು, ಅವುಗಳನ್ನು ಸ್ಥಳದಲ್ಲೇ ರಾಶಿ ಹಾಕಿದ ಕಾರಣಕ್ಕಾಗಿ ಸುಮಾರು ೧,೩೦೦ ರೈತರು ನ್ಯಾಯಾಂಗ ಬಂಧನಕ್ಕೊಳಗಾದರು. ಈ ಹೋರಾಟದಲ್ಲಿ ಹೆಚ್ಚಾಗಿ ಯುವಕರೇ ಭಾಗವಹಿಸಿದ್ದರು. ಈ ಹಿನ್ನೆಲೆಯಲ್ಲಿ ೧೯೯೦ರ ದಶಕದಲ್ಲಿ ಸರ್ಕಾರ ತಜ್ಞರ ಸಮಿತಿಯೊಂದನ್ನು ನೇಮಕ ಮಾಡಿ ಆಕ್ರಮವಾಗಿ ಕಂಟ್ಯ್ರಾಕ್ಟರುಗಳಿಗೆ ಲೈಸೆನ್ಸ್‌ ನೀಡಿ ಪರಿಸರವನ್ನು ಹಾಗೂ ಪ್ರಾಕೃತಿಕ ಸಂಪನ್ಮೂಲಗಳನ್ನು ಲೂಟಿ ಮಾಡಿರುವ ಆಪಾದನೆಯನ್ನು ಪರಿಶೀಲಿಸಲು ಕೇಳಿಕೊಂಡಿತು. ೧೯೯೧ರ ‘ರಸ್ತೆ ರೋಕೋ’ ಸಂದರ್ಭದಲ್ಲಿ ಪ್ರಾಕೃತಿಕ ಸಂಪನ್ಮೂಲಗಳನ್ನು ಹಳ್ಳಿಗಳ ಆಸ್ತಿಯೆಂದು ನಂಜುಂಡಸ್ವಮಿ ಅವರು ಘೋಷಿಸಿದರು. ಈ ಮೂಲಕ ಗ್ರಾಮ ಸ್ವರಾಜ್ಯದ ಕಲ್ಪನೆಯನ್ನು ರೈತರ ಮುಂದಿಡಲು ನಂಜುಂಡಸ್ವಾಮಿ ಅವರು ಅವಿರತವಾಗಿ ಶ್ರಮಿಸಿದರು.
೧೯೮೨ರ ಕರ್ನಾಟಕದ ಮೊಟ್ಟ ಮೊದಲ ರೈತ ಸಮಾವೇಶ
ಕರ್ನಾಟಕ ರಾಜ್ಯ ರೈತ ಸಂಘದ ಹೋರಾಟ ಸಮಿತಿಯ ಸಂಚಾಲಕರಾಗಿ ನಂಜುಂಡಸ್ವಾಮಿ ಅವರು ರಾಜ್ಯದಾದ್ಯಂತ ರೈತರನ್ನು ಸಂಘಟನೆ ಮಾಡಲು ಪ್ರಯತ್ನಿಸಿದರು. ಈ ಬಗೆಯಲ್ಲಿ ಅದನ್ನು ಐತಿಹಾಸಿಕ ರ್ಯಾಲಿಯೆಂದೇ ಗುರುತಿಸಲಾಗಿದೆ. ಅದು ಕರ್ನಾಟಕದ ಮೊಟ್ಟ ಮೊದಲ ಬೃಹತ್‌ ರೈತ ಸಮಾವೇಶ ಆಗಿತ್ತು. ಸಮಾವೇಶದಲ್ಲಿ ರೈತ ಸಂಘದ ಆಶೋತ್ತರಗಳನ್ನು ಬಿಂಬಿಸಿ ಸುಮಾರು ಹತ್ತು ಲಕ್ಷಕ್ಕೂ ಹೆಚ್ಚು ಜನ ೧೯೮೨ ಅಕ್ಟೋಬರ್ ೨ ರಂದು ‘ಹೊಸ ಕರ್ನಾಟಕ ಕಟ್ಟಲು’ ಎಂಬ ಘೋಷಣೆಯೊಂದಿಗೆ ಪ್ರತಿಜ್ಞೆ ಮಾಡಿದರು. ೩೫,೦೦೦ ಜನರನ್ನು ಈ ಸಮಾವೇಶದಲ್ಲಿ ಬಂಧಿಸಲಾಗಿತ್ತು. ಕರ್ನಾಟಕದ ಎಲ್ಲಾ ಜೈಲುಗಳೂ ಭರ್ತಿಯಾಗಿ ೧೯೪೨ರ ‘ಕ್ವಿಟ್‌ ಇಂಡಿಯಾ ಚಳವಳಿ’ಯಲ್ಲೂ ಆಗದಂಥ ಹೋರಾಟದ ಕೀರ್ತಿ ಲಭಿಸಿತು. ಹೊಸ ಕರ್ನಾಟಕ ಕಟ್ಟಲು ಅಂದರೆ ಗ್ರಾಮೀಣ ಪ್ರದೇಶದ ಬಡವರ ಹಾಗೂ ರೈತರ ಆಶೋತ್ತರಗಳನ್ನು ಪ್ರತಿನಿಧಿಸುವ ಸರ್ಕಾರವನ್ನು ರಚಿಸುವುದು ಎಂದರ್ಥ. ಪರಿಣಾಮವಾಗಿ ಎಲ್ಲಾ ವಿಧಾನಸಭಾ ಕ್ಷೇತ್ರಗಳಲ್ಲಿ ಪಕ್ಷಾತೀತವಾದ ಮತದಾರರ ವೇದಿಕೆಯನ್ನು ಸ್ಥಾಪಿಸಬೇಕೆಂಬ ಉದ್ದೇಶವನ್ನಿಟ್ಟುಕೊಂಡು ಈ ಸಮಾವೇಶವನ್ನು ನಡೆಸಲಾಯಿತು.
೧೯೮೪ರ ರೈಲು ಮತ್ತು ರಸ್ತೆ ತಡೆ ಚಳವಳಿ
ಜನತಾ ಸರ್ಕಾರ ಅಧಿಕಾರಕ್ಕೆ ಬಂದ ಮೇಲೆ ರೈತರ ಮೇಲಿನ ಚಳವಳಿ ಮೊಕದ್ದಮೆಗಳನ್ನು ಅಲ್ಲಲ್ಲಿ ವಾಪಸ್ಸು ತೆಗೆದುಕೊಂಡಿತು. ಬಡ್ಡಿ ಹಾಗೂ ಸುಸ್ತಿ ಬಡ್ಡಿಯನ್ನು ಮಾತ್ರ ರದ್ದು ಮಾಡಿತು. ರೈತರು ಈ ಆಮಿಷಕ್ಕೊಳಗಾಗಿ, ಜಮೀನು ವಿಲೇವಾರಿ ಮಾಡಿ ಇನ್ನೂ ಹೆಚ್ಚಿನ ಕಷ್ಟಕ್ಕೆ ಸಿಲುಕುವಂಥ ನಯವಂಚನೆಯ ಕೆಲಸವನ್ನು ಮಾಡಿತು. ಬೆಳೆಗಳಿಗೆ ಸೂಕ್ತ ಬೆಲೆಗಳನ್ನು ಗೊತ್ತು ಮಾಡುವಿಕೆಯಲ್ಲಿಯೂ ರೈತರಿಗೆ ವಂಚನೆ ಮಾಡುತ್ತಿತ್ತು. ರಾಜಕೀಯ ಉದ್ದೇಶಕ್ಕಾಗಿಯೇ ನಡೆದ ಚಳವಳಿ ಇದಾಗಿತ್ತು. ಈ ಚಳವಳಿಯಲ್ಲಿ ಮುಖ್ಯವಾಗಿ ಕೇಂದ್ರ ಸರ್ಕಾರ ಆರ್ಥಿಕ ಕೃಷಿ ನೀತಿಗಳನ್ನು ವಿರೋಧಿಸುವ ವಿಚಾರಗಳಿದ್ದರೂ, ಅಂತಿಮವಾಗಿ ರೈತ ಸಂಘವು ರಾಜ್ಯ ಸರ್ಕಾರದೊಡನೆಯೇ ಕಾದಾಡಲು ಆರಂಭಿಸಿದ್ದು ಗಮನಾರ್ಹ. ೧೯೮೪ ಜನವರಿ ೨೬ರ ಗಣರಾಜ್ಯೋತ್ಸವ ದಿನದಂದು ರಾಜ್ಯದ ವಿವಿಧೆಡೆಗಳಲ್ಲಿ ರಸ್ತೆ ಹಾಗೂ ರೈಲು ಮಾರ್ಗಗಳಲ್ಲಿ ಸಂಚಾರ ನಡೆಯದಂತೆ ತಡೆಯಲಾಯಿತು. ರೈತರ ಸಮಸ್ಯೆಗಳನ್ನು ಬಗೆಹರಿಸದ ಅನವಶ್ಯಕ ಕೆಲಸಗಳನ್ನು ಮಾಡುತ್ತಿದ್ದ ಸರ್ಕಾರವನ್ನು ಕೆಳಗಿಳಿಸುವ ಕಾರ್ಯಕ್ರಮ ಇದಾಗಿತ್ತು. ಈ ಅಸಹಕಾರ ಚಳವಳಿಯಲ್ಲಿ ೩೭,೭೨೫ ರೈತರು ಬಂಧನಕ್ಕೊಳಗಾದರು. ಬೆಂಗಳೂರು, ಮೈಸೂರು, ಅರಸೀಕೆರೆ, ಹುಬ್ಬಳ್ಳಿ, ಧಾರವಾಡ ಮುಂತಾದೆಡೆಗಳಲ್ಲಿ ರೈಲನ್ನು ನಿಲ್ಲಿಸಿದ ಘಟನೆಗಳು ಜರುಗಿದವು.
ಸೋಷಿಯಲ್‌ ಫಾರೆಸ್ಟ್ರಿಯ ವಿರುದ್ಧ ಚಳವಳಿ
ಐದನೆಯ ಪಂಚವಾರ್ಷಿಕ ಯೋಜನೆಯಲ್ಲಿ ಸೋಷಿಯಲ್‌ ಫಾರೆಸ್ಟ್ರಿಯನ್ನು ಗ್ರಾಮೀಣ ಜನರ ಹಾಗೂ ಗ್ರಾಮೀಣ ಉದ್ದಿಮೆಗಳ ಅಭಿವೃದ್ಧಿಯನ್ನು ಗಮನದಲ್ಲಿಟ್ಟುಕೊಂಡು ಕಾರ್ಯರೂಪಕ್ಕೆ ತರಲಾಯಿತು. ಏಕರೂಪದ ಸಸ್ಯ(ಮೋನೋಕಲ್ಚರ್)ಗಳನ್ನು ಗ್ರಾಮಗಳಲ್ಲಿ ಬೆಳೆಯುವ ಯೋಜನೆಯನ್ನು ಜಾಗತಿಕ ಬ್ಯಾಂಕ್‌ ಸಹಕಾರದಿಂದ ೧೯೮೦ರ ದಶಕದಲ್ಲಿ ಕಾರ್ಯರೂಪಕ್ಕೆ ತಂದಿತು. ಇದರ ಮುರ್ಖಯ ಉದ್ದೇಶ ನಗರ ಕೇಂದ್ರಿತ ಉದ್ದಿಮೆಗಳ ಬೆಳವಣಿಗೆಯನ್ನು ಗಮನದಲ್ಲಿಟ್ಟುಕೊಂಡು ತರುವುದಾಗಿತ್ತು. ಏಕರೂಪದ ಸಸ್ಯ ಎಂದರೆ ನೀಲಗಿರಿ ಮರಗಳು. ಅವುಗಳನ್ನು ರೇಯಾನ್‌ ಹಾಗೂ ಕಾಗದ ಕೈಗಾರಿಕೆಗಳಲ್ಲಿ ಬಳಸಲಾಗುತ್ತಿತ್ತು. ಆರಂಭದಲ್ಲಿ ನಂಜುಂಡಸ್ವಾಮಿ, ರೈತ ಸಂಘದ ಸದಸ್ಯರು ಹಾಗೂ ಪರಿಸರವಾದಿಗಳು ಪ್ರತಿಭಟಿಸಿದರು. ಕಾರಣವೆಂದರೆ ನೀಲಗಿರಿ ಗಿಡಗಳು ನೆಲದ ತೇವಾಂಶ ವನ್ನು ಕಡಿಮೆ ಮಾಡುತ್ತವೆ ಹಾಗೂ ಫಲವತ್ತತೆಯನ್ನು ನಾಶ ಮಾಡುತ್ತವೆ.
ರೈತ ಸಂಘ ಗ್ರಾಮ ಸ್ವರಾಜ್ಯಕ್ಕಾಗಿ ನಡೆಸಿದ ಹೋರಾಟಗಳಲ್ಲಿ ಇದೂ ಒಂದು. ಭೂಮಿಯ ಸತ್ತ್ವ ಹಾಗೂ ಫಲವತ್ತತೆಯನ್ನು ಹೀರುತ್ತಿದ್ದ ನೀಲಗಿರಿ ಬೇಸಾಯದ ವಿರುದ್ಧ ೧೯೮೭ರಲ್ಲಿ “ನೆಡದಿರಿ ನೀಲಗಿರಿ” ಎಂಬ ಆಂದೋಲನವನ್ನು ಹಮ್ಮಿಕೊಂಡರು. ಚಿಕ್ಕಮಗಳೂರು, ಹಾಸನ, ಶಿವಮೊಗ್ಗದಲ್ಲಿ ಈ ಪ್ಲಾಂಟೇಶನ್‌ ನಡೆಯುವ ಸಂದರ್ಭದಲ್ಲಿ ೧೯೮೨ರಲ್ಲಿ ನೀಲಗಿರಿ ಸಸಿಗಳನ್ನು ನಾಶಮಾಡಲಾಯಿತು. ೧೯೮೨ರಲ್ಲಿ ಹಾಸನದ ತಿರುಮಲ ದೇವರಬೆಟ್ಟ, ಏಳುಗುಂಡ, ರಾಮದೇವರಪುರಗಳಲ್ಲಿ , ೧೯೮೬ರ ಸುಮಾರಿಗೆ ಚಿಕ್ಕಮಗಳೂರು ಜಿಲ್ಲೆಯ ಕೋಗಿಲೆಹಳ್ಳಿ, ಚೆನ್ನಹಳ್ಳಿ ಮೊದಲಾದೆಡೆಗಳಲ್ಲಿ ಹಾಗೂ ಅದೇ ವರ್ಷ ಹಾಸನದ ಗೂಜಹಳ್ಳಿಗಳಲ್ಲಿ ಮೂರು ಲಕ್ಷಕ್ಕೂ ಹೆಚ್ಚಿನ ನೀಲಗಿರಿ ಸಸಿಗಳನ್ನು ನಾಶ ಮಾಡಲಾಯಿತು. ಈ ಎಲ್ಲಾ ಘಟನೆಗಳಲ್ಲಿ ೧೯೮೨ ರಿಂದ ೧೯೮೬ರವರೆಗೆ ೪೦೦ಕ್ಕೂ ಹೆಚ್ಚು ರೈತರು ಬಂಧಿತರಾದರು.
ಕರ್ನಾಟಕದ ಮೊಟ್ಟ ಮೊದಲ ಮಹಿಳಾ ಸಮಾವೇಶವನ್ನು ೧೯೮೭ ನವೆಂಬರ್ ೨೩ರಂದು ಧಾರವಾಡ ಜಿಲ್ಲೆಯ ಹಳಿಯಾಳದಲ್ಲಿ ಹಮ್ಮಿಕೊಳ್ಳಲಾಯಿತು. ರಾಜ್ಯದ ವಿವಿಧೆಡೆ ಯಿಂದ ಲಕ್ಷಾಂತರ ರೈತ ಮಹಿಳೆಯರು ಆಗಮಿಸಿದ್ದರು. ತಮಗಾಗುತ್ತಿರುವ ಶೋಷಣೆಯ ವಿರುದ್ಧ ಒಗ್ಗಟ್ಟಿನ ಧ್ವನಿ ಎತ್ತಿದರು.
೧೯೯೧ರಲ್ಲಿ ಕಾಂಗ್ರೇಸ್‌ ಸರ್ಕಾರದ ವಿರುದ್ಧ ವಿಧಾನಸೌಧದ ಮುಂದೆ ಐತಿಹಾಸಿಕ ನಗುವ ಚಳುವಳಿ ನಡೆಸಿದರು.
೧೯೯೨ರಲ್ಲಿ ಕರ್ನಾಟಕದಲ್ಲಿ ಬರಗಾಲವಿದ್ದರೂ ಕಾಂಗ್ರೇಸ್‌ ಸರ್ಕಾರವು ಅಂತಾರಾಷ್ಟ್ರೀಯ ಚಲನಚಿತ್ರೋತ್ಸವವನ್ನು ಹಮ್ಮಿಕೊಂಡಿದ್ದರ ವಿರುದ್ಧ ಉಗ್ರ ಹೋರಾಟ ನಡೆಸಿದರು.
ಗ್ಯಾಟ್‌ನ ನಿರ್ದೇಶಕರಾಗಿದ್ದ ಪೀಟರ್ ಸದರ್ ಲ್ಯಾಂಡ್‌ ಅವರ ಭಾರತ ಭೇಟಿಯ ವಿರುದ್ಧ “ಸದರ್ ಲ್ಯಾಂಡ ಗೋಬ್ಯಾಕ್‌” ಎಂಬ ಘೋಷಣೆಯಡಿ ದೆಹಲಿಯಲ್ಲಿ ತೀವ್ರತರವಾದ ಹೋರಾಟ ನಡೆಸಿದರು.
ಬೀಜ ಸತ್ಯಾಗ್ರಹ
ಗ್ಯಾಟ್‌ ಹಾಗೂ ಡಂಕಲ್‌ ಪ್ರಸ್ತಾವನೆಯ ವಿರುದ್ಧ ಎರಡನೇ ಸ್ವಾತಂತ್ರ್ಯ ಹೋರಾಟ ನಡೆಸಲು ವಿಶ್ವದಲ್ಲೇ ಪ್ರಥಮ ಬಾರಿಗೆ ಗಾಂಧಿಯವರ ಉಪ್ಪಿನ ಸತ್ಯಾಗ್ರಹದ ಮಾದರಿಯಲ್ಲಿ “ಬೀಜ ಸತ್ಯಾಗ್ರಹ”ವನ್ನು ಹಮ್ಮಿಕೊಂಡರು. ಬೀಜ ಸ್ವಾತಂತ್ರ್ಯಕ್ಕಾಗಿ ಬೀಜ ಸತ್ಯಾಗ್ರಹ ಭಾರತದ ರೈತರಿಗೆ ಅನಿವಾರ್ಯವಾಯಿತು. ಬೀಜ ಸ್ವಾತಂತ್ರ್ಯವೇ ದೇಶದ ಸ್ವಾತಂತ್ರ್ಯ. ಆದ್ದರಿಂದ ೧೯೯೩ರ ಮಾರ್ಚ್ ೩ ಹಾಗೂ ೪ ರಂದು ರೈತರಿಂದ ದೆಹಲಿ ಮುತ್ತಿಗೆ ಕಾರ್ಯಕ್ರಮವನ್ನು ಹಮ್ಮಿಕೊಳ್ಳಲಾಯಿತು. ಈ ಕಾರ್ಯಕ್ರಮದ ಹಿಂದಿನ ಉದ್ದೇಶವೆಂದರೆ ಬೀಜ ಸಂಪತ್ತು ರಾಷ್ಟ್ರದ ಸಂಪತ್ತು, ಬೀಜದ ಮೇಲಿನ ಸ್ವಾಮ್ಯ , ಬೀಜ ತಯಾರಿಕೆ ಹಾಗೂ ಬೀಜದ ಮಾರಾಟ ರೈತರ ಹಕ್ಕಾಗಿ ಉಳಿಸಲು, ಭಾರತದ ಸ್ವಾಮ್ಯ ಕಾನೂನು (ಪೇಟೆಂಟ್‌ ಲಾ) ತಿದ್ದುಪಡಿಗೆ ವಿರೋಧ ವ್ಯಕ್ತಪಡಿಸಲು, ಬೀಜ ಉತ್ಪಾದನೆ ಕ್ಷೇತ್ರಗಳಲ್ಲಿ ಬಹುರಾಷ್ಟ್ರೀಯ ಕಂಪೆನಿಗಳ ಪ್ರವೇಶ, ಆಹಾರ ಕ್ಷೇತ್ರದಲ್ಲಿ ವಿಶ್ವ ಮುಕ್ತ ಮಾರುಕಟ್ಟೆ ವ್ಯವಸ್ಥೆಯ ವಿರುದ್ಧ ಇತ್ಯಾದಿ ವಿಷಯಗಳಿಗೆ ಸಂಬಂಧಿಸಿದಂತೆ ದೆಹಲಿ ಮುತ್ತಿಗೆ ಕಾರ್ಯಕ್ರಮವನ್ನು ಆಯೋಜಿಸಿದರು. ಇದರ ಜೊತೆಗೆ ನವದೆಹಲಿಯ ಬೋಟ್‌ ಕ್ಲಬ್‌ನಲ್ಲಿ ಉತ್ತರ ಭಾರತದ ರೈತನಾಯಕ ಮಹೇಂದ್ರಸಿಂಗ್‌ ಟಿಕಾಯತ್‌ ಅವರ ಬೆಂಬಲದೊಂದಿಗೆ ಐತಿಹಾಸಿಕ ಸಮಾವೇಶ ಹಮ್ಮಿಕೊಂಡರು. ಆಮದಿನ ವಿಚಾರದಲ್ಲಿ ಭಾರತವು ತನ್ನ ಕೈಯಲ್ಲೇ ಪೂರ್ಣ ಅಧಿಕಾರವನ್ನು ಇಟ್ಟುಕೊಳ್ಳಬೇಕೆಂದು ರೈತರ ಈ ಸಮಾವೇಶ ಆಗ್ರಹಿಸಿತು. ಬೌದ್ಧಿಕ ಆಸ್ತಿಯ ಮೇಲಿನ ಹಕ್ಕು (ಇಂಟಲೆಕ್ಚುಯಲ್‌ ಪ್ರಾರ್ಪಟಿ ರೈಟ್‌) ಎನ್ನುವುದು “ಗ್ಯಾಟ್‌” ಒಪ್ಪಂದದ ಭಾಗವಾಗಬಾರದೆಂದು ಕೂಡ ಸಮಾವೇಶವು ಸರ್ಕಾರವನ್ನು ಒತ್ತಾಯಿಸಿತು.
ಕಾರ್ಗಿಲ್‌ ಬೀಜ ಕಂಪೆನಿಗಳ ಮೇಲಿನ ದಾಳಿಗಳು
ಉದಾರವಾದದ ಪರಿಣಾಮ ಭಾರತದಲ್ಲಿ ಬಹುಸಂಖ್ಯೆಯ ವಿದೇಶಿ ಬಹುರಾಷ್ಟ್ರೀಯ ಬೀಜ ಕಂಪೆನಿಗಳು ನೆಲೆಸಿದವು. ಅವುಗಳಲ್ಲಿ ಕಾರ್ಗಿಲ್‌ ಹಾಗೂ ಮಾನ್ಸಾಂಟೋ ಬೀಜ ಕಂಪೆನಿಗಳು ಪ್ರಮುಖವಾದವು. ಕಾರ್ಗಿಲ್‌ ಬೀಜ ಕಂಪೆನಿ ಇಡೀ ವಿಶ್ವದಲ್ಲೇ ಆರನೇ ಬಹುದೊಡ್ಡ ಕಂಪೆನಿಗಳಲ್ಲೊಂದಾಗಿತ್ತು. ಕಾರ್ಗಿಲ್‌ ಸಂಸ್ಥೆ ತನ್ನ ಶಾಖೆಗಳನ್ನು ಉತ್ತರ ಕರ್ನಾಟಕದ ಭಾಗದಲ್ಲಿ, ಬೆಂಗಳೂರು, ಬಳ್ಳಾರಿ ಹಾಗೂ ರಾಜ್ಯದ ವಿವಿಧ ಕಡೆಗಳಲ್ಲಿ ಸ್ಥಾಪಿಸಲಾಗಿತ್ತು. ಸ್ವಾತಂತ್ರ್ಯ ರಕ್ಷಣೆಗಾಗಿ ಅವಶ್ಯಕವಾಗಿರುವ “ನೇರ ಕಾರ್ಯಕ್ರಮ” (DIRECT ACTION)ಗಳನ್ನು ನಂಜುಂಡಸ್ವಾಮಿ ಅವರು ಹಮ್ಮಿಕೊಂಡರು. ಸುಂದರೇಶ್‌ ಅವರ ಹೋರಾಟದ ನೆನಪಿಗಾಘಿ ಅವರು ಸತ್ತು ಒಂದು ವರ್ಷದ ಶ್ರದ್ಧಾಂಜಲಿ ನೆನಪಿಗಾಗಿ ೧೯೯೨ರ ಡಿಸೆಂಬರ್ ೨೧ರಂದು ಬೆಂಗಳೂರಿನ ಕಾರ್ಗಿಲ್‌ ಕಂಪೆನಿ ಮೇಲೆ ದಾಳಿ ನಡೆಸಿದರು.
೧೯೯೩ರ ಜುಲೈ ೧೨ರಂದು ಬಳ್ಳಾರಿ ಜಿಲ್ಲೆಯ ತೆಕ್ಕಲಕೋಟೆಯಲ್ಲಿನ ಕಾರ್ಗಿಲ್‌ ಕಂಪೆನಿಯ ಮೇಲೂ ದಾಳಿಯನ್ನು ನಡೆಸಿ ಸಂಪೂರ್ಣ ಧ್ವಂಸ ಮಾಡಿದರು. ಈ ಎಲ್ಲಾ ಹೋರಾಟಗಳ ಮಧ್ಯೆ ೧೯೯೩ರ ಅಕ್ಟೋಬರ್ ೨ ರಂದು ಬೆಂಗಳೂರಿನ ಕಬ್ಬನ್‌ ಪಾರ್ಕಿನಲ್ಲಿ ಅಂತರಾಷ್ಟ್ರೀಯ ರೈತ ಸಮಾವೇಶವನ್ನು ಸಂಘಟಿಸಿದರು. ಒಂದು ಲಕ್ಷಕ್ಕೂ ಅಧಿಕ ಸಂಖ್ಯೆಯಲ್ಲಿ ಭಾಗವಹಿಸಿದ್ದ ರೈತರ ಈ ಸಮಾವೇಶಕ್ಕೆ ಮೂರನೇ ಜಗತ್ತಿನ ರಾಷ್ಟ್ರಗಳಾದ ಇಂಡೋನೇಷಿಯಾ, ಮಲೇಶೀಯಾ, ನಿಕಾರುಗುವ, ಜಿಂಬಾವ್ವೆ, ಶ್ರೀಲಂಕಾ ಹಾಗೂ ಫಿಲಿಫೈನ್ಸ್‌ಗಳಿಂದ ರೈತ ಪ್ರತಿನಿಧಿಗಳು ಭಾಗವಹಿಸಿದ್ದರು. ರೈತರು ತಮ್ಮಲ್ಲಿರುವ ಸಾಂಪ್ರದಾಯಿಕ ಅಥವಾ ಬದಲೀ ಕೃಷಿ ಬೀಜಗಳನ್ನು ವಿತರಿಸುವ ಅಥವಾ ಹಂಚಿಕೊಳ್ಳುವ ಸಂದರ್ಭದಲ್ಲಿ ಯಾವುದೇ ನಿರ್ಬಂಧಗಳು ಇರಬಾರದೆಂಬ ನಿರ್ಣಯವನ್ನು ಸಮಾವೇಶವು ತೆಗೆದುಕೊಂಡಿತು.
ರೈತ ಹೋರಾಟಗಾರ ಪ್ರೊ. ಎಂ.ಡಿ. ನಂಜುಂಡಸ್ವಾಮಿ (೩)
ಕೆಂಟಕಿ ಫ್ರೈಡ್‌ ಕೋಳಿ ಮಳಿಗೆಗಳ ಮೇಲೆ ದಾಳಿ
೧೯೯೫ರಲ್ಲಿ ವಿಶ್ವದಲ್ಲೇ ಮೊಟ್ಟ ಮೊದಲ ಬಾರಿಗೆ ಆರೋಗ್ಯಕ್ಕೆ ಹಾನಿಕಾರಕವಾದ ಬಹುರಾಷ್ಟ್ರೀಯ ಕಂಪೆನಿಯ ಕೋಳಿ ಉಪಹಾರ ಮಳಿಗೆಗಳಾದ ಕೆಂಟಕಿ ಫ್ರೈಡ್‌ ಚಿಕನ್‌, ಪಿಜ್ಜಾಹಟ್‌, ಮ್ಯಾಕ್ಡೋನಾಲ್ಡ್ಸ್‌ ಹಾಗೂ ಇನ್ನಿತರ ವಿಷಪೂರತ ಆಹಾರ ಮಳಿಗೆಗಳ ವಿರುದ್ಧ ಆಂದೋಲನ ಹಮ್ಮಿಕೊಂಡರು. ಇದಕ್ಕೆ ಪರಿಸರವಾದಿ ಹಾಗೂ ಮಾಜಿ ಕೇಂದ್ರ ಸಚಿವೆ ಮೇನಕಾ ಗಾಂಧಿಯವರೂ ಸಹ ಬೆಂಬಲ ಸೂಚಿಸಿದರು. ಕೆಂಟಕಿ ಫ್ರೈಡ್‌ ಚಿಕನ್‌ ಆಹಾರ ತರುವ ದುಷ್ಪರಿಣಾಮಗಳಲ್ಲಿ ಬೊಜ್ಜು, ರಕ್ತದಲ್ಲಿ ಕೊಲಸ್ಟರಾಲ್‌ ಹೆಚ್ಚಳ ಹಾಗೂ ಕರುಳಿನ ಕ್ಯಾನ್ಸರ್ ಸೇರಿದಂತೆ ಅನೇಕ ಬಗೆಯ ಕ್ಯಾನ್ಸರ್ ಗಳಿಗೆ ಜನರು ತುತ್ತಾಗುವ ಭೀತಿ ಇತ್ತು. ಅಲ್ಲದೆ ಪೆಪ್ಸಿ ಸಂಸ್ಥೆಗೆ ಸರಬರಾಜು ಮಾಡುವ ಕೋಳಿಗಳನ್ನು ಸಾಕುವ ಕೇಂದ್ರವನ್ನು ಭಾರತದಲ್ಲಿಯೇ ಸ್ಥಾಪಿಸಿಕೊಂಡು, ಇಲ್ಲಿಯ ಜೋಳ, ಆಹಾರ, ನೀರು, ಶಕ್ತಿ, ವಿದ್ಯುತ್‌ ಹಾಗೂ ಕೃಷಿ ಭೂಮಿಯನ್ನು ಅನಗತ್ಯವಾಗಿ ಬಳಸಿಕೊಂಡು ದುಂದು ಮಾಡುತ್ತಿದ್ದವು.
೧೯೯೬ರ ಜನವರಿ ೩೦ರಂದು ಬೆಂಗಳೂರಿನ ಬ್ರಿಗೇಡ್‌ ರಸ್ತೆಯಲ್ಲಿದ್ದ ಕೆಂಟಕಿ ಫ್ರೈಡ್‌ ಚಿಕನ್‌ (ಕೆ.ಎಫ್‌.ಸಿ) ಮೇಲೆ ರೈತ ಸಂಘದವರು ದಾಳಿ ನಡೆಸಿ ಮಳಿಗೆಯನ್ನು ಸಂಪೂರ್ಣ ಧ್ವಂಸ ಮಾಡಿದರು. ನೂರಾರು ಜನ ರೈತ ಹೋರಾಟಗಾರರನ್ನು ಪೊಲೀಸರು ಬಂಧಿಸಿದರು. ದಾಳಿಯಾದ ಒಂದು ವಾರದ ನಂತರ ನಂಜುಂಡಸ್ವಾಮಿ ಅವರನ್ನೂ ಸಹ ಬಂಧಿಸಿ ಸುಮಾರು ಒಂದು ತಿಂಗಳ ಸೆರೆವಾಸದ ನಂತರ ಜಾಮೀನಿನ ಮೇಲೆ ಬಿಡುಗಡೆ ಮಾಡಿದರು.
ವಿದ್ಯುಚ್ಛಕ್ತಿ ಕರ ನಿರಾಕರಣೆ ಚಳವಳಿ
ಗ್ರಾಮಾಂತರ ವಿದ್ಯುಚ್ಛಕ್ತಿ ಕರೆ ಹಾಗೂ ನೀರಾವರಿ ಪಂಪುಸೆಟ್ಟುಗಳಿಗೆ ಕರ ವಿಧಿಸುವ ಹಾಗೂ ಒಟ್ಟಾರೆ ಬೆಲೆ ಏರಿಕೆ ಬಗ್ಗೆ ಸರ್ಕಾರ ಕಾನೂನು ಬಾಹಿರ ಕ್ರಮಗಳನ್ನು ಅನುಸರಿಸಿತ್ತು. ಗ್ರಾಮಾಂತರ ವಿದ್ಯುಚ್ಛಕ್ತಿ ಸರಬರಾಜಿನ ಆಧುನೀಕರಣಕ್ಕೆ ಹಣಬೇಕೆಂದು, ಭವಿಷ್ಯದಲ್ಲಿ ಸಮರ್ಪಕ ಸರಬರಾಜಿನ ಆಶ್ವಾಸನೆ ಆಧಾರದ ಮೇಲೆ ಮಾಡುವ ಕರ ಆಕರಣೆ ಅವೈಜ್ಞಾನಿಕವಲ್ಲದೆ ಕಾನೂನು ಬಾಹಿರ ಸೇವಾ ತೆರಿಗೆಯೂ ಆಗಿತ್ತು. ಮೊದಲು ಸಮರ್ಪಕ ಸರಬರಾಜಿನ ವ್ಯವಸ್ಥೆ ಮಾಡಿ ರೈತರ ಪಂಪುಸೆಟ್ಟುಗಳು ಸುಟ್ಟು ಹೋಗದಂತೆ ಹಾಗೂ ರೈತರ ಬೆಳೆಗಳು ಹಾಳಾಗದಂತೆ ವಿದ್ಯುಚ್ಛಕ್ತಿ ಸರಬರಾಜು ಮಾಡುವವರೆಗೂ ಕರ ಪಾವತಿ ಮಾಡಬಾರದು. ಅದಕ್ಕೆ ಸಂಬಂಧಿಸಿದಂತೆ ಸರ್ಕಾರ ರೈತರೊಂದಿಗೆ ಕರಾರನ್ನು ಮಾಡಿಕೊಳ್ಳುವವರೆಗೂ ಸಾಧ್ಯವಿಲ್ಲವೆಂಬುದು ಕರನಿರಾಕರಣೆ ಚಳವಳಿಯ ಉದ್ದೇಶವಾಗಿತ್ತು. ವಿದ್ಯುಚ್ಛಕ್ತಿ ಚಳವಳಿ ವಿಸ್ತರಣೆಯನ್ನು ೧೯೯೬ರಿಂದ ೨೦೦೧ರವರೆಗೂ ಮುಂದುವರಿಸಿಕೊಂಡು ಬಂದರು.
ಬೆಂಗಳೂರಿನಲ್ಲಿ ರೈತರ ಬೃಹತ್‌ ಸಮಾವೇಶ
ರೈತರೊಂದಿಗೆ ಸಮಾಲೋಚಿಸದೆ ಕೃಷಿ ನೀತಿಗಳನ್ನು ರೂಪಿಸುವ ಸರ್ಕಾರಗಳು, ರೈತ ಸಂಘಟನೆಗಳನ್ನು ದೂರ ಇಟ್ಟು ಆಹಾರ ನೀತಿ, ಬಿತ್ತನೆ ಬೀಜ, ಸಂಪತ್ತಿನ ನೀತಿ ಹಾಗೂ ಜೈವಿಕ ವೈವಿಧ್ಯತೆ ನೀತಿಯನ್ನು ರೂಪಿಸಲು ಪ್ರಯತ್ನಿಸುತ್ತಿರುವ ‘ಅಂತರಾಷ್ಟ್ರೀ ಯ ಕೃಷಿ ಮತ್ತು ಆಹಾರ ಸಂಸ್ಥೆ’ (FAO) ಹಾಗೂ ‘ವಿಶ್ವಸಂಸ್ಥೆ’ ಈ ಕ್ಷೇತ್ರಗಳಲ್ಲಿ ಅವಶ್ಯಕವಾಗಿ ಗುರುತಿಸಬೇಕಾದ ರೈತರ ಹಕ್ಕುಗಳ ಬಗ್ಗೆ ನಿರ್ಲಕ್ಷ್ಯ ತೋರಿದವು. ಈ ಕಾರಣದಿಂದಾಗಿ ೧೯೯೭ರ ಜನವರಿ ೩೦ರಂದು ರೈತರ ಹಕ್ಕುಗಳನ್ನು ಪ್ರತಿಪಾದಿಸಲು ಬೆಂಗಳೂರಿನ ನ್ಯಾಷನಲ್‌ ಕಾಲೇಜು ಮೈದಾನದಲ್ಲಿ ರಾಷ್ಟ್ರಮಟ್ಟದ ರೈತರ ಬೃಹತ್‌ ಸಮಾವೇಶವನ್ನು ಹಮ್ಮಿಕೊಳ್ಳಲಾಯಿತು. ಈ ಸಮಾವೇಶದಲ್ಲಿ ಭಾರತದ ರೈತರಿಂದ ಹಕ್ಕುಗಳ ಘೋಷಣೆಗಳನ್ನು ಹಾಗೂ ಸಮಾವೇಶದ ಒತ್ತಾಯಗಳನ್ನು ಮುಂದಿಟ್ಟರು.
೧೯೯೭ರಲ್ಲಿ ಬೆಂಗಳೂರಿನಲ್ಲಿ ಜರುಗಿದ ವಿಶ್ವಸುಂದರಿ ಸ್ಪರ್ಧೆಯ ವಿರುದ್ಧ ತೀವ್ರವಾದ ವಿರೋಧವನ್ನು ವ್ಯಕ್ತಪಡಿಸಿದರು. ಕೋಜೆಂಟ್ರಿಕ್ಸ್‌ ಹಾಗೂ ಎನ್ರಾನ್‌ನ ವಿರುದ್ಧ ಚಿಕ್ಕಮಗಳೂರಿನಲ್ಲಿ ಮೇನಕಾಗಾಂಧಿ ಅವರೊಡನೆ ನಂಜುಂಡಸ್ವಾಮಿ ಅವರು ಒಡಗೂಡಿ ೧೯೯೭ರಲ್ಲಿ ಉಗ್ರ ಹೋರಾಟವನ್ನೇ ನಡೆಸಿದರು.
ಮಾನ್ಸಾಂಟೋ ಬೀಜದ ಕಂಪೆನಿಯ ಮೇಲೆ ದಾಳಿ
ಮಾನ್ಸಾಂಟೋ ಬಹುರಾಷ್ಟ್ರೀಯ ಬೀಜ ಕಂಪೆನಿಯು ಬಿ.ಟಿ. ಹತ್ತಿ ಬೀಜ ಮಾರುವ ಮಳಿಗೆಗಳನ್ನು ಕರ್ನಾಟಕದಾದ್ಯಂತ ತೆರೆದಿತ್ತು. ಬಿ.ಟಿ. ತಂತ್ರಜ್ಞಾನದಿಂದ ಮಾನವ ಹಾಗೂ ನಿಸರ್ಗದ ಮೇಲಾಗುವ ಪರಿಣಾಮಗಳನ್ನು ಗಮನದಲ್ಲಿಟ್ಟುಕೊಂಡು, ರಾಯಚೂರು, ದಾವಣಗೆರೆ ಹಾಗೂ ಬಳ್ಳಾರಿ ಜಿಲ್ಲೆಯ ಹಡಗಲಿ ತಾಲ್ಲೂಕಿನಲ್ಲಿ ಬಿ.ಟಿ.ಹತ್ತಿ ಗಿಡಗಳನ್ನು ಕಿತ್ತು ಸುಡುವುದರ ಮುಖೇನ ನಂಜುಂಡಸ್ವಾಮಿ ನೇತೃತ್ವದ ಕರ್ನಾಟಕ ರಾಜ್ಯ ರೈತ ಸಂಘದವರು ವಿರೋಧ ವ್ಯಕ್ತಪಡಿಸಿದರು. ೧೯೯೮ರಲ್ಲಿ ಮಾನ್ಸಾಂಟೋ ಬೀಜದ ಕಂಪೆನಿಯ ಟರ್ಮಿನೇಟರ್ ತಂತ್ರಜ್ಞಾನದ ವಿರುದ್ಧ ಹಮ್ಮಿಕೊಂಡಿದ್ದ ಆಂದೋಲನಕ್ಕೆ ‘ಆಪರೇಷನ್‌ ಕ್ರಿಮೇಶನ್‌ ಮಾನ್ಸಾಂಟೋ’ ಎಂದು ಹೆಸರಿಟ್ಟರು.
೨೦೦೨ರಲ್ಲಿ ದಾವಣಗೆರೆಯಲ್ಲಿ ಮಾನ್ಸಾಂಟೋ ಕಂಪೆನಿ ಬಿ.ಟಿ.ಹತ್ತಿಯ ಪರೀಕ್ಷೆ ಹಾಗೂ ಸಂಶೋಧನೆ ನಡೆಸುತ್ತಿದ್ದ ಜಮೀನಿನ ಮೇಲೆ ದಾಳಿ ನಡೆಸಿ ಬೆಳೆ ಸುಟ್ಟು ಹಾಕುವ ಮೂಲಕ ಚಳವಳಿ ನಡೆಸಿದರು. ಬೆಂಗಳೂರಿನಲ್ಲಿ ಬಿ.ಟಿ. ಹತ್ತಿ ವಿರುದ್ಧ ಬೃಹತ್‌ ಪ್ರತಿಭಟನೆ ನಡೆಸಿ ೨೦೦೨ರ ಏಪ್ರಿಲ್‌ ೧೭ರ ‘ವಿಶ್ವ ರೈತ ಹುತಾತ್ಮರ ದಿನ’ದಂದು ಧಾರವಾಡದಲ್ಲಿ ಮಾನ್ಸಾಂಟೋ ಕಂಪೆನಿಯ ವಿರುದ್ಧ ರಾಷ್ಟ್ರಮಟ್ಟದ ಬೃಹತ್‌ ಸಮಾವೇಶ ಹಮ್ಮಿಕೊಳ್ಳಲಾಯಿತು. ಚೌಧರಿ ಮಹೇಂದ್ರಸಿಂಗ್‌ ಟಿಕಾಯತ್‌ ಹಾಗೂ ತಮಿಳುನಾಡಿನ ರೈತ ನಾಯಕ ಸೆಲ್ವಮುತ್ತು ಈ ಸಮಾವೇಶದಲ್ಲಿ ಭಾಗವಹಿಸಿ ತಮ್ಮ ಬೆಂಬಲ ಸೂಚಿಸಿದ್ದರು. ೨೦೦೩ರ ಸೆಪ್ಟೆಂಬರ್ ೧೧ರಂಧು ಬೆಂಗಳೂರಿನ ‘ಭಾರತೀಯ ವಿಜ್ಞಾನ ಸಂಸ್ಥೆ’ಯಲ್ಲಿದ್ದ ಪರಿಸರಕ್ಕೆ ಮಾರಕವಾದ ಮಾನ್ಸಾಂಟೋ ಬೀಜದ ಕಂಪೆನಿಯ ಮೇಲೆ ರೈತ ಕಾರ್ಯಕರ್ತರಿಂದ ನೇರ ಕಾರ್ಯಕ್ರಮವನ್ನು ನಡೆಸಿ ಕಛೇರಿ ಹಾಗೂ ಪ್ರಯೋಗಶಾಲೆಯನ್ನು ಧ್ವಂಸ ಮಾಡಿದ್ದನ್ನು ಉಲ್ಲೇಖಿಸಬಹುದು.
ರೈತರಿಂದ ಬೆಂಗಳೂರು ಮುತ್ತಿಗೆ
ರೈತರ ಜೀವನವನ್ನು ಸದಾ ಸಾಲದಲ್ಲಿಟ್ಟು ಹಾಳುಗೆಡುವುತ್ತಿರುವ ಸರ್ಕಾರವನ್ನು ಎಚ್ಚರಿಸಲು, ‘ಕೃಪಾಂಕ’ ಹಾಗೂ ‘ಆಶ್ರಯ’ ಯೋಜನೆಗಳನ್ನು ರದ್ದು ಮಾಡಿದ ನ್ಯಾಯಾಂಗ ವನ್ನು ಹಳ್ಳಿಗಳಿಗೆ ಆಹ್ವಾನಿಸಲು ಮೇ ೩, ೨೦೦೦ರಂದು ರೈತರಿಂದ ‘ಬೆಂಗಳೂರು ಮುತ್ತಿಗೆ’ ಕಾರ್ಯಕ್ರಮ ಹಮ್ಮಿಕೊಂಡರು. ಮುಖ್ಯವಾಗಿ ಕೃಷಿ ಉತ್ಪಾದನೆ (ನೀರಾವರಿ ಕರ, ವಿದ್ಯುಚ್ಛಕ್ತಿ ಕರ, ಎಲ್ಲ ಸಬ್ಸಿಡಿಗಳ ರದ್ದು) ಶಿಕ್ಷಣ ಹಾಗೂ ಸರ್ಕಾರಿ ಉದ್ಯೋಗಗಳ ವಂಚನೆ (ಶಿಕ್ಷಣಕ್ಕೆ ಬಜೆಟ್‌ ಕಡಿತ, ಕೃಪಾಂಕ ರದ್ದು), ಕೃಷಿ ಮಾರುಕಟ್ಟೆಗಳ ಪೂರ್ಣ ನಿಷ್ಕ್ರಿಯತೆ (ಕೃಷಿ ಆಮದು ನೀತಿಯಿಂದ ಎಲ್ಲ ಬೆಳೆಗಳ ಬೆಲೆ ನಷ್ಟ). ಇದರ ಪರಿಣಾಮವಾಗಿ ಉದ್ಭವವಾಗುತ್ತಿದ್ದ ಸಾಲದ ಸಮಸ್ಯೆ ಮತ್ತು ರೈತರ ಆತ್ಮಹತ್ಯೆಗಳ ಹೆಚ್ಚಳದಿಂದಾಗಿ ಸರ್ಕಾರವನ್ನು ಎಚ್ಚರಿಸಲು ಈ ಕಾರ್ಯಕ್ರಮ ಹಮ್ಮಿಕೊಂಡರು.
ಕೇಂದ್ರ ಸರ್ಕಾರದ ಪರಿಮಾಣದ ಮಿತಿಯಿಲ್ಲದೇ ಆಮದು ಮಾಡಿಕೊಳ್ಳಬಹುದು ಎಂದು ಜಾರಿಗೊಳಿಸಿದ್ದ ಮುಕ್ತ ಆಮದು ನೀತಿಯ ವಿರುದ್ಧ ಪ್ರತಿಭಟನೆ ಆರಂಭಿಸಿದರು. ಈ ಕಾರ್ಯಗಳಿಂದಾಗಿ ಕರ್ನಾಟಕ ರಾಜ್ಯ ರೈತ ಸಂಘದ ಅಧ್ಯಕ್ಷರಾಗಿದ್ದ ನಂಜುಂಡಸ್ವಾಮಿ ಅವರು ರಾಷ್ಟ್ರವ್ಯಾಪಿಯಾಗಿ ಜನರನ್ನು ಜಾಗೃತ ಗೊಳಿಸಲು ‘ಬಂಡೀಯಾತ್ರೆ’ ಎಂಬ ಮಹತ್ವದ ಪ್ರತಿಭಟನೆಯ ಕಾರ್ಯಕ್ರಮವನ್ನು ಆಯೋಜಿಸಿದರು. ಕನ್ಯಾಕುಮಾರಿ ಹಾಗೂ ಕಾಶ್ಮೀರದಿಂದ ಏಕಕಾಲಕ್ಕೆ ಫೆಬ್ರವರಿ ೧೯, ೨೦೦೧ ರಂದು ರೈತರ ‘ಬಂಡೀಯಾತ್ರೆ’ಯನ್ನು ಹಮ್ಮಿಕೊಳ್ಳಲಾಗಿತ್ತು. ಉತ್ತರ ಹಾಗೂ ದಕ್ಷಿಣದ ರಾಜ್ಯಗಳಿಂದ ಸಾವಿರಾರು ಸಂಖ್ಯೆಯಲ್ಲಿ ರೈತರು ಮುಂಬೈ ಬಂದರಿನಲ್ಲಿ ಸೇರಿ ಆಮದುಗಳ ವಿರುದ್ಧ ನೇರ ಕಾರ್ಯಕ್ರಮವನ್ನು ಹಮ್ಮಿಕೊಂಡು ವಿದೇಶದಿಂದ ಬರುವ ಎಲ್ಲಾ ವಸ್ತುಗಳನ್ನು ಸಮುದ್ರಕ್ಕೆ ಚೆಲ್ಲುವ ಮೂಲಕ ಪ್ರತಿಭಟನೆ ನಡೆಸಿದರು.
ನೀರಾ ಚಳವಳಿ
ವಿದೇಶ ಶಕ್ತಿಗಳ ಹುನ್ನಾರದಲ್ಲಿ ತೆಂಗಿನ ಮರಗಳಿಗೆ ಬಂದಿರುವ ನುಸಿ ಪೀಡೆ ರೋಗವು ಒಂದಾಗಿದೆ. ಕರ್ನಾಟಕದಲ್ಲಿ ತೆಂಗಿನ ಬೆಳೆ ‘ನುಸಿಪೀಡೆ’ ಎಂಬ ರೋಗದಿಂದ ವಿನಾಶದ ಅಂಚಿಗೆ ಸಿಲುಕಿ, ತೆಂಗು ಬೆಳೆಗಾರರ ಆರ್ಥಿಕ ಪರಿಸ್ಥಿತಿ ಅಧೋಗತಿಗೆ ತಲುಪಿತು. ಈ ವೇಳೆಯಲ್ಲಿ ಸರ್ಕಾರ ವೈಮಾನಿಕ ರಾಸಾಯನಿಕ ಸಿಂಪಡಣೆಯನ್ನು ತೆಂಗು ಪ್ರದೇಶದ ಮೇಲೆ ಮಾಡಲು ಮುಂದಾದಾಗ ಅದನ್ನು ವಿರೋಧಿಸಿದರು. ತೆಂಗಿನ ಮರದಿಂದ ನೀರಾ ಇಳಿಸುವ ಚಳವಳಿ ಆರಂಭಿಸಿದರು. ಹಾಸನದ ಅರಸೀಕೆರೆಯಲ್ಲಿ ರೈತ ನಾಯಕ ಕೋಡಿಹಳ್ಳಿ ಚಂದ್ರಶೇಖರ್ ಅವರ ತೋಟದಿಂದ ಚಾಲನೆ ಕೊಟ್ಟರು. ಆನಂತರದಲ್ಲಿ ಬೆಂಗಳೂರು ಗ್ರಾಮಾಂತರ ಜಿಲ್ಲೆಯ ಚನ್ನಪಟ್ಟಣ ತಾಲ್ಲೂಕಿನ ವಿಠಲೇನಹಳ್ಳಿ ತೆಂಗು ಬೆಳೆಗಾರರು ಅಕ್ಟೋಬರ್ ೯, ೨೦೦೧ರಂದು ತೆಂಗಿನ ಮರಗಳಿಂದ ನೀರಾ ಇಳಿಸುವ ಚಳವಳಿ ಆರಂಭಿಸಿದರು. ಈ ರೀತಿ ತೆಂಗಿನ ಮರಗಳಿಂದ ಇಳಿಸುತ್ತಿದ್ದ ನೀರಾ ಮಾರಾಟಕ್ಕೆ ಸರ್ಕಾರ ವಿರೋಧ ವ್ಯಕ್ತಪಡಿಸಿತು. ಆದರೂ ನೀರಾ ಇಳಿಸಲು ರೈತರು ಮುಂದಾದಾಗ, ಅವರ ಮೇಲೆ ಗೋಲಿಬಾರ್ ನಡೆಸಿ ಇಬ್ಬರು ರೈತರು ಮೃತಪಟ್ಟು ಹೋರಾಟ ಉಗ್ರ ಸ್ವರೂಪ ಪಡೆಯಿತು. ಸರ್ಕಾರ ರೈತರ ಹೋರಾಟಕ್ಕೆ ಮಣಿದು ನೀರಾ ಇಳಿಸಲು ಪರವಾನಗಿ ಕೊಟ್ಟಿತು.
ನೀರಾ ಪಾನೀಯ ಕೆಡದಂತೆ ಸಂರಕ್ಷಿಸುವ ತಂತ್ರಜ್ಞಾನದ ಬಗೆಗೆ ಅರಿವಿಲ್ಲದಂತೆ ನಟಿಸುತ್ತಿದ್ದ ಸರ್ಕಾರದ ಅಧಿಕಾರಿಗಳಿಗೆ ೧೯೭೪ರಿಂದಲೇ ಲಭ್ಯವಿರುವ ಈ ತಂತ್ರಜ್ಞಾನವನ್ನು ಹಾಗೂ ಪರಿಷ್ಕೃತ ನೀರಾ ಪಾನೀಯವನ್ನು ಒದಗಿಸಲು ನಂಜುಂಡಸ್ವಾಮಿ ಅವರು ತೀರ್ಮಾನಿಸಿ ಅದಕ್ಕೆ ಮುಖ್ಯಮಂತ್ರಿಯನ್ನು ಆಹ್ವಾನಿಸಿದ ನಿದರ್ಶನಗಳು ಇವೆ.
ನಂಜುಂಡಸ್ವಾಮಿ ಹಾಗೂ ಕೃಷಿ ಚಿಂತನೆ
ನೀರಾವರಿಗೆ ಸಂಬಂಧಿಸಿದಂತೆ, “ಸ್ವಾತಂತ್ರ್ಯ ಬಂದು ಅರವತ್ತು ವರ್ಷಗಳು ಕಳೆದರೂ ಕೂಡ ಬರಗಾಲ ಇಲ್ಲದೆ ಇರುವಂಥ ಕರ್ನಾಟಕ ನಿರ್ಮಾಣ ಮಾಡಲು ಸಾಧ್ಯವಾಗಿಲ್ಲ. ರಾಜ್ಯ ಸರ್ಕಾರ ಒಂದು ಸಮಗ್ರವಾದ ಜಲನೀತಿಯನ್ನು ರೂಪಿಸಿಲ್ಲ. ನೀರಾವರಿ ಎಂದರೆ ಕೇವಲ ಜಲಾನಯನ ಪ್ರದೇಶಗಳು ಮಾತ್ರ ಸರ್ಕಾರಕ್ಕೆ ನೆನಪಿಗೆ ಬರುತ್ತವೆ. ಕೇವಲ ದೊಡ್ಡ ನೀರಾವರಿಗೆ ಮಾತ್ರ ಹೆಚ್ಚಿನ ಪ್ರಾಧಾನ್ಯತೆಯನ್ನು ನೀಡುತ್ತಿದೆ” ಎಂಬುದು ನಂಜುಂಡಸ್ವಾಮಿ ಅವರ ವಾದ. “ದೊಡ್ಡ ನೀರಾವರಿಯಿಂದ ಶೇಕಡಾ ೨೦ ಭಾಗಕ್ಕೆ ನೀರಾವರಿ ಒದಗಿಸಲು ಸಾಧ್ಯ. ಉಳಿದ ಶೇಕಡಾ ೮೦ ಭಾಗದ ನೀರಾವರಿ ಸಮಸ್ಯೆ ಹಾಗೆಯೇ ಉಳಿಯುತ್ತದೆ. ಶೇಕಡಾ ೮೦ ಭಾಗ ವ್ಯವಸಾಯಕ್ಕೆ ಯೋಗ್ಯ ಭೂ ಪ್ರದೇಶ ಆಗಿದ್ದರೂ, ಅದು ಖಾಯಂ ಬರಗಾಲದ ಸ್ಥಿತಿಯನ್ನು ಎದುರಿಸುತ್ತಿದೆ. ಇದಕ್ಕೆ ಪರ್ಯಾಯವಾಗಿ ಸಹಕಾರ ಮಂತ್ರಿ, ನೀರಾವರಿ ಮಂತ್ತಿ, ವಿದ್ಯುಚ್ಛಕ್ತಿ ಮಂತ್ರಿ, ಕೈಗಾರಿಕಾ ಮಂತ್ರಿ, ಕಂದಾಯ ಮಂತ್ರಿಗಳೆಲ್ಲರೂ ಒಟ್ಟಾಗಿ ಸೇರಿ ಒಂದು ಸಮಗ್ರವಾದ ಕಾರ್ಯಕ್ರಮವನ್ನು ರೂಪಿಸಬೇಕು.”
ಬರಗಾಲ ನಿರ್ಮೂಲನೆಗೆ ಸಂಬಂಧಿಸಿದಂತೆ “ಬೀಳುವ ಮಳೆಯ ನೀರಿನಲ್ಲಿ ಶೇಕಡಾ ೧೦ ಭಾಗ ಕೂಡ ಸರಿಯಾಗಿ ಬಳಕೆ ಮಾಡುತ್ತಿಲ್ಲ. ಹೀಗೆ ಮಳೆ ನೀರು ಪೋಲಾಗಿ ಸಮುದ್ರ ಸೇರುತ್ತಿರುವುದನ್ನು ನಿಲ್ಲಿಸುವಂಥ ಕೆಲಸವನ್ನು ಮಾಡಬೇಕು.” ನಂಜುಂಡಸ್ವಾಮಿ ಅವರ ಆಲೋಚನಾ ಕ್ರಮದಂತೆ, ಪ್ರಸ್ತುತ ಸರ್ಕಾರ ಕನಿಷ್ಟ ಒಂದು ವರ್ಷ ದೊಡ್ಡ ನೀರಾವರಿ ಕಾರ್ಯಕ್ರಮವನ್ನು ಮುಂದೂಡಿ, ಸಣ್ಣ ಹಾಗೂ ಅತಿ ಸಣ್ಣ ನೀರಾವರಿಗೆ ಆದ್ಯತೆ ಕೊಡಬೇಕು. ಅದರಲ್ಲಿ ಕೆರೆ-ಕಟ್ಟೆಗಳನ್ನು ದುರಸ್ತಿ ಮಾಡುವುದು, ಕೆರೆಯ ಹೂಳೆತ್ತುವ ಕೆಲಸ ಮಾಡಿದರೆ ಸುಮಾರು ಕಾಲು ಭಾಗ ಬರಗಾಲ ಪರಿಹಾರ ಮಾಡಿದಂತಾಗುತ್ತದೆ.
ಶೇಕಡಾ ೭೫ರಷ್ಟು ಜನರು ಇರುವ ಹಳ್ಳಿಗಳಿಗೆ ಅಷ್ಟೇ ಪ್ರಮಾಣದ ವಿದ್ಯುಚ್ಛಕ್ತಿ ಪೂರೈಕೆ ಮಾಡಬೇಕು. ಇದಕ್ಕೆ ತದ್ವಿರುದ್ಧವಾಗಿ ನಗರಗಳಿಗೆ ಹೆಚ್ಚಿನ ಪ್ರಮಾಣದ ವಿದ್ಯುಚ್ಛಕ್ತಿ ಪೂರೈಕೆ ಮಾಡಿ ಹಳ್ಳಿಗಳಿಗೆ ಕಡಿಮೆ ಪೂರೈಕೆ ಮಾಡುತ್ತಿದೆ. ಎಲ್ಲಿಯವರೆಗೆ ಹೀಗೆ ಶೇಕಡಾ ೭೫ರಷ್ಟು ವಿದ್ಯುಚ್ಛಕ್ತಿ ಪೂರೈಸಲು ಸಾಧ್ಯವಾಗುವುದಿಲ್ಲವೋ ಅಲ್ಲಿಯವರೆಗೂ ಹಳ್ಳಿಗಳ ಅಭಿವೃದ್ಧಿ ಸಾಧ್ಯವಿಲ್ಲ. ಬರಗಾಲ ನಿರ್ಮೂಲನವೂ ಸಾಧ್ಯವಿಲ್ಲ ಎಂಬುದು ಅವರ ಅಭಿಮತ.
ಮಳೆಯನ್ನೇ ಎದುರು ನೋಡುತ್ತಾ ಕೂರುವ ಬೇಸಾಯವನ್ನು ಎಲ್ಲಿಯವರೆಗೆ ನಾವು ಮುಂದುವರಿಸುತ್ತೇವೆಯೋ ಅಲ್ಲಿಯವರೆಗೆ ಬರಗಾಲ ಶಾಶ್ವತವಾಗಿ ಉಳಿಯುತ್ತದೆ. ಆದ್ದರಿಂದ ಬೇರೆ ರೀತಿಯ ನೀರಾವರಿಯನ್ನು ಕೂಡಲೇ ಜಾರಿಗೆ ತರಬೇಕು. ಭೂ ತಳದಲ್ಲಿರುವ ನೀರನ್ನು ಸಾಮೂಹಿಕ ಕೊಳವೆ ಬಾವಿಗಳ ಮೂಲಕ ಒದಗಿಸಿ, ಮಿತವಾಗಿ ಉಪಯೋಗಿಸಿ ವಿಶಾಲ ಪ್ರದೇಶಗಳನ್ನು ನೀರಾವರಿಗೊಳಪಡಿಸುವಂತೆ ಸ್ಪ್ರಿಂಕ್ಲರ್ ಮತ್ತು ಡ್ರಿಪ್‌ ನೀರಾವರಿಗೆ ಆದ್ಯತೆ ಕೊಡುವ ಮೂಲಕ ವರ್ಷಕ್ಕೆ ಎರಡು ಬೆಳೆಯನ್ನು ಖಾತ್ರಿಗೊಳಿಸುವುದು ಸಾಧ್ಯ ಎಂಬ ಚಿಂತನೆ ಅವರದಾಗಿತ್ತು.
ಜೊತೆಗೆ ಮಳೆ ಆಧಾರಿತ ಪ್ರದೇಶಗಳಲ್ಲಿ ಬೇಸಾಯ ಮೊದಲನೇ ಉದ್ಯೋಗ ಆಗಬಾರದು. ಕೃಷಿಯೇತರ ಚಟುವಟಿಕೆಗಳು ರೈತರಿಗೆ ಮೊದಲನೇ ಉದ್ಯೋಗವಾಗಬೇಕು. ಬೇಸಾಯ ರೈತರಿಗೆ ಎರಡನೇ ಉದ್ಯೋಗವಾಗಬೇಕು. ಗ್ರಾಮ ಕೈಗಾರಿಕೆಗಳು ಮತ್ತು ಸಣ್ಣ ಕೈಗಾರಿಕೆಗಳು ಮಳೆ ಆಧಾರಿತ ಪ್ರದೇಶಗಳಲ್ಲಿ ಆದಷ್ಟು ಬೇಗ ಸ್ಥಾಪನೆಗೊಳ್ಳುವುದರ ಮೂಲಕ ಮಾತ್ರ ಇದು ಸಾಧ್ಯ ಎಂದು ಅವರು ಆಲೋಚಿಸಿದ್ದರು. ದೊಡ್ಡ ನೀರಾವರಿ ಯೋಜನೆಗಳನ್ನು ತಾತ್ಕಾಲಿಕವಾಗಿ ನಿಲ್ಲಿಸಿ ಸಣ್ಣ ನೀರಾವರಿಗೆ ಸಂಬಂಧಿಸಿದಂತೆ ಸಮಗ್ರ ನೀರಾವರಿ ನೀತಿಯನ್ನು ರೂಪಿಸಬೇಕೆಂಬ ಸಲಹೆಯನ್ನು ನಂಜುಂಡಸ್ವಾಮಿ ಅವರು ನೀಡಿದ್ದಾರೆ.
“ಅಂತರ್ಜಲದ ಸಂರಕ್ಷಣೆ ಕುರಿತಂತೆ ಸರ್ ಫೇಸ್‌ ವಾಟರ್ ಮ್ಯಾನೇಜ್‌ಮೆಂಟ್‌ (ಮಳೆನೀರು)ಗೂ ಹೆಚ್ಚಿನ ಪ್ರಾಧಾನ್ಯತೆ ನೀಡಬೇಕು. ಮಳೆನೀರು ಹಾಗೂ ಅಂತರ್ಜಲದ ಮರುಪೂರಣಕ್ಕೆ ಸರ್ಕಾರ ಕಾರ್ಯಕ್ರಮ ಹಾಕಿಕೊಳ್ಳದೇ ಇದ್ದರೆ ತೋಡಿದ ಕೊಳವೆ ಬಾವಿಗಳೆಲ್ಲ ಖಾಲಿಯಾಗುತ್ತಾ ಹೋಗುತ್ತವೆ. ನೀರಿನ ನೀತಿಯ ಬಗೆಗೆ ಜವಾಬ್ದಾರಿಯಿಂದ ಕಾರ್ಯ ನಿರ್ವಹಿಸದೆ ಹೋದರೆ ಈ ನಾಗರೀಕತೆ ಅಂದರೆ ಕರ್ನಾಟಕ ಮಾತ್ರವಲ್ಲ ಇಡೀ ಭಾರತ ದೇಶದ ನಾಗರೀಕತೆ ನೀರು ಇಲ್ಲದೆ ನಾಶವಾಗುವಂಥ ಸಾಧ್ಯತೆ ಇದೆ” ಎಂದು ಭವಿಷ್ಯದ ಬಗೆಗೆ ಎಚ್ಚರಿಕೆಯನ್ನು ನೀಡಿದ್ದಾರೆ. ಆದ್ದರಿಂದ ಮಳೆನೀರು ಹಾಗೂ ಅಂತರ್ಜಲದ ಹೆಚ್ಚಳಕ್ಕೆ ಸಂಬಂಧಪಟ್ಟ ಎಲ್ಲಾ ತಜ್ಞರನ್ನು ಸೇರಿಸಿ ವಿಶೇಷ ತಜ್ಞರ ಸಮಿತಿಯನ್ನು ರಚಿಸಿ, ರಾಜ್ಯ ನೀರಾವರಿ ನೀತಿಯನ್ನು ರೂಪಿಸುವ ಪ್ರಯತ್ನವನ್ನು ಸರ್ಕಾರ ಮಾಡಬೇಕು ಅನ್ನಿಸುತ್ತದೆ.
“ಕೃಷಿ ಕಾರ್ಮಿಕರ ಕನಿಷ್ಟ ಕೂಲಿ ನಿಗದಿ ಮಾಡುವಾಗಲೂ ಸರ್ಕಾರ ಮೋಸ ಮಾಡುತ್ತಿದೆ. ಕೃಷಿ ವಸ್ತುಗಳ ಬೆಲೆಗಳನ್ನು ನಿಗದಿ ಮಾಡುವಾಗಲಂತೂ ಇದು ಮತ್ತಷ್ಟು ವ್ಯವಸ್ಥಿತವಾಗಿ ನಡೆಯುತ್ತದೆ. ಕೃಷಿ ಕಾರ್ಮಿಕರ ಕನಿಷ್ಟ ಕೂಲಿ ನಿಗದಿ ಮಾಡಿದ ಮೇಲೆ ಉತ್ಪಾದನೆ ಬೆಲೆ ನಿಗದಿ ಮಾಡುವಾಗ ಅದನ್ನು ಗಣನೆಗೆ ತೆಗೆದುಕೊಂಡು ಗುಣಿಸಬೇಕು. ಆದರೆ ಈ ಕಾರ್ಯವನ್ನು ಸರ್ಕಾರ ಮಾಡುತ್ತಿಲ್ಲ. ಅನಕ್ಷರಸ್ಥ ಮುಗ್ಧ ಜನರನ್ನು ಮೋಸ ಮಾಡುತ್ತಿದ್ದಾರೆ. ಹಾಗೆಯೇ ಕೂಲಿ ನಿಗದಿ ವೇಳೆಯಲ್ಲಿ ಕುಟುಂಬ ಶ್ರಮವನ್ನು ಗಣನೆಗೆ ತೆಗೆದುಕೊಳ್ಳುವುದಿಲ್ಲ.” ಜೊತೆಗೆ ಜೀತದಾಳುಗಳ ಕೂಲಿಯ ಆಧಾರದ ಮೇಲೆ-
“Since not all the farmers have attached servents, the average per day rate has been estimated for the cluster as a whole by relating total wages of the attached servants to their employment than use for evaluation of family lobour”.
– ಎಂದು ಪರಿಗಣಿಸಬೇಕೆಂದು ಚಿಂತಿಸಿದರು.
ಗ್ರಾಮೀಣಾಭಿವೃದ್ಧಿಗೆ ಸಂಬಂಧಿಸಿದಂತೆ ಸಂಪತ್ತಿನ ವಿಕೇಂದ್ರೀಕರಣವಾಗಬೇಕಾಗಿದೆ. ಕೆಲವು ಮೂಲಭೂತವಾದ ಬದಲಾವಣೆಗಳನ್ನು ಮಾಡಿಕೊಳ್ಳುವ ಕೃಷಿ ಸಂಪತ್ತು ಹಾಗೂ ನೈಸರ್ಗಿಕ ಸಂಪತ್ತು ಕನಿಷ್ಟ ಆಯಾ ಜಿಲ್ಲೆಗಳ ಸ್ವತ್ತು ಎನ್ನುವ ಕಾನೂನು ತರಬೇಕು. ಕೆಲವು ಜನರ ಮನೆಯ ಸ್ವತ್ತಾಗುವ ನೈಸರ್ಗಿಕ ಸಂಪತ್ತನ್ನು ತಡೆಯಬೇಕು. ಇಂಥ ಕಾನೂನು ಮಾಡುವ ಮೂಲಕ ಕನಿಷ್ಟ ಬದಲಾವಣೆ ಮಾಡಿದರೆ ಶಾಶ್ವತವಾಗಿ ಬರಗಾಲ ಪರಿಹಾರ ಮಾಡಬಹುದು. ಹಳ್ಳಿಗಾಡಿನ ಜನರ ಜೀವನ ಉತ್ತಮಗೊಳ್ಳಬೇಕಾದರೆ ಕೃಷಿ ಆಧಾರಿತ ಕೈಗಾರಿಕೆಗಳನ್ನು ಸ್ಥಾಪಿಸಲಾಗುತ್ತದೆ ಎಂದು ಚಿಂತಿಸಿದ್ದರು.
“ಗ್ರಾಮಗಳ ಅವಶ್ಯಕತೆಗಳನ್ನು ಗಮನಿಸಿದಾಗ ಸಣ್ಣ ಕೈಗಾರಿಕೆಗಳ ಮೂಲಕ ಗ್ರಾಮಾಂತರ ಪ್ರದೇಶದಲ್ಲಿ ಉದ್ಯೋಗ ಸೃಷ್ಟಿ ಮಾಡಬೇಕು. ದೊಡ್ಡ ಕೈಗಾರಿಕೆಗಳು ರೈತರನ್ನು ಯಾವ ಪ್ರದೇಶಗಳಲ್ಲಿ ಮೋಸ ಮಾಡುತ್ತಿವೆಯೋ, ಆ ಮೋಸವನ್ನು ನಿಲ್ಲಿಸಬೇಕಾದರೆ ಗ್ರಾಮಾಂತರ ಪ್ರದೇಶಗಳಿಂದ ಹೊರಗಡೆಗೆ ಸಿದ್ಧ ವಸ್ತುಗಳು ಹೋಗುವ ವ್ಯವಸ್ಥೆ ಆಗಬೇಕು. ಕಚ್ಛಾವಸ್ತುವಿನ ಲೂಟಿ ನಿಲ್ಲಬೇಕು. ಸಿದ್ಧವಸ್ತುಗಳು ತಯಾರಾಗಿ ಗ್ರಾಮಾಂತರ ಪ್ರದೇಶದಿಂದ ಹೊರಗೆ ಹೋಗುವ ವ್ಯವಸ್ಥೆ ಮಾಡಿದಾಗ ಗ್ರಾಮಗಳಲ್ಲಿನ ಬಡತನ ನಿವಾರಣೆ ಮಾಡಲು ಸಾಧ್ಯ. ಈ ಕಾರ್ಯವನ್ನು ಯಾವುದಾದರೂ ಒಂದು ತಾಲ್ಲೂಕಿನಲ್ಲಿ ಪ್ರಾರಂಭ ಮಾಡಿ ಅನಂತರ ಬೇರೆ ಜಿಲ್ಲೆ, ತಾಲ್ಲೂಕು ಹಾಗೂ ರಾಜ್ಯಾದ್ಯಂತ ಅಳವಡಿಸಿಕೊಳ್ಳುವಂತೆ ಸರ್ಕಾರದ ನೀತಿ ಬದಲಾಗಬೇಕು” ಎಂಬುದು ನಂಜುಂಡಸ್ವಾಮಿ ಅವರ ಆಶಯವಾಗಿತ್ತು. ಕೆರೆಗಳ ದುರಸ್ತಿ, ಏತ ನೀರಾವರಿ, ಐ.ಪಿ.ಸೆಟ್ಟುಗಳಿಗೆ ವಿದ್ಯುಚ್ಛಕ್ತಿ, ಇವುಗಳ ಜೊತೆಗೆ ಸಣ್ಣ ಕೈಗಾರಿಕೆಗಳ ಸ್ಥಾಪನೆ ಇವು ಒಂದಕ್ಕೊಂದು ಅಂಟಿಕೊಂಡಿರತಕ್ಕಂತ ಈ ಕಾರ್ಯಕ್ರಮಗಳನ್ನು ಹಾಕಿಕೊಳ್ಳುವವರೆಗೂ ಹಳ್ಳಿಗಳಿಂದ ಬಡತನವಗಲಿ, ಬರಗಾಲವಾಗಲಿ ಹೋಗುವುದಿಲ್ಲ. ಇದರ ನಿವಾರಣೆಗೆ ಸೂಕ್ತ ಕಾರ್ಯಕ್ರಮ ಹಾಕಿಕೊಳ್ಳಬೇಕೆಂಬುದು ಎಂ.ಡಿ.ಎನ್‌ ಅವರ ಅಭಿಪ್ರಾಯವಾಗಿತ್ತು.
ಕೃಷಿ ಕ್ಷೇತ್ರದಲ್ಲಿ ಬಿತ್ತನೆ ಬೀಜಕ್ಕೆ ಸಂಬಂಧಿಸಿದಂತೆ ಗಮನಿಸಿದಾಗ ಬೀಜವೆಂಬುದು ಬೆಳೆಯ ಮೂಲ ಮಾತ್ರವಲ್ಲ. ಅದು ಭವಿಷ್ಯದ ಬೆಳಕು. ಇಂಥ ಬೀಜಗಳ ಮೇಲಿನ ಸ್ವಾಮ್ಯವನ್ನು ಪಡೆದುಕೊಳ್ಳುವಲ್ಲಿ ಬಹುರಾಷ್ಟ್ರೀಯ ಕಂಪೆನಿಗಳು ಭಾರತದಂಥ ದೇಶಗಳ ಮೇಲೆ ಅತ್ಯಂತ ಕರಾಳವಾದ ಬೀಜ ಕಾಯಿದೆಗಳನ್ನು ಕೇಂದ್ರ ಸರ್ಕಾರದ ನೆರವಿನೊಂದಿಗೆ ತರುತ್ತಿವೆ. ಇದರಿಂದ ಬೀಜ ದುಬಾರಿಯಾಗುತ್ತದೆ. ಅಲ್ಲದೆ ದೇಶಿ ಸಂಶೋಧನೆಯ ಕೆಳಮಟ್ಟವನ್ನು ತಲುಪಿ, ಜೀಔ ವೈವಿಧ್ಯಗಳ ಕಳವಿಗೆ ಅನುಕೂಲ ಮಾಡಿಕೊಡುತ್ತಿವೆ. ವಂದನಾಶಿವ ಅವರ ನೇತೃತ್ವದಲ್ಲಿ ದೇಶಿ ಬೀಜ ಸಂರಕ್ಷಿಸಲು ‘ನವಧಾನ್ಯ’ ಸಂಘಟನೆಗೆ ನಂಜುಂಡಸ್ವಾಮಿ ಅವರ ಬೆಂಬಲ ಸೂಚಿಸಿದ್ದರು. ಬಿ.ಟಿ. ತಂತ್ರಜ್ಞಾನದಿಂದ ತಯಾರಿಸಲಾಗಿದ್ದ ಹತ್ತಿ ಬೀಜಗಳ ವಿರುದ್ಧ ನೇರ ಕ್ರಮವನ್ನು ಕೈಗೊಂಡಿದ್ದರು.
ರೈತರು ಬೆಳೆಯುವ ಎಲ್ಲ ಬೆಳೆಗಳಿಗೂ ನ್ಯಾಯವಾದ ಬೆಲೆ ಇದ್ದೇ ಇದೆ. ಆದರೆ ಬೇರೆಲ್ಲ ಮಧ್ಯವರ್ತಿಗಳು ಸೇರಿ ವಂಚಿಸುತ್ತಿದ್ದಾರೆ. ಇದನ್ನು ಗಮನಿಸಿದ ನಂಜುಂಡಸ್ವಾಮಿ ಅವರು “ಕೃಷಿ ಉತ್ಪನ್ನಗಳಿಗೆ ‘ನಮ್ದು’ ಎಂಬ ಬ್ರಾಂಡಿನಡಿ ಮಾರಾಟ ಮಾಡಲು ಸಲಹೆ ನೀಡಿದರು. ಭಾರತದಲ್ಲಿ ಸಣ್ಣ ರೈತರೇ ಬಹುಸಂಖ್ಯಾತ ಮುಕ್ಕಾಲು ಭಾಗ ಇರುವುದರಿಂದ ಇವರೇ ಅತ್ಯಂತ ಹೆಚ್ಚಿನ ಪ್ರಮಾಣದ ಆಹಾರ ಉತ್ಪಾದಕರು. ಇದರಿಂದ ಸರ್ಕಾರಕ್ಕೆ ಅಧಿಕ ಆದಾಯ ಇರುವುದು. ಈ ಕಾರಣ ಸರ್ಕಾರವನ್ನು ಮಣಿಸುವುದು ಹಾಗೂ ಸಣ್ಣ ರೈತರ ಬೆಳೆಗಳಿಗೆ ನ್ಯಾಯವಾದ ‘ಬೆಲೆ’ ದೊರಕಿಸುವುದು ಎರಡೂ ಕೆಲಸವನ್ನು “ರೊಕ್ಕವಿಲ್ಲದ ಕೃಷಿ ಮಾರುಕಟ್ಟೆ” ಸೃಷ್ಟಿಸುವ ಮೂಲಕ ಮಾಡಬೇಕು. ಬೆಳೆಯುವ ಎಲ್ಲ ಬೆಳೆಗಳಿಗೆ ರೈತರೇ ಪ್ರಾಮಾಣಿಕವಾಗಿ ವೈಜ್ಞಾನಿಕ ಬೆಲೆಗಳನ್ನು ನಿಗದಿಪಡಿಸಿ, ಈ ಬೆಲೆಗಳ ಪ್ರಮಾಣಕ್ಕನುಗುಣವಾಗಿ ರೈತರು ಪರಸ್ಪರ ದಾಸ್ತಾನುಗಳನ್ನು ವಿನಿಮಯ ಮಾಡಿಕೊಳ್ಳುವ ಸಂತೆ ನಿರ್ಮಾಣದ ಮೂಲಕ ರೊಕ್ಕದ ಬೆಲೆಯಿಂದ ತಪ್ಪಿಸಬಹುದು” ಎಂದು ಅರಿತಿದ್ದರು.
ನಂಜುಂಡಸ್ವಮಿ ಅವರ ಚಿಂತನೆಗಳಲ್ಲಿ ಅನೇಕವು ದೇಶೀಯ ಕೃಷಿ, ಮಾರುಕಟ್ಟೆ, ಬೀಜಗಳಿಗೆ ಸಂಬಂಧಿಸಿದ್ದಾಗಿವೆ. “ಕೃಷಿಗೆ ಸಂಬಂಧಿಸಿದ ಚಿಂತನೆಗಳನ್ನು ಅನುಷ್ಠಾನಕ್ಕೆ ತರುವಲ್ಲಿ ಸರ್ಕಾರ ಸೂಕ್ತ ಕ್ರಮ ಕೈಗೊಳ್ಳದೇ ಇದ್ದರೆ, ಅದಕ್ಕೆ ಪ್ರತಿಯಾಗಿ ರೈತರು ಸಂಘಟಿತರಾಗಿ ಈ ಕಾರ್ಯಕ್ರಮಗಳನ್ನು ಹಾಕಿಕೊಳ್ಳಬೇಕು. ಈ ಕಾರ್ಯಕ್ರಮಗಳನ್ನು ಚಳವಳಿ ರೂಪದಲ್ಲಿ ನಡೆಸಿದರೆ ಇಡೀ ದೇಶವನ್ನೇ ಹತೋಟಿಗೆ ತೆಗೆದುಕೊಳ್ಳಬಹುದು ಎನ್ನುವುದರಲ್ಲಿ ಸಂಶಯವಿಲ್ಲ ಎಂದಿದ್ದಾರೆ. ಈ ಚಳವಳಿಯನ್ನು ಹಂತ ಹಂತವಾಗಿ ಆದರೂ ಪ್ರಯೋಗ ಮಾಡಬೇಕಾದ ಅವಶ್ಯಕತೆ ಇದೆ . ಸರ್ಕಾರ ಮಾಡಬೇಕಾದ ಕೆಲಸ ಮಾಡದಿದ್ದಾಗ ಅದನ್ನು ರೈತರೇ ನೆರವೇರಿಸಬೇಕು” ಎಂಬುದು ನಂಜುಂಡಸ್ವಾಮಿ ಅವರ ಚಿಂತನೆಗಳಲ್ಲಿ ಮಹತ್ವವಾದವುಗಳು.
ಜಾಗತೀಕರಣ ಹಾಗೂ ಬಹುರಾಷ್ಟ್ರೀಯ ಕಂಪನಿಗಳನ್ನು ಕುರಿತ ಚಿಂತನೆ
ದೇಶದ ರೈತರ ಭವಿಷ್ಯವನ್ನೇ ಅಳಿಸಿ ಹಾಕುತ್ತಿರುವ ಭೂತ ಜಾಗತೀಕರಣ. ಜಾಗತೀಕರಣವು ಈ ದೇಶವನ್ನು ಪ್ರವೇಶ ಮಾಡಿದ ಕೇವಲ ಇಪ್ಪತ್ತು ವರ್ಷಗಳಲ್ಲಿ ಐದು ಲಕ್ಷಕ್ಕೂ ಅಧಿಕ ರೈತರನ್ನು ಸಮಾಧಿ ಮಾಡಿದೆ. ಇದು ನಮ್ಮ ಸಂಸ್ಕೃತಿಯ ಮೇಲೆ ಆಕ್ರಮಣ ಮಾಡಿ ನಮ್ಮ ಕಲೆ, ಭಾಷೆ ಸಂಸ್ಕೃತಿಯನ್ನು ನಾಶ ಮಾಡುತ್ತ ತನ್ನದೇ ಆದ ಕೊಳ್ಳುಬಾಕ ಪರಂಪರೆಯೊಂದನ್ನು ಸೃಷ್ಟಿಸುತ್ತಿದೆ. ಇದಕ್ಕೆ ಕಾರಣ ಸರ್ಕಾರಗಳು ಜಾರಿಗೆ ತರುವ ರೈತ ವಿರೋಧಿ ಯೋಜನೆಗಳು ಹಾಗೂ ಮಾರ್ಗದರ್ಶನವಿಲ್ಲದ ಕೃಷಿ ನೀತಿಗಳು. ಅಂಥವುಗಳೆಂದರೆ ಅತ್ಯಂತ ಹೆಚ್ಚಿನ ಸಾಂಸ್ಥಿಕ ಹಾಗೂ ಅನೌಪಚಾರಿಕ ಮೂಲಸ ಸಾಲಗಳು, ಮಾರುಕಟ್ಟೆ ಶಕ್ತಿಗಳ ಕಾರಣದಿಂದ ಬೆಲೆ ಕುಸಿತ, ಕನಿಷ್ಟ ಬೆಂಬಲ ಬೆಲೆಯನ್ನೂ ನೀಡದ ಸರ್ಕಾರ, ನೀಡಿದರೂ ಸರಕನ್ನು ಕೊಳ್ಳದ ಸಂದರ್ಭ, ಅಂತರ್ಜಲದ ಇಳಿಕೆ ಮತ್ತು ಬೋರ್ ಬೆಲ್‌ಗಳ ವೈಫಲ್ಯ, ಜಾಗತೀಕರಣದಿಂದ ಹೆಚ್ಚು ಮಾರುಕಟ್ಟೆ ವಿಕೃತಿಗಳು ಅಂದರೆ ಬೆಲೆ ಕುಸಿತ , ಹೂಡಿಕಾ ವೆಚ್ಚ ಹೆಚ್ಚಳ, ರಯತರ ಅಸ್ತಿತ್ತ್ವದ ಕುರುಹಾದ ಭೂಮಿಯನ್ನು ಕಳೆದುಕೊಳ್ಳುವ ಭಯ, ಕಳಪೆ ಬೀಜ, ಕೀಟನಾಶಕ ಹಾಗೂ ರಾಸಾಯನಿಕಗಳ ಬಳಕೆ ರೈತರ ಆತ್ಮಹತ್ಯೆಗಳು ಗಣನೀಯವಾಗಿ ಹೆಚ್ಚಲು ಕಾರಣವಾಗಿವೆ.
ಮಾರುಕಟ್ಟೆಯ ಬೇಡಿಕೆ ಹಾಗೂ ಪೂರೈಕೆಗಳಿಂದಾಗಿ ಸರಕುಗಳ ಬೆಲೆಗಳಲ್ಲಿ ಬಾರೀ ವೈಪರೀತ್ಯವನ್ನು ರೈತ ಅನುಭವಿಸುತ್ತಾನೆ. ಆದ್ದರಿಂದಲೇ-
“ರೈತರಿಗೆ ಸಾಲ ಬೇಡ; ಬೆಳೆಗೆ ನ್ಯಾಯವಾದ ಬೆಲೆ ಬೇಕು”
-ಎಂದು ನಂಜುಂಡಸ್ವಾಮಿ ಅವರು ರೂಪಿಸಿದ ರೈತ ಹೋರಾಟದ ಘೋಷಣೆಗಳಲ್ಲಿ ಕಾಣಬಹುದು. ಬೆಳೆದ ಬೆಳೆಗೆ ವೈಜ್ಞಾನಿಕ ಬೆಲೆ ಸಿಗದೆ ಇದ್ದಾಗ, ಸಾಲವನ್ನು ಮಾಡಲು ರೈತ ಮುಂದಾಗುತ್ತಾನೆ. ಬೆಳೆಗಳ ಬೆಲೆಯಲ್ಲಿ ಕುಸಿತ ಕಂಡಾಗ ರೈತ ಸಾಲ ತೀರಿಸಲಾಗದೆ ಹತಾಶನಾಗಿ ಆತ್ಮಹತ್ಯೆ ಮಾಡಿಕೊಳ್ಳುತ್ತಾನೆ.
ಭಾರತದ ಕೃಷಿ ಇಂದು ಬಹುರಾಷ್ಟ್ರೀಯ ಕಂಪೆನಿಗಳ ಹಿಡಿತಕ್ಕೆ ಸಿಕ್ಕಿದೆ. ಈ ಕಂಪೆನಿಗಳು ನೀಡುವ ‘ಕುಲಾಂತರಿ ಬೀಜ’ ಅಥವಾ ತಳಿಗಳನ್ನು ರೈತರು ಉಪಯೋಗಿಸಬೇಕಾಗಿದೆ. ಅವುಗಳ ವಿಪರೀತವೆನ್ನಿಸುವ ಬೆಲೆ, ಕಳಪೆ ಗುಣಮಟ್ಟ, ಮೊಳಕೆಯೊಡೆಯದಿರುವುದು ಹಾಗೂ ಬೆಳೆಗಳಿಗೆ ಕೀಟ ಬಾಧೆ, ಕಳಪೆ ಗುಣಮಟ್ಟದ ಕೀಟನಾಶಕಗಳ ಪೂರೈಕೆ ಇಂಥ ನೂರಾರು ಕರಾಳ ಮುಖಗಳು ಇದರ ಅಂತರಂಗದಲ್ಲಿವೆ. ಉದಾಹರಣೆಗೆ ‘ಬಿ.ಟಿ. ಹತ್ತಿ’. ಇಂಥ ಬಹುರಾಷ್ಟ್ರೀಯ ಕಂಪೆನಿಗಳ ವಂಚನೆಯ ಜಾಡನ್ನು ಬಹಳ ಮೊದಲೇ ಅರ್ಥ ಮಾಡಿಕೊಂಡಿದ್ದ ನಂಜುಂಡಸ್ವಾಮಿ ಅವರು ರೈತರು ಬಿ.ಟಿ. ಹತ್ತಿ ಬೆಳೆಯದಂತೆ, ಬಹುರಾಷ್ಟ್ರೀಯ ಕಂಪೆನಿಗಳ ಬಣ್ಣದ ಮಾತಿಗೆ ಮರುಳಾಗದಂತೆ ರೈತರಿಗೆ ಮನವಿ ಮಾಡಿದ್ದರು.
ರೈತರನ್ನು ಎಚ್ಚರಿಸುವ ಕ್ರಮ
“ರೈತರು ಸಾಲಗಾರರಲ್ಲ. ಸರ್ಕಾರವೇ ಬಾಕಿದಾರ”, ರೈತರು ಸಾಲಗಾರರಲ್ಲ. ಅವರು ಸಾಲ ಕೊಡಬೇಕಾಗಿಲ್ಲ. ಅವರಿಗೆ ಸರ್ಕಾರದಿಂದಲೇ ಬಾಕಿ ಬರಬೇಕು. ಆ ಕಾರಣದಿಂದ ‘ರೈತ ಸಂಘ’ ಸ್ಥಾಪನೆಯಾಗಿರುವುದೇ ಹೊರತು ಸಾಲವನ್ನು ರದ್ದು ಮಾಡಿಸುವುದಕ್ಕಲ್ಲ. ರೈತರಿಗೆ ಬಾಕಿ ಬರಬೇಕಾದುದನ್ನು ವಸೂಲು ಮಾಡುವ ಉದ್ದೇಶದಿಂದ ರೈತ ಸಂಘ ಸ್ಥಾಪಿಸಲಾಗಿದೆ ಎಂದು ಎಂ.ಡಿ.ಎನ್‌ ಹೇಳುತ್ತಿದ್ದುದುಂಟು.
“ರೈತರು ವಿದ್ಯುಚ್ಛಕ್ತಿ ತೆರಿಗೆ, ಕಂದಾಯ, ನೀರಿನ ತೆರಿಗೆ ಹೀಗೆ ಅನೇಕ ಬಗೆಯ ತೆರಿಗೆಗಳನ್ನು ಸರ್ಕಾರಕ್ಕೆ ಕಟ್ಟುತ್ತಾರೆ. ಇದರಿಂದ ಸರ್ಕಾರಕ್ಕೆ ಸಂಗ್ರಹ ಆಗುವ ಹಣ ರೈತರಿಂದ ಸರ್ಕಾರಕ್ಕೆ ಸಿಗುವ ಆದಾಯವಾಗಿದೆ. ರೈತರು ಬೆಳೆದ ಬೆಳೆಗೆ ವೈಜ್ಞಾನಿಕ ಬೆಲೆ ಸಿಗುವಂತೆ ಮಾಡಬೇಕಾಗಿರುವುದು ಸರ್ಕಾರದ ಕೆಲಸ. ಯಾವಾಗ ರೈತನಿಗೆ ವೈಜ್ಞಾನಿಕ ಬೆಲೆ ಸಿಗುವುದಿಲ್ಲವೋ ಆಗ ರೈತನು ಆರ್ಥಿಕವಾಗಿ ದುರ್ಬಲನಾಗುತ್ತಾನೆ. ಈ ಪರಿಸ್ಥಿತಿ ರೈತರನ್ನು ಸಾಲ ಮಾಡಲು ಸರ್ಕಾರ ಪ್ರೇರಣೆ ನೀಡಿದಂತೆ ಆಗುತ್ತದೆ. ಆದ್ದರಿಂದ ಸರ್ಕಾರ ವೈಜ್ಞಾನಿಕ ಬೆಲೆ ಕೊಡುವವರೆಗೂ ಸರ್ಕಾರವೇ ಬಾಕಿದಾರ” ಎಂದು ಹೇಳಿರುವುದು ನಂಜುಂಡಸ್ವಾಮಿ ಅವರ ಚಿಂತನಾಕ್ರಮ ಎಂಥದು ಎಂಬುದನ್ನು ತಿಳಿಸಿಕೊಡುತ್ತದೆ.
ಕೃಷಿ ಸಮುದಾಯವನ್ನು ಕುರಿತಂತೆ ನಂಜುಂಡಸ್ವಾಮಿ ಅವರು-
“ನಮಗೆ ಜಾತಿ ಬೇಕಿಲ್ಲ, ಮತ ಬೇಕಿಲ್ಲ. ನಮ್ಮದು ಒಂದೇ ಜಾತಿ. ನಮ್ಮದು ಒಂದೇ ಮತ, ಅದು ರೈತ ಮತ. ಆದ್ದರಿಂದ ನಮ್ಮ ಆಲೋಚನೆಗಳು ರೈತಪರ ಹಾಗೂ ಭ್ರಷ್ಟ ಸರ್ಕಾರದ ವಿರುದ್ಧ ಇರಬೇಕು. ಹಾಗಿದ್ದಾಗ ಮಾತ್ರ ಜಾಗೃತ ರೈತ ಸಮುದಾಯದ ಸೃಷ್ಟಿ”
– ಆದುದರಿಂದ ರೈತರೆಲ್ಲರೂ ಒಂದುಗೂಡಿ ಹೋರಾಟ ಮಾಡಬೇಕೆಂದು ಹೇಳಿದ್ದಾರೆ.
ಬೇಸಾಯಗಾರರ ಬೆಳೆಯ ಸಮಸ್ಯೆಗಳೇ ಅಲ್ಲದೆ ಬೇಸಾಯಗಾರರು ನಿತ್ಯ ಜೀವನದಲ್ಲಿ ಎದುರಿಸುವ ಸಾಮಾನ್ಯ ಸಂಗತಿಗಳೂ ಕೂಡ ಎಷ್ಟು ಮಹತ್ತ್ವದ್ದು ಎಂಬುದನ್ನು ಅವರು ಗ್ರಹಿಸಿ ವಿವರಿಸುತ್ತಿದ್ದ ರೀತಿ ತುಂಬ ಖಚಿತವಾಗಿರುತ್ತಿತ್ತು. ರೈತರು ಶಾಶ್ವತ ಬರಗಾಲದಿಂದ ತಪ್ಪಿಸಿಕೊಳ್ಳಬೇಕಾದರೆ ಅವರು ಎಲ್ಲ ರಾಜಕೀಯ ಪಕ್ಷಗಳಿಂದ ತಪ್ಪಿಸಿಕೊಳ್ಳಬೇಕು ಎಂಬುದು ಅವರ ಅಭಿಮತ. ರಾಜಕಾರಣವನ್ನು ಕುರಿತಂತೆ-
“ರಾಜಕೀಯ ಗುಂಪುಗಳು ದೇಶದ ಯಾವುದೇ ಸಮಸ್ಯೆಗಳಿಗೆ ಸ್ಪಷ್ಟ ಪರಿಹಾರ ಸಿದ್ಧಪಡಿಸಿಕೊಂಡಿಲ್ಲ. ರೈತ ಸಮಸ್ಯೆಗಳ ಬಗ್ಗೆ ಯಾವುದೇ ಸ್ಪಷ್ಟ ನಿಲುವನ್ನು ಪ್ರಕಟಿಸಿಲ್ಲ. ಯಾವುದೇ ಸ್ಪಷ್ಟ ವಿಚಾರಗಳ ಮೇಲೆ ಸಂಘಟಿತವಾಗಿಲ್ಲ ಹಾಗೂ ಸ್ಪಷ್ಟ ಕಾರ್ಯಕ್ರಮಗಳನ್ನು ಹಾಕಿಕೊಂಡಿಲ್ಲ. ಆದ ಕಾರಣ ರೈತರಿಗೆ ಇರುವ ಮಾರ್ಗ ಒಂದೇ… ರೈತರು ತಮ್ಮ ಅಮೂಲ್ಯವಾದ ಓಟನ್ನು ಯಾರಿಗೂ ಕೊಡದೆ ಕಾಯ್ದಿರಿಸಿಕೊಳ್ಳುವುದು… ಎಲ್ಲಾ ರಾಜಕೀಯ ಗುಂಪುಗಳೂ ಖಾಲಿ ಡಬ್ಬದ ಪಾಠ ಕಲಿಯಬೇಕು”
– ಎಂದು ರೈತರಲ್ಲಿ ಜಾಗೃತಿ ಮೂಡಿಸಲು ಪ್ರಯತ್ನಪಟ್ಟರು. ಎಲ್ಲ ರಾಜಕೀಯ ಪಕ್ಷಗಳನ್ನು ಶಾಶ್ವತವಾಗಿ ರೈತರು ನಿರ್ಣಾಮ ಮಾಡಿದಾಗ ಮಾತ್ರ ರಾಜ್ಯದಲ್ಲಿ ಶಾಶ್ವತ ಬರಗಾಲವೂ ನಾಶವಾಗುತ್ತದೆ ಎಂಬ ಗಹನವಾದ ವಿಚಾರಗಳನ್ನು ರೈತರಿಗೆ ತಿಳಿಸಿಕೊಟ್ಟರು.
ಗ್ಯಾಟ್‌ ಒಪ್ಪಂದ, ವಿಶ್ವ ವ್ಯಾಪಾರ ಸಂಘಟನೆ ರೂಪುಗೊಂಡು ರೈತರಿಗೆ ಹಾನಿಯುಂಟು ಮಾಡುವುದೆಂದು ಎಚ್ಚರಿಸಿದರು. ಬಹುರಾಷ್ಟ್ರೀಯ ಬೀಜ ಕಂಪೆನಿಗಳ ಪ್ರವೇಶದಿಂದ ಬೀಜೋತ್ಪಾದನೆ ಭಾರತೀಯರ ಕೈ ತಪ್ಪುತ್ತದೆ. ನಮ್ಮ ಪಾರಂಪರಿಕ ಬೀಜಗಳು ಕಣ್ಮರೆಯಾಗುವ ಸಂಭವ ತಲೆದೋರುತ್ತದೆ. ಆದ್ದರಿಂದ ಜಾಗತೀಕರಣ, ಔದ್ಯಮೀಕರಣ, ಖಾಸಗೀಕರಣದ ವಿರುದ್ಧ ಹೋರಾಡುತ್ತ ಇವೆಲ್ಲ ಒಪ್ಪಂದಗಳ ಹಿಡಿತದಿಂದ ಪಾರಾಗಿ ರೈತರು ಸ್ವಾವಲಂಬಿಗಳಾಗಬೇಕು.
ನಂಜುಂಡಸ್ವಾಮಿ ಅವರ ಕೃಷಿ ಚಿಂತನೆಗಳಲ್ಲಿ ಪ್ರಮುಖವಾದವುಗಳಾಗಿ ನೀರಾವರಿ, ಗ್ರಾಮೀಣಾಭಿವೃದ್ಧಿ, ಬಡತನ, ಬರಗಾಲದ ನಿರ್ಮೂಲನೆ, ಕೃಷಿಕಾರ್ಮಿಕರ ಕೂಲಿ ನಿಗದಿ, ಬಿತ್ತನೆ, ಕೃಷಿ ಮಾರುಕಟ್ಟೆಗೆ ಸಂಬಂಧಿಸಿದ ಕೆಲವೊಂದು ಚಿಂತನೆಗಳ ಬಗೆಗೆ ಇಲ್ಲಿ ಉದ್ಧರಿಸಲಾಗಿದೆ. “ಇಡೀ ದೇಶದ ಜನತೆಯ ಹೊಟ್ಟೆಗೆ ಅನ್ನವನ್ನು ನೀಡುವ ರೈತ ಸ್ವಾಭಿಮಾನದಿಂದ, ಆತ್ಮಗೌರವದಿಂದ ಬದುಕಿ ಅಧಿಕಾರಶಾಹಿಯ ವಿರುದ್ಧ ಸೆಟೆದು ನಿಲ್ಲುವಂತೆ ಆಗಬೇಕು” ಎಂದು ರೈತರನ್ನು ಎಚ್ಚರಿಸಿದರು.
ರೈತರು ತೀವ್ರಗತಿಯಲ್ಲಿ ಜಾಗೃತರಾಗುವಂತೆ, ಯಾವ ರಾಜಕೀಯ ಪಕ್ಷಗಳ ನಾಯಕರೂ ಚಿಂತಿಸಲಾರದ ಯೂರೋಪ್‌ ಪ್ರವಾಸ ಕೈಗೊಂಡದ್ದು, ಯೂರೋಪ್‌ ರಾಷ್ಟ್ರಗಳಲ್ಲಿ ಅಲ್ಲಿಯ ಒಕ್ಕಲುತನದ ರೀತಿ-ನೀತಿ, ಅಲ್ಲಿಯ ಒಕ್ಕಲುತನದ ರೀತಿ-ನೀತಿ, ಅಲ್ಲಿಯ ರೈತರ ಸ್ಥಿತಿಗಳನ್ನು ಕಣ್ಣಾರೆ ಕಂಡು ಭಾರತಕ್ಕೂ, ಯೂರೋಪ್‌ ದೇಶಗಳಿಗೂ ಇರುವ ವ್ಯತ್ಯಾಸವನ್ನು ಕಂಡುಕೊಳ್ಳುವಂಥೆ ಮಾಡಿದ್ದು ಎಂ.ಡಿ.ಎನ್‌. ಅವರ ಸಾಧನೆಗಳಲ್ಲಿ ಒಂದು ಮಹತ್ವದ ಮೈಲಿಗಲ್ಲು. ರಾಜ್ಯದಿಂದ ಹಳ್ಳಿಯ ಜನ ಗುಳೇ ಹೋಗದಂತೆ ತಡೆಯಲು ಪೂರ್ಣ ಉದ್ಯೋಗ ನೀಡುವ ಕಾರ್ಯಕ್ರಮಗಳನ್ನು ರೂಪಿಸುವುದು, ರಾಜ್ಯದ ಎಲ್ಲ ಮಕ್ಕಳಿಕಗೂ ಔದ್ಯೋಗಿಕ ಶಿಕ್ಷಣ ಸಿಗುವಂತೆ ಪೂರ್ಣ ಶಿಕ್ಷಣದ ಯೋಜನೆ ರೂಪಿಸುವುದು, ಹಳ್ಳಿಯ ಹೆಣ್ಣು ಮಕ್ಕಳ ನೀರಿನ ಬವಣೆ, ಉರುವಲು ಪಾಯಿಖಾನೆ ಮುಂತಾದ ಮೂಲಭೂತ ಸಮಸ್ಯೆಗಳನ್ನು ಬಗೆಹರಿಸುವ ಕಡೆಗೆ ಸರ್ಕಾರ ಗಮನಹರಿಸುವಂತೆ ಮಾಡಿದ್ದು ಇವರ ಸಾಧನೆ.
ಪೂರ್ಣ ಸ್ವಾತಂತ್ರ್ಯವಿರುವ ಸಾಲವಿಲ್ಲದ ಹಳ್ಳಿಗಳ ನಿರ್ಮಾಣ, ಲಂಚಿಲ್ಲದ ಆಡಳಿತ ವ್ಯವಸ್ಥೆ, ಮಹಿಳೆಯರಿಗೆ ವ್ಯವಸ್ಥಿತ ಜೀವನ, ಪೂರ್ಣ ಶಿಕ್ಷಣ, ಪೂರ್ಣ ಉದ್ಯೋಗ ಇವುಗಳನ್ನೊಳಗೊಂಡ ಹೊಸ ಕರ್ನಾಟಕ ಕಟ್ಟುವ ಬಹಳ ದೊಡ್ಡ ಕನಸನ್ನು ಪ್ರೊಫೆಸರ್ ಕಂಡಿದ್ದರು. ಇಂಥ ಕನಸುಗಳನ್ನು ಸಾಕಾರಗೊಳಿಸಲು ಹಾಗೂ ರೈತರ ಉದ್ಧಾರಕ್ಕಗಿ ಅವರು ನಿರಂತರವಾಗಿ ಶ್ರಮಿಸಿದರು.
ನಂಜುಂಡಸ್ವಾಮಿ ಅವರ ಕೊನೆಯ ದಿನಗಳು
ನಂಜುಂಡಸ್ವಾಮಿ ಅವರ ಕ್ರಿಯಾಶೀಲತೆ, ಭವಿಷ್ಯತ್ತಿನ ರೈತರ ಬಗೆಗಿನ ಕಾಳಜಿ, ಕರ್ನಾಟಕದಲ್ಲಿ ನಡೆಸಿದ ಹೋರಾಟಗಳಿಂದ ರೈತ ಚಳವಳಿ ಅಂತರಾಷ್ಟ್ರೀಯ ಮಟ್ಟದಲ್ಲಿ ಗುರುತಿಸಿಕೊಂಡಿತು. ನಂಜುಂಡಸ್ವಾಮಿ ಅವರಿಗೆ ಅಂತರಾಷ್ಟ್ರೀಯ ಮಟ್ಟದಿಂದ ಅನೇಕ ಆಹ್ವಾನಗಳು ಬಂದವು. ಅವು ರೈತರ ಸಮಸ್ಯೆಗಳಿಗೆ ಸಂಬಂಧಿಸಿದ ವಿಷಯಗಳಾಗಿದ್ದರಿಂದ ಅಂತರಾಷ್ಟ್ರೀಯ ವಿಚಾರ ಸಂಕಿರಣಗಳಿಗೆ ತಕ್ಕಂತ ವೈಚಾರಿಕ ಜ್ಞಾನ ಇದ್ದುದರಿಂದ ನಂಜುಂಡಸ್ವಾಮಿ ಅವರೇ ಭಾಗವಹಿಸುತ್ತಿದ್ದರು. ಇದು ರೈತ ಸಂಘದ ಹಲವಾರು ಸದಸ್ಯರಲ್ಲಿ ಅಸೂಯೆಯ ಭಾವನೆಯನ್ನು ಹುಟ್ಟುಹಾಕಿತು. ಹಾಗೆಯೇ ರೈತ ಸಂಘದ ಹೆಸರಿನಲ್ಲಿ ನೂರಾರು ಎಕರೆ ಭೂಮಿಯನ್ನು ಖರೀದಿಸಿದ್ದಾರೆ ಎಂಬ ಆರೋಪಗಳನ್ನು ಅವರ ಮೇಲೆ ಮಾಡಲಾಯಿತು. ಇಂಥ ಆರೋಪಗಳು ಮುಂದೆ ‘ಕರ್ನಾಟಕ ರಾಜ್ಯ ರೈತ ಸಂಘ’ದ ಪ್ರಭಾವ ಕಡಿಮೆ ಆಗುವುದಕ್ಕೂ, ಜನರು ಹಗುರವಾಗಿ ಮಾತನಾಡಿಕೊಳ್ಳುವುದಕ್ಕೂ ಕಾರಣವಾದವು. ಇದರಿಂದಾಗಿ ನಂಜುಂಡಸ್ವಾಮಿ ಅವರು ೧೯೯೯ರಿಂದೀಚಿಗೆ ‘ರೈತ ಸಂಘ’ವನ್ನು ಮರು ಸ್ಥಾಪಿಸಲು ಶ್ರಮಿಸಿದರು. ಹೀಗೆ ನಂಜುಂಡಸ್ವಾಮಿ ಅವರು ಕಟ್ಟಿದ ಒಂದು ಸಂಘ ತಮ್ಮ ಕಣ್ಣೆದುರೇ ಒಡೆದು ಹೋಗಿದ್ದು ಅವರಿಗೆ ಅಪಾರ ನೋವನ್ನು ಉಂಟುಮಾಡಿತ್ತು. ಪತ್ನಿ ಪ್ರತಿಮಾ ಅವರೂ ಕ್ಯಾನ್ಸರ್ ನಿಂದ ಬಳಲುತ್ತಿದ್ದದು ನಂಜುಂಡಸ್ವಾಮಿ ಅವರ ಮನಸ್ಸನ್ನು ಮತ್ತಷ್ಟು ಘಾಸಿಗೊಳಿಸಿತ್ತು. ಕೆಲವೇ ದಿನಗಳ ಅಂತರದಲ್ಲಿ ಅವರೂ ಸಹ ಶ್ವಾಸಕೋಶ ಕ್ಯಾನ್ಸರ್ ರೋಗಕ್ಕೆ ತುತ್ತಾದರು.
ನಂಜುಂಡಸ್ವಾಮಿ ಅವರು ಶ್ವಾಸಕೋಶ ಕ್ಯಾನ್ಸರ್ ನಿಂದ ದೈಹಿಕವಾಗಿ ಬಳಲಿ ಹೋದರು. ಅನಾರೋಗ್ಯದಿಂದ ನರಳುತ್ತಿದ್ದಾಗಲೂ ಅಲೋಪಥಿಕ್‌ ಚಿಕಿತ್ಸೆ ತೆಗೆದುಕೊಳ್ಳಲು ನಿರಾಕರಿಸಿ ಆಯುರ್ವೇದದ ಚಿಕಿತ್ಸೆಯನ್ನು ಅವಲಂಭಿಸಿದರು. ಇದು ಅವರ ಹಠ ಹಾಗೂ ಸ್ವದೇಶಿಯತೆಯ ಪ್ರಜ್ಞೆಗೆ ಸಾಕ್ಷಿ ಯಾಗಿದೆ. ಕಾಯಿಲೆ ಗುಣಮುಖವಾಗದೆ ಇದ್ದ ಕಾರಣ ಕೊನೆಯ ದಿನಕಗಳಲ್ಲಿ ನಂಜುಂಡಸ್ವಾಮಿ ಅವರನ್ನು ಬಲವಂತವಾಗಿ ಕಿದ್ವಾಯಿ ಆಸ್ಪತ್ರೆಗೆ ಸೇರಿಸಲಾಯಿತು. ಅವರು ಆಸ್ಪತ್ರೆಯಲ್ಲಿ ಮಲಗಿದ್ದ ವೇಳೆಯಲ್ಲಿ ಯೂ ರೈತ ಹೋರಾಟದ ಮುಂದಿನ ರೂಪು-ರೇಶೆಗಳ ಬಗೆಗೇ ಮಾತನಾಡುತ್ತಿದ್ದರು. ಕ್ಯಾನ್ಸರ್ ನಿಂದ ಬಳಲುತ್ತಿದ್ದರೂ ಸಹ ಆಸ್ಪತ್ರೆಯಲ್ಲಿದ್ದುಕೊಂಡೇ ಮುಂಬೈಯಲ್ಲಿ ಜರುಗಿದ ವಿಶ್ವ ಸಾಮಾಜಿಕ ವೇದಿಕೆ (world social Forum) ಯ ಸಮ್ಮೇಳನಕ್ಕೆ ಪರ್ಯಾಯವಾಗಿ “ಮುಂಬೈ ರೆಸಿಸ್ಟನ್ಸ್‌” ಎಂಬ ವೇದಿಕೆಯನ್ನು ಹುಟ್ಟು ಹಾಕಿ ಮುಂಬೈ ನಗರದಲ್ಲಿ ಬೃಹತ್‌ ಸಮಾವೇಶವನ್ನು ನಡೆಸಿ, ದೆಹಲಿಯಲ್ಲಿಯೂ ಸಹ ಬೃಹತ್‌ ಪ್ರದರ್ಶನವನ್ನು ನಡೆಸಿದರು. ಸಂಘಟನೆಯ ಬಗೆಗೆ ಹೇಳುತ್ತಾ-
“ರಾಜಕಾರಣಿಗಳ ಸಖ್ಯ ಹೊಂದಿರದ ನೈಜ ಕಾರ್ಯಕರ್ತರಿಗೆ ಸಂಘಟನೆಯಲ್ಲಿ ಹೆಚ್ಚು ಬೆಳೆಯಲು ಅವಕಾಶ ನೀಡಿ. ಒಂದು ಕಡೆ ರಾಜಕಾರಣ ಮತ್ತೊಂದು ಕಡೆ ಸಂಘಟನೆ ಎನ್ನುವವರನ್ನು ಆದಷ್ಟು ದೂರವಿರಿಸಿ. ಅವರನ್ನು ಸೇರಿಸಿಕೊಳ್ಳದಿದ್ದರೇ ಒಳಿತು”
– ಎಂದು ಸಲಹೆ ನೀಡುತ್ತಿದ್ದರು. ಅಂತಿಮವಾಗಿ ನಂಜುಂಡಸ್ವಾಮಿ ಅವರ ದೇಹ ಸ್ಥಿತಿ ಸುಧಾರಿಸಿದೆ, ಅವರು ಮಾತನಾಡುವ ಸ್ಥಿತಿಯಲ್ಲಿಯೂ ಇರಲಿಲ್ಲ. ಹತಾಶೆಗೆ ಸಿಕ್ಕ ಮನೆ ಮಂದಿ ಎಲ್ಲ ತೆರನಾದ ವೈದ್ಯಕೀಯ ಚಿಕಿತ್ಸೆಗೆ ಮೊರೆಹೋಗಿದ್ದರು. ಕೊನೆಯ ದಿನಗಳಲ್ಲಿ ಕೃತಕ ಆಮ್ಲಜನಕದ ನೆರವಿನಿಂದ ಬದುಕಿದ್ದ ಅವರು ಹದಿನೆಂಟು ದಿನಗಳನ್ನು ಸಾವು ಬದುಕಿನ ಹೋರಾಟದಲ್ಲಿ ಕಳೆದರು. ಹೀಗೆ ರೈತ ಹೋರಾಟಕ್ಕೊಂದು ಹೊಸ ಪರಿಭಾಷೆ ಬರೆದ ನಂಜುಂಡಸ್ವಾಮಿ ಅವರು ‘ರೈತರ ರಾಜ್ಯ ನಿರ್ಮಾಣ’ದ ಬಹಳ ದೊಡ್ಡ ಕನಸು ಕಂಡದ್ದು ಹಾಗೇ ಉಳಿಯಿತು.
ತಮ್ಮ ಇಡೀ ಜೀವನದುದ್ದಕ್ಕೂ ನಾಡಿನ ಹಾಗೂ ರೈತರ ದಿಕ್ಕು-ದೆಸೆಗಳ ಕುರಿತು ಅಧ್ಯಯನ ಮಾಡಿ , ಆ ಬಗೆಗೆ ಚಿಂತಿಸಿ ಅವರ ಏಳಿಗೆಗಾಗಿ ಶ್ರಮಿಸಿದ ನಂಜುಂಡಸ್ವಾಮಿ ಅವರು ಫೆಬ್ರವರಿ ೩, ೨೦೦೪ರಂದು ತಮ್ಮ ೬೮ನೇ ವಯಸ್ಸಿನಲ್ಲಿ ಮರಣ ಹೊಂದಿದರು. ಅವರ ಅಗಲಿಕೆಯನ್ನು ಕುರಿತಂತೆ ಬುದ್ಧಿಜೀವಿಗಳು, ವಿದ್ವಾಂಸರು “ಮಣ್ಣಿನಲ್ಲಿ ಮೊಳಕೆ ಯೊಡೆದು ಪಲ್ಲವಿಸಿ ಗಿಡವಾಗಿ, ಮರವಾಗಿ, ಹೂವಾಗಿ ಅರಳಿದ ಜೀವ ಮತ್ತೆ ಮಣ್ಣಿಗೆ ಮರಳಿತ್ತು. ಆ ಹೂವಿನ ಮೊಗದ ತುಂಬ ಕನಸುಗಳು ತುಂಬಿದ್ದವು” ಎಂದಿದ್ದಾರೆ. ರೈತರೆಲ್ಲರೂ ಒಂದೇ ಕುಟುಂಬದ ಸದಸ್ಯರು ಎಂಬ ಭಾವನೆಯಿಂದ ಕೆಲಸ ಮಾಡಿದ್ದ ಕರ್ನಾಟಕ ರಾಜ್ಯ ರೈತ ಸಂಘದ ಸದಸ್ಯರಲ್ಲಿ ಎಂ.ಡಿ.ಎನ್‌ ಅವರ ಮರಣ ಅಪಾರ ನೋವನ್ನುಂಟು ಮಾಡಿತು.
ನಂಜುಂಡಸ್ವಾಮಿ ಅವರ ಅಂತ್ಯಕ್ರಿಯೆ ಸಕಲ ಸರ್ಕಾರಿ ಗೌರವಗಳೊಂದಿಗೆ ಲಕ್ಷಾಂತರ ರೈತರ ಸಮ್ಮುಖದಲ್ಲಿ ಹಾಗೂ ವಿದೇಶದಿಂದ ಆಗಮಿಸಿದ್ದ ಹೋರಾಟಗಾರರ ಸಮ್ಮುಖದಲ್ಲಿ ಅವರ ಕನಸಿನ ‘ಅಮೃತ ಭೂಮಿ’ಯಲ್ಲಿ ಜರುಗಿತು. ದೇಶದ ಹಾಗೂ ರಾಜ್ಯದ ಹಲವೆಡೆ ಭಾವಪೂರ್ವಕ ಶ್ರದ್ಧಾಂಜಲಿ ಸಭೆಗಳನ್ನು ರೈತರು ಹಮ್ಮಿಕೊಂಡರು. ೨೦೦೪ರಲ್ಲಿ ಎಂ.ಡಿ. ನಂಜುಂಡಸ್ವಾಮಿ ಅವರು ಮಣ್ಣಿಗೆ ಮರಳಿದ ದಿನವನ್ನು ಅಮೇರಿಕಾದಲ್ಲಿ ಕೆಸಿಂಗ್‌ಟನ್‌, ವೆಲ್‌ಫೇರ್ ರೈಟ್ಸ್‌ ಯೂನಿಯನ್‌ ಎಂಬ ಬಡಜನರ ಚಳವಳಿಯ ಸದಸ್ಯರುಗಳು ಹಸಿರು ಶಾಲು ಹೊದ್ದು ತಮ್ಮ ನೆಚ್ಚಿನ ನಾಯಕನಿಗೆ ಭಾವಪೂರ್ಣ ಶ್ರದ್ಧಾಂಜಲಿ ಅರ್ಪಿಸಿದರು. ಜೂನ್‌ ೨೦೦೪ರಲ್ಲಿ ಬ್ರೆಜಿಲ್‌ನಲ್ಲಿ ಜರುಗಿದ ವಿಶ್ವರೈತ ಸಂಘಟನೆ ‘ಲಾವಿಯಾ ಕ್ಯಾಂಪೆಸಿನಾ’ದ ನಾಲ್ಕನೆಯ ಅಂತರಾಷ್ಟ್ರೀಯತ ಸಮಾವೇಶವನ್ನು ನಂಜುಂಡಸ್ವಾಮಿ ಅವರ ನೆನಪಿಗೆ ಅರ್ಪಿಸಲಾಯಿತು. ಅವರ ಅರವತ್ತೊಂಭತ್ತನೆಯ ಜನ್ಮದಿನವನ್ನು “ಗ್ರಾಮ ಸ್ವರಾಜ್ಯ ಪ್ರತಿಜ್ಞಾ ದಿನ” ಎಂದು ಮೈಸೂರಿನಲ್ಲಿ ರಾಜ್ಯದ ರೈತರು ಬೃಹತ್‌ ಸಮಾವೇಶ ನಡೆಸುವ ಮೂಲಕ ಎಂ.ಡಿ. ನಂಜುಂಡಸ್ವಾಮಿ ಅವರಿಗೆ ಶ್ರದ್ಧಾಂಜಲಿ ಅರ್ಪಿಸಿದರು. ನಂಜುಂಡಸ್ವಾಮಿ ಅವರ ನೇತೃತ್ವದಲ್ಲಿದ್ದ ‘ಕರ್ನಾಟಕ ರಾಜ್ಯ ರೈತ ಸಂಘ’, ಚಳವಳಿಯ ವಿಚಾರಗಳು ಅವರ ಮರಣಾನಂತರ ಕೆ.ಎಸ್‌.ಪುಟ್ಟಣ್ಣಯ್ಯ ಹಾಗೂ ಕೋಡಿಹಳ್ಳಿ ಚಂದ್ರಶೇಖರ್ ಮುಂದಾಳತ್ವದಲ್ಲಿ ಯೋಜಿತವಾದವು. ಆದರೆ ‘ಹಸಿರು ಸೇನಾನಿ’, ‘ವಿಶ್ವ ರೈತ ಚೇತನ’ ಅನ್ನಿಸಿದ್ದ ಪ್ರೊ.ಎಂ.ಡಿ. ನಂಜುಂಡಸ್ವಾಮಿ ಅವರ ಚಳವಳಿಯ ಛಾಪು ಇಂದಿಗೂ ಮೂಡಿ ಬಂದಿಲ್ಲ.

